
مجھے کہنا ہے کچھ۔۔۔۔۔۔
اعجاز عبید
لیجئے ‘سمت‘ کا آخری شمارہ حاضر ہے، نہیں نہیں، پریشان نہ ہوں، میرا مطلب ہے میری ادارت میں ’سمت‘ کا یہ آخری شمارہ ہے۔ اگلے شمارے سے اس کی باگ ڈور م م مغل سنبھالیں گے، امید ہے کہ ان کے نو جوان ہاتھوں میں یہ دن چوگنی رات چوگنی ترقی کرے گا (محاورے کو اس لئے بدلا گیا ہے کہ جب ہند و پاک میں دن ہوتا ہے تب بھی آدھی دنیا میں رات ہوتی ہے، اس لئے کوئی وقت ایسا نہیں جب کہیں نہ کہیں رات نہ ہوتی ہو جب محاورے کے مطابق چو گنی ترقی ممکن ہو!!)۔ تکنیکی دیکھ بھال اب بھی ابن سعید کے ہاتھوں میں رہے گی۔ اب اس نئی ٹیم کے ذریعے نیا خون شامل ہو گیا ہے تو یقیناً اس کے واضح اثرات دیکھنے کو مل سکتے ہیں۔ آپ سے درخواست ہے کہ حسب معمول اس نئی ٹیم کو بھی اپنا تعاون دیتے رہیں گے۔ رہنمائی بھی جاری رکھیں۔
اعلان کے مطابق یہ شمارہ ’کتاب چہرہ‘ نمبر ہے۔  میں یہ تو دعویٰ نہیں کرتا کہ دنیا کا ہر ادیب اور شاعر کتاب چہرہ (Facebook) کا رکن ہے، اور مدیر ’سمت‘ کا دوست بھی۔ بہر حال جن سے حال میں دوستی رہی، یہ تخلیقات ان کے نوٹس سے ہی لی گئی  ہیں۔ حال میں کتاب چہرہ کی وجہ سے جو انٹر نیٹ کی دنیا میں انقلاب آیا ہے، وہ دیکھے ہی بنتا ہے۔ اب واقعی لگتا ہے کہ دنیا بہت چھوٹی ہو گئی ہے، گلوبل گاؤں!!
جن احباب نے رومن یا تصویروں میں اپنی تخلیقات پوسٹ کی ہیں، ان سے معذرت کہ میں ایسا کام چور واقع ہوا ہوں کہ خود سے ٹائپ نہیں کر پاتا۔ ویسے یقین جانئے، پروف ریڈنگ میں بھی اتنا وقت ضائع ہوتا ہے کہ آپ تصور نہیں کر سکتے۔ وجہ صرف یہ ہے کہ ہم لوگ کمپوز کرنے میں الفاظ کے درمیان فضا (سپیس) کا خیال نہیں رکھتے، دو الفاظ کو ملا دیتے ہیں، درمیان میں سپیس نہ دے کر (جیسے ’ہو‘ کے ساتھ ’گیا‘ ’جانا‘ ’کر‘ وغیرہ ملا دیا جاتا ہے)، یا کبھی کبھی ایک ہی لفظ کو توڑ کر دو الفاظ بنا کر (جیسے ’خو‘ اور ’اب‘ لکھ کر ’خواب‘ مطلب لیا جائے، اور کیونکہ ’خو‘ اور ’اب‘ بھی جائز الفاظ ہیں، اس لئے میرا ’ورڈ‘ بھی املا کی اغلاط نہیں دکھاتا۔) لکھنا۔ یہ بار بار اس لئے لکھ رہا ہوں کہ شاید کہ ترے دل میں سما جائے مری بات۔ میرے فیس بک کے نوٹس میں بھی ایک تحریر میں اسی قسم کی اغلاط کی نشان دہی کی گئی ہے۔
اس شمارے کی تصاویر، بلکہ خطاطی، ہمارے کتاب چہرہ کے معزز رکن عارف امام کی ہے۔ یہ تصویریں ان کے تشکر کے ساتھ یہاں دی جا رہی ہیں۔
اب خدا حافظ، یار زندہ صحبت باقی۔۔۔
اعجاز عبید
٭٭٭
رنگِ عقیدت

نعتِ رسولِ کریم
مسعود منور
جب رسولِ پاک کی بھگتی کروں 
قیصرِ افلاک کو راضی کروں 
علم الانساں ، وراثت ہے مری
کیوں نہ اِس اقلیم کی شاہی کروں 
آنسوؤں کی آبشاریں ہیں رواں 
پیدا کشتِ آب سے روزی کروں 
حل نہیں ہوتا ریاضی کا سوال
میں سے میں کو کس طرح منفی کروں 
کون ہے حلاج کا ہمسر یہاں 
بول کس معیار سے گنتی کروں 
تھاپ پر طبلے کی گھنگرو باندھ کر
اعترافِ عشق اور مستی کروں 
کون ہے جگ میں محمد آشنا
کس کو اپنے شہر کا قاضی کروں 
آ تجھے ، مسعود، بابِ علم پر
راز دارِ کشورِ علوی کروں 
٭٭٭
نعت
سید عرفی ہاشمی
گلاب جس طرح خوشبو کے دم سے باقی ہے 
یہ کائنات نبی(ص) کے کرم سے باقی ہے 
وہ ذکر جس کو خدا خود بلند کرتا ہو
یہ سوچنا ہی غلط ہے کہ ہم سے باقی ہے 
جو قومیں مانگتی ہیں حقِ احترامِ بشر
یہ احترام کسی محترم سے باقی ہے 
بتا رہا ہے یہ معراج کا سفر ہم کو
بلندیوں کا بھرم اک قدم سے باقی ہے 
بچا ہوں بحرِ ندامت میں ڈوب جانے سے 
مرا وجود مری چشمِ  نم سے باقی ہے 
مرے خدا مرے سجدوں کا ارتقائی سفر
ترے حبیب(ص) کے نقشِ  قدم سے باقی ہے 
یہ شہرِ علم کا فیضانِ  خاص ہے عرفی
ہمارا رشتہ جو اب تک قلم سے باقی ہے 
٭٭٭
سلام
ضیاء المصطفیٰ  ترک
حیات تجھ سے زمانہ تیرے خرام سے ہے
یہ کائنات تیرے اسم کے دوام سے ہے
تیرا وجود ہی روشن ہے دوش و فردا میں
بقائے دہر یقیناً تیرے قیام سے ہے
عجیب ربط تیری ذات سے ثبات کو ہے
کہ دشتِ کرب و بَلا بھی تیرے خیام سے ہے
ہم ایسے خاک نسب لوگ سَر بُلند ہُوئے
کہ ہم پہ اُتری ہوئی شام تیرے نام سے ہے
حسین تیرا حوالہ مِلے تو پُوری ہو
یہ زندگی کہ جو تقسیمِ صبح و شام سے ہے
میرا لِکھا ہُوا ہر لفظ معتبر ہو گا
میرا لِکھا ہُوا ہر لفظ تیرے نام سے ہے
ہے پیش فردِ عمَل اور مُطمئن ہُوں تُرکؔ
ہزار شُکر کہ نسبت میری اِمام سے ہے
٭٭٭
سلام
علی زبیر بیگ
مرا تو ہے ہی سہارا حسین تیرا نام
غنیم نے بھی پکارا حسین تیرا نام
میں تیرگی کو مزاحم سمجھنے والا تھا
دکھا گیا ہے ستارہ حسین تیرا نام
یہاں پہ قید ہیں ساگر سبھی کناروں میں
نہیں ہے جس کا کنارہ حسین تیرا نام
جہانِ سود و زیاں میں امیدِ حاصل سے
پکارتا ہے خسارہ حسین تیرا نام
حروفِ زریں سے روز ازل لکھا گیا تھا
ابد کا راج دلارا حسین تیرا نام
گلِ قلم سے لکھا ہے اسے سرِ قرطاس
حسین سا ہے نظارہ حسین تیرا نام
خطیب و شاعرو ذاکر ہوں یا کوئی عاشق
سبھی کے دل کا گزارہ حسین تیرا نام
مرے نصیب میں کب تھا سلام لکھ پانا
مگر خدا نے اتارا حسین تیرا نام
٭٭٭
افسانے

دکھ کیسے مرتا ہے
محمد حمید شاہد
ایمرجنسی وارڈ میں داخل ہوتے ہی نبیل کا دِل اُلٹنے لگا، زخموں پر لگائی جانے والی مخصوص دواؤں کی تیز بُو نے سانسوں کی ساری اَمی جمی اُکھاڑ دی تھی۔
اُسے میڈیکل وارڈ نمبر تین جانا تھا مگر اس ہسپتال میں خرابی یہ تھی کہ اندر داخل ہوتے ہی پہلے ایمرجنسی وارڈ پڑتا تھا، جس میں کو ئی لمحہ شاید ہی خالی گزرتا ہو گا، جب کوئی نیا مریض نہ لایا جاتا ہو گا۔ نبیل نے تو جب بھی دیکھا، کٹے پھٹے ، اُکھڑی ہوئی سانسوں والے اور برُی طرح تڑپتے مریضوں کو لائے جاتے دیکھا۔ نرسیں اور ڈاکٹر بھاگ بھاگ کر اُن کی جانیں بچا رہے ہوتے۔ کسی کے زخموں کے راستے بدن سے باہر بہنے والے خُون کو روکا جا رہا ہوتا، کسی کی رَگوں میں ٹھہر جانے والے لہو میں چھاتی دَبا دَبا کر بہاؤ لانے کی کوشش ہو رہی ہوتی اور کوئی خود ہی کھانس کھانس کر پھیپھڑوں میں اکٹھی ہو جا نے والی رَت حلق تک منھ کھول کھول کر اُلٹ رہا ہوتا۔ اُس نے ہر بار سوچا ان میں سے کئی بچ جاتے ہوں گے ۔۔۔۔ ضرور بچ جاتے ہوں گے ، مگر وہ تو جب بھی داخل ہو رہا ہوتا یا باہر نکلنے کو اُدھر جا تا ایک دو لاشیں اسٹریچر پر دھری ہوتیں اور ان پر بے قابو ہو کر گرتی پڑتی روتی چیختی عورتوں کو ان کے مرد صبر کی تلقین کرتے ہوے الگ کر رہے ہوتے۔
مرنے والوں پر صبر آ ہی جاتا ہو گا۔
نبیل عین اس لمحے میں ایسا نہیں سوچتا تھا جب کہ وہ جگر پھاڑ ڈالنے والی چیخیں اور بین سن رہا ہوتا، بل کہ تب سوچتا جب وہ کارڈیالوجی وارڈ کی طویل راہداری میں پہنچتا۔۔۔۔ اور اس کا سبب یہ تھا کہ اس نے یہاں سے ایسی ایسی لاشیں لا ئی جاتی دیکھ رکھی تھیں ، جن کے ارد گرد چلنے والوں میں سے کوئی بھی چیخ نہیں رہا تھا۔ کوئی دبی دبی سی سسکی۔۔۔۔ ضبط کرنے کے باوجود نکل آ نے والا آنسو۔۔۔۔کچھ بھی تو نہیں۔ سب کے چہرے سفید کفن کی طرح صاف تھے ۔۔۔۔ اور وہ اسٹریچر کے ساتھ ساتھ یوں چل رہے تھے ، جیسے اس لاش کے احترام میں خامشی سے چلنے کی وہ برسوں سے مشق کرتے آئے تھے ۔۔۔۔اور اب موقع آ گیا تھا تو صبر کے آئینے میں بال لا کر وہ ساری ریاضت ضائع کرنا نہیں چاہتے تھے۔ عین اُسی لمحے اُس نے یہ بھی سوچا تھا کہ یہ جو اچانک مصیبت آ جاتی ہے ،یہ آدمی کو بو کھلا کر بے صبرا بنا دیتی ہے ورنہ تو صبر آ ہی جایا کرتا ہے۔
ایمرجنسی سے ملحق کارڈیالوجی وارڈ تھا یہاں پہنچ کر اور ایسا سوچ کر اُس کی سانسوں میں توازن آ جاتا۔ نبیل اس وارڈ سے مانوس تھا۔ کئی ہفتے پہلے وہ یہاں تین بار آیا تھا۔ تینوں بار اسے ندرت لائی تھی۔ اُس کے ڈیڈی کو وہم ہو گیا تھا کہ شاید ندرت کی مما کو ہارٹ پرابلم ہو گیا تھا۔ ندرت نے اُسے بتایا تھا کہ ایک دوپہر اُس کی مما کھانا کھا کر حسب معمول گھنٹہ بھر کے لیے لیٹی ، اُٹھی، تو چھاتی پر بوجھ تھا۔ ایک گولا سا ناف کے اوپر سے اُٹھتا اور پسلیوں کے اس وسطی احاطے میں ، جہاں کہیں دل تھا، معدوم ہو کر ایک چبھن چھوڑ جاتا تھا۔ اُس کے ڈیڈی اُس کی مما کو یہاں لے آئے تھے اور جب تک سارے ٹیسٹ ہو نے کے بعد ڈاکٹروں نے ہر طرح سے تسلی نہیں کرا دی اُسے ہسپتال سے واپس نہیں لے گئے تھے۔
خود نبیل کو دِل کی بیماری کا شائبہ تک نہ تھا۔۔۔۔اور اُسے یقین تھا کہ اُس جیسا آدمی ، جو زِندگی کے معاملات کو دِل پر انتہائی صبر اور احتیاط سے لیتا ہو، اُسے دل کی بیماری لگنی بھی نہیں چاہیے مگر اس کے باوجود جب اُسے پہلی بار ندرت کی مما کو دیکھنے آنا پڑا تھا تو دِل میں اختلاج سا ہونے لگا تھا۔ اس پر اُس نے دوسرے وزٹ تک قابو پانا سیکھ لیا۔ شاید جو اُس نے یوں سیکھا، وہ ضبط تھا۔ صبر کرنا اور ہوتا ہے اور ضبط کرنا اور ۔۔۔۔ اور صبر کا معاملہ تو یہ تھا کہ وہ تو اِسے بہت پہلے کا سیکھ چکا تھا۔
میڈیکل وارڈ آگے تھا۔ دائیں ایک، بائیں دو اور سامنے تین۔ اِسی تیسرے وارڈ کے پرائیویٹ روم نمبر پچیس میں اس کی اَپنی ماں پڑی ہوئی تھی۔ ماں بیمار تو کب کی تھی ، شاید اب تو اُسے بھولنے لگا تھا کہ وہ کبھی ٹھیک بھی رہی ہو گی۔ اُسے ابا کے مرنے کے بعد دائیں طرف فالج پڑا تھا اور وہ بستر سے جا لگی تھی۔
شروع شروع میں جب پیاس سے اُس کا حلق خشک ہونے لگتا ، بھوک سے انتڑیوں میں کُڑوَل پڑتے یا پھر انجانے میں بستر گیلا ہو جاتا، اتنا زیادہ گیلا کہ وہ کمر کاٹنے لگتا ، تو وہ اُسے بلانے کی کوشش کرتی تھی۔ ’اُوں آؤں ، جیسی آوازیں نکالنے کے لیے اُسے حلق اور چھاتی پر اِتنا بوجھ ڈالنا پڑتا تھا کہ نچلا جبڑا ،ایک طرف کو ڈھلک جاتا اور سارا بدن سکڑ کر دہرا ہونے لگتا۔ وہ پہنچ جاتا ۔۔۔۔پہلے پہلے فوراً۔۔۔۔ لپک کر، مگر یہ معمول کا حصہ ہو گیا تو لپک جھپک میں وقفے پڑنے لگے ۔۔۔۔ کہ بعد میں اُسے خود کو تیار کرنا پڑتا تھا۔
ایک روز جب اُس کی ماں آواز دینے کے بعد اپنا جبڑا ڈھلکا چکی تھی اور گھُٹنے اُوپر کو کھسا کر اُس نے اپنا بدن بھی دہرا کر لیا تھا کہ کال بیل بجی ۔۔۔۔
"ٹ۔۔۔۔ ا اا"
یوں جیسے باہر بٹن پر آہستگی سے انگشت رکھ کر فوراً ہٹا لی گئی ہو اور ادھر اندر کال بیل کی آواز ٹوٹ کر گر گئی ہو ۔۔۔۔ پھر خاموشی چھا گئی ۔۔۔۔ طویل خاموشی ، اتنی کہ ماں کی آواز اُس میں کہیں ڈوب گئی۔ اُس کا اپنا دِل رُک سا گیا ، ایک قدرے طویل آواز کے لیے۔
ندرت جب بھی آتی تھی پہلی بار پش بٹن کو ذرا سا چھو کر ہاتھ گرا دیا کرتی تاہم دوسری بار معمول سے کہیں لمبی "ٹرراررارن" ہوتی۔ اتنی کہ وہ اس آواز کے بند ہونے سے پہلے تک صدر دروازے تک بہ سہولت پہنچ جایا کرتا تھا۔ اُس روز بھی ایسا ہی ہوا، اور وہ باہر پہنچ گیا۔ وہ اندر نہیں آئی تھی ۔۔۔۔ اس کے انداز بتا رہے تھے وہ اندر بیٹھ کر باتیں کرنے کو آئی ہی نہیں تھی۔ اُس نے بغیر کچھ کہے گاڑی کی طرف اشارہ کیا۔ ندرت کے لیے اُس کا ارادہ کوئی معنی نہیں رَکھتا۔ نبیل خود بھی اُسے سامنے پا کر اپنا ارادہ منہا کر لیا کرتا تھا۔ وہ ہے ہی ایسی ، رَکھ رَکھاؤ اور دَبدَبے والی۔ اگر وہ صرف غیر معمولی حد تک حسین ہوتی تو شاید ایسی نہ ہوتی۔ معاشی آسودگی اس کے انگ انگ سے اور اُس کی ہر ادا سے بہتی تھی ۔۔۔۔ یوں جیسے کوئی شریر ندی ڈھلوان میں لپکتی ہے۔
ڈھلوان میں نبیل تھا ۔۔۔۔ اور ہر بار وہ بہہ جاتا تھا ،بے ارادہ ہی۔
اُس روز جب وہ کئی گھنٹوں کے بعد گھر پلٹا تھا تو اندر داخل ہوتے ہی پیشاب کی سڑاند کے بھبکوں نے اُس کا منھ پھیر کر رکھ دیا۔ اُس کی نظر ماں کی چارپائی کے نیچے پڑی۔ وہاں ، جہاں سارا فرش گیلا ہو رہا تھا۔ ڈھلوان چوں کہ دروازے کی سمت تھی لہذا ایک گیلی سی لکیر اُدھر تک بہہ آئی تھی۔ دُکھ اور ندامت ایک ساتھ اُس کے اندر سے پھوٹ پڑا، بے ارادہ ہی۔
آدمی ارادے سے دُکھی کہاں ہوتا اور ارادہ کر کے اپنے دُکھ دَرد کیسے ٹال سکتا ہے۔
زِندگی کی وہ ساری دِل کشی جو جذبوں سے کناروں تک بھری ہوئی ایک لڑ کی کے سبب کچھ دیر پہلے تک مہک بن کر اس کی سانسوں میں رچی بسی ہوئی تھی ،اب وہ کہیں نہیں تھی۔ ماں نے اُسے دیکھ کر منھ دوسری طرف پھیر لیا تھا۔ اُس نے ماں کے اوپر چادر ڈالی اور اپنا منھ بھی دوسری طرف پھیر لیا۔ اب صرف اس کے ہاتھ کام کر رہے تھے اور جب وہ ماں کا بدن پونچھ پانچھ کر اُسے خشک کر چکا تو منھ پھیرے پھیرے اسے دونوں بازوؤں میں اُٹھا کر پاس پڑی دوسری چارپائی پر ڈالا۔ نبیل کو یہ جان کر شدید صدمہ ہوا کہ ماں اپنا وزن بڑی تیزی سے گرا چکی تھی۔
جس انہماک ،تردّد ،احتیاط اور احترام سے اُس نے ماں کے بدن کو دوسری طرف دیکھتے رہتے ہوے سُکھایا تھا ،چادر کی اوٹ تلے اس کا لباس بدلا تھا۔ پیشاب سے سَنے ہوے بستر کو الگ کر کے صاف ستھرا گدا بچھا کر اوپر یوں چادر پھیلائی تھی کہ اس میں ایک شکن بھی باقی نہ رہی تھی اس نے ماں کی پیشانی کی ساری شکنیں معدوم کر دی تھیں اور اُس کی پوری طرح کھلی رہنے اور ہر دم پھڑ کنے والی دائیں آنکھ کو آنسوؤں سے بھر دیا تھا۔
ہسپتال کی راہداری میں ، کارڈیالوجی وارڈ سے ذرا آگے ، جہاں ایک اور راہداری پہلی کو کاٹتی تھی، وہیں ، چاروں کونوں پر،دیواروں کے ساتھ لوہے کے بینچ جڑ ے ہوے تھے۔ وارڈ نمبر تین میں داخل ہونے سے پہلے وہ یہاں کچھ لمحوں کے لیے بیٹھ جایا کرتا تھا۔۔۔۔ شروع شروع میں نہیں ، تب سے کہ جب ماں کو ہسپتال میں داخل ہوے دو مہینے سے بھی زیادہ عرصہ ہو گیا تھا۔ پھر تو اُسے یہاں پہنچ کر جب بھی کوئی بینچ خالی نظر آتا تو ضرور بیٹھتا تھا۔
پہلی بار وہ ندرت کے ساتھ یہاں بیٹھا تھا ، مگر جاتے ہوے نہیں ،ماں کو کمرا نمبر پچیس میں دیکھ کر آنے کے بعد۔ ندرت کو بہت تشویش تھی کہ پیشنٹ میں سروائیول کے امکانات بہت کم تھے۔ وہ ہسپتال اُس کی ماں کو دیکھنے پھر کبھی نہیں آئی تھی تا ہم اس کے بعد جب بھی اس نے اسے فون کیا وہ ہر بار اُس کی ماں کی بیماری کی طوالت کے خوف سے سہمی ہوئی لگی۔ نبیل کی ماں کی بیماری واقعی طویل ہو گئی تھی۔ شوگر کے سبب بیڈسولز بھی ٹھیک نہ ہو رہے تھے۔ وہ سانس لیتی تو چھاتی میں سیٹیاں بجتی تھیں۔ کچھ عرصہ تو ڈاکٹروں نے آکسیجن کا ماسک منھ پر چڑھائے رکھا مگر جب ہر سانس پر سارا بدن جَھٹکے کھانے لگا تو انہوں نے نرخرے کے قریب کٹ لگا کر نالی اندر پھیپھڑوں میں گھسیڑ دی۔ کوئی بھی ڈاکٹر یقین سے کچھ نہیں کَہ سکتا تھا کہ اُس کی ماں کے پھیپھڑے خود سے سانس لینے کے لیے کب تک قابل ہو پائیں گے۔ کبھی تو وہ بہت امید افزا باتیں کرتے اور کبھی بالکل ہی مایوس کر دیتے تھے۔
ندرت ہسپتال آنے کے اگلے پندرہ دنوں میں ہی اُس سے مایوس ہو چکی تھی۔ اسے مایوس کرنے میں اس کے ڈیڈی اور مما دونوں کا ہاتھ تھا۔ ان کی اَپنی فیملی کا ایک اچھا لڑ کا کب سے اُن کی نظر میں تھا مگر ان کا بس نہ چل رہا تھا۔ وہ اَپنی بیٹی سے بہت محبت کرتے تھے مگر اس پر اپنا کوئی فیصلہ ٹھونسنا نہیں چاہتے تھے۔ تا ہم ہسپتال سے واپسی پر جب ندرت نے اس کی ماں کی کنڈیشن بتائی تھی تو دونوں کو اُسے قائل کرنے میں زیادہ مشکل پیش نہیں آئی تھی۔ ایک ایسے لڑ کے کا انتظار جو اَپنی ماں کے ساتھ اس قدر اٹیچڈ تھا کہ فی الحال کچھ اور سوچ ہی نہیں سکتا اس کا کتنا اِنتظار کیا جا سکتا تھا؟
ڈاکٹروں کا کہنا تھا کہ وہ عمر کے اس مرحلے میں تھی کہ اگر وہ سروائیو کر بھی جائے تو بھی اُسے بہت کئیر، سہارے اور مسلسل میڈیکل ایڈ کی ضرورت رہے گی۔ ندرت کے لیے یہ بات بہت مایوس کُن تھی۔ مگر مایوس کرنے والی بڑھیا کا بیٹا بہ ہر حال ڈاکٹروں کی باتوں سے اُمید کے معنی نکال لیا کرتا تھا۔
اگلے پندرہ دن نبیل نے مزید اِنتظار کیا۔ ندرت اُسے ملنے تو نہیں آئی تاہم اس نے ہر روز فون کیا۔ اگر چہ وہ اُس سے صرف اُس کی ماں کی بیماری کی باتیں نہیں کرنا چاہتی تھی مگر وہ کوئی دوسری بات کر سکنے سے پہلے ہی اس قدر نڈھال ہو جاتا تھا کہ وہ کوئی اور بات چھیڑنے کا حوصلہ ہی نہ کر پاتی تھی۔ ایک خوبصورت لڑ کی جس کے سامنے زِندگی کے راستے پوری طرح کھلے تھے وہ کسی بھی ایک لڑ کے سے محبت تو کر سکتی تھی مگر اس لڑ کے سے صرف اس کی ماں کی بیماری کی باتوں پر اِکتفا نہیں کر سکتی تھی۔۔۔۔ اور نہ ہی وہ کوئی اور بات کرنے کے لیے طویل اِنتظار کر سکتی تھی۔ لہذا بہت تیزی سے دقل کے اندر خُوشبو کی طرح بسی ہوئی محبت کے معدوم ہو نے پر اسے کوئی بہت زیادہ الجھن نہیں ہو رہی تھی۔
اس نے پندرھویں دِن ہی اَپنے کندھے اُچکا کر جَھٹک دئے ے اور سوچا شاید اس کی محبت کی پوریں اس لڑ کے کے دِل پر بس اِتنے ہی دورانیے کے لیے ٹھہر سکتی تھیں۔ تاہم اگلے دو روز اس نے اسے مسلسل کئی بار کالز کیں۔ وہ اسے موجودہ دباؤ کی صورت حال سے باہر کھینچ لانا چاہتی تھی۔ وہ باہر نہ آ پایا تو وہ اُس سے مکمل طور پر مایوس ہو گئی۔
نبیل ایسا بیٹا نہ تھا جو اَپنی ماں سے مایوس ہو جاتا۔ کبھی کبھی تو خود اُسے یوں لگتا جیسے وہ ابھی تک ماں کی کوکھ ہی میں تھا، سنگ تراش عباس شاہ کے اس ہیوج مجسمے کی طرح ، جو پتھر سے نہیں تراشا گیا تھا مگر نہ چھوؤ تو سنگ مر مر کا لگتا تھا اور جس کے عین وسط میں ماں کے پیٹ کے اندر گھٹنوں میں سر گھسیڑے ایک بچہ تھا۔
وہ بچہ وہ خود تھا۔
حاملہ ماں کے بلوریں پتھر کے نظر آنے والے مجسمے کو اس نے تجسس سے چھو ا ، وہ تھر موپول جیسے اتنے ہلکے مٹریل کا بنا ہوا تھا کہ چھو نے پر لرزنے لگا تھا۔
اس کی ماں کا جسم اسی مجسمے کی طرح ہلکا پھلکا ہو گیا تھا مگر چھونے پر لرزتا نہ تھا۔
وہ بے سدھ پڑے وجود کو دیکھتا تو عجب وسوسے اس کے بدن پر تیر جایا کرتے اور اس وجود سے الگ رہنے کا خیال ہی اس کے بدن پر لرزہ طاری کر دیتا تھا۔ تا ہم ہوا یوں کہ دن گزر رہے تھے اور گزرتے دنوں کو کون روک سکتا تھا۔ ندرت جس کے پہلے فون آ جایا کرتے تھے اب نہیں آ رہے تھے۔ دو تین بار اس نے اس سے خود رابطے کی کو شش بھی کی مگر ہر بار اسے بتایا گیا کہ وہ گھر پر نہیں تھی۔ حتی کہ اس کا اپنا فون آ گیا۔ اُس نے اس کی ماں کا حال بھی نہیں پوچھا اور بغیر کسی تمہید کے اَپنی منگنی کی خبر دے دی۔ اُسے ندرت کی آواز میں ایک لرزاہٹ سی محسوس ہو ئی مگر فون سنتے ہوے اُس کا صبر اور ضبط کا خوگر دِل اس شدت دھڑ کا اور اتنی گہرائی میں ڈوبنے لگا تھا کہ لفظ اس کا ساتھ چھوڑ گئے اور وہ کچھ بھی نہ کَہ پایا۔ وہ مایوسی کے پانیوں میں ڈوب رہا تھا مگر اسے یقین کیسے آتا کہ اس کی محبت اس سے بچھڑ گئی تھی ، یوں کہ ساری رفاقت خواب سی لگنے لگی تھی۔
تاہم اُس نے خود کو سنبھالا دینا تھا۔۔۔۔اور اُس نے خود کو سنبھا لا دیا کہ ُاس کے علاوہ اُس کے پاس کوئی راستہ نہیں تھا۔ وہ پورے حواس میں تھا جب ڈاکٹر کَہ رہے تھے :
" حتمی طور پر کچھ نہیں کہا جا سکتا، پیشنٹ کتنے روز تک سٹیبل ہو پائے"
پھیپھڑوں کو سہولت دینے کے لیے جو نالی ڈالی گئی تھی اُسے نکالا جاتا تو سانسوں کے جَھٹکے پھر سے سارے بدن کو جھنجھوڑنے لگتے۔
اُسے وہیں بینچ پر بیٹھے بیٹھے شاید اُونگھ آ گئی تھی۔ وہ نہیں جانتا تھا کہ اُسے وہاں اُونگھتے اُونگھتے کتنا وقت گزر چکا تھا۔ رات ماں کی حالت بہت بگڑ گئی تھی اگرچہ ڈاکٹروں نے آکسیجن کی نالی پھیپھڑوں میں ایک بار پھر گھسیڑ کر فوری ریلیف فراہم کر دیا تھا مگر وہ نالی جو ناک سے معدے تک گھسیڑی گئی تھی ماں کو بہت اُلجھا رہی تھی۔ وہ بار بار نالی کھینچنے کے لیے ہاتھ اوپر لے آتی۔ شاید نالی گزارتے ہوے جلد جہاں اندر کہیں چھِل گئی تھی، وہیں جلن ہو رہی تھی۔ نبیل نے ڈیوٹی پر موجود ڈاکٹر کو جا کر بتا یا بھی۔ مگر اس کا کہنا تھا:
" معمولی سا ریپچر ہے خود ہی ہیل اپ ہو جائے گا، ذرا دھیان رکھیں کہ پیشنٹ نالی نکال نہ دے۔"
ماں اگر چہ غنودگی میں تھی مگر اس کا ہاتھ بار بار ناک کی طرف کھسکنے لگتا تھا۔ وہ ہاتھ تھام کر رَکھتا تو وہی الجھن ماں کے کپکپاتے ہاتھ کے راستے خود اس کے اندر اتر جاتی۔ یہاں تک کہ اس کا دِل چاہنے لگا ،وہ اس نالی کو خود ہی ماں کی ناک سے کھینچ کر اُلجھن سے نکل آئے۔
وہ رات بھر جبر کرتا رہا اور جاگتا رہا۔ کھڑ کی سے ذرا سا صبح نے جھانکا تو وہ اس کے تعاقب میں باہر نکل گیا۔ وہ ادھر اُدھر گھومتا رہا ، یوں ہی۔ واپس پلٹا تو اس کے بدن پر عجیب طرح کا خالی پن قابض ہو چکا تھا۔ ہسپتال میں داخل ہوتے ہوے ایمرجنسی میں ہونے والی بھاگ دوڑ کو بھی اس نے خالی خالی نظروں سے دیکھا۔ بین کرتی عورتیں بہت بے ہودہ لگیں۔ اس نے اُلجھتے ہوے سوچا کہ ان کے یوں دہرے ہو ہو کر گرنے سے کیا مردے زندہ ہو جائیں گے ؟۔۔۔۔ اور ایک تلخ سی ہنسی ہنس دیا۔
اندر سے اُٹھنے والے سوال کا اس کے نزدیک یہ مناسب جواب تھا۔
رونے والیوں میں ایک لڑ کی بہت خوب صورت تھی اور مرنے والی ماں جیسی بوڑھی بہت پر وقار۔ دونوں کو اُس نے صرف ایک نظر ہی دیکھا اور آگے بڑھ گیا تھا۔
ایمرجینسی سے کارڈیالوجی وارڈ کی راہداری تک وہ ہمیشہ دُکھ کی گرفت میں رہتا تھا مگر اس روز وہ اندر سے بالکل خالی تھا۔ بینچ پر بھی وہ ارادہ کر کے نہیں ، یوں ہی بیٹھ گیا تھا اور اِتنی دیر تک اونگھتا رہا کہ وقت کے تیزی سے گزرنے کا اِحساس پوری طرح معدوم ہو گیا۔

وہ ٹھیک سے اندازہ نہ کر پا یا کہ ایک اسٹریچر کے تیزی سے دھکیلے جانے کے باعث اُٹھنے والے شور نے اُسے کتنی دیر بعد بیدار کیا تھا۔ اسٹریچر وارڈ نمبر تین کی راہداری ہی سے لایا جا رہا تھا اُسے غیر معمولی تجسس ہوا کہ وہ اس کا چہرہ دیکھے۔ اس نے اس کا چہرہ دیکھا بھی مگر یہ اس کی ماں کا چہرہ نہیں تھا۔ وہ الٹے قدموں چلتا ،بینچ پر ڈھے گیا۔ شاید یہ وہ پہلا روز تھا جب نبیل نے اَپنی ماں کی مشکل آسان ہونے کی دعا کی تھی۔
وہ دعائیں کرتا رہا۔ حتی کہ اس کے ہاں اثاثہ سمجھے جانے والے سارے مقدس لفظ معنوں سے خالی ہو گئے۔ یوں ، جیسے اسے با ثروت بنانے والے سارے کرنسی نوٹوں کے مار کے اُڑ گئے ہوں۔
زبان کی ڈھیری پر کیڑوں کی طرح کلبلانے اور رینگنے والے یہ لفظ بے دھیانی میں ہونٹوں پر آ کر تیرنے لگتے اور پھر اسی بے خبری میں تالو سے چپک کر بے سدھ ہو جاتے۔ وہ دیکھ رہا تھا مگر مرنے والوں اور ان کے ساتھ زندہ درگور رہنے والوں کے بیچ کو ئی تمیز نہ کر پا رہا تھا۔ لاشیں اس کے سامنے سے گزرتی تھیں۔ وہ ان پر نظر ڈالتا، یہ لاشیں اُسے دُکھ کی بہ جائے تسکین دینے لگی تھیں۔ تسکین نہیں اُس کا سا احساس۔ ملتا جلتا اور الگ سا بھی۔ اور یہی احساس شاید خود اس کے زندہ ہونے کی علامت تھا۔ وہ سوچ سکتا تھا کہ مرنے والوں کی نہیں بل کہ انتظار کھینچنے والوں کی مشکلیں آسان ہو رہی تھیں۔ ایسے میں اسے اپنے اندر سے تعفن اُٹھتا محسوس ہوا۔ اُس نے اپنا سارا بدن ٹٹولنے کے لیے اُدھیڑ ڈالا۔ بہت اندر گھپ اندھیرے میں دو لاشیں پڑی تھی۔ اُس نے صاف پہچان لیا ان میں سے ایک اس کی اَپنی محبت تھی اور دوسری کو دیکھے بغیر منھ پھیر لیا اور پورے خلوص سے رونے کی سعی کی مگر تعفن کا ریلا اسے دُکھ سے دور ،بہت دور بہائے لیے جاتا تھا۔

٭٭٭
اپنے وقت سے تھوڑا پہلے
حیدر قریشی
خواہش تھی کہ اک بار کبھی خود سے بھی ملتے
فرصت کبھی اے گردشِ حالات عطا کر
جرمنی کی مصروف ترین زندگی میں معمولاتِ زندگی مشینی انداز سے گزر رہے ہیں۔ مجھے نہ صرف بہت سارے عزیزوں اور دوستوں سے ملاقات نہ ہو سکنے کی حسرت رہتی ہے بلکہ کبھی کبھار تو خود سے ملنے کی بھی شدید خواہش ہوتی ہے۔ لیکن یہاں مکروہاتِ دنیا سے یا معمولاتِ زندگی سے مہلت ہی نہیں مل رہی۔ مجھے اتنا اندازہ ہے کہ میرے اندر میرے باہر سے زیادہ بہتر، کچھ ہے۔ لیکن جہاں بدن کے تقاضوں سے ہی جان نہ چھوٹ رہی ہو وہاں اندر کی طرف دھیان کہاں جا سکتا ہے۔
ڈیوٹی پر آنے جانے سمیت دس گھنٹوں کی مشقت کے بعد ساڑھے نو بجے شب کو گھر پہنچتے ہی پہلے لباس تبدیل کرتا ہوں ،باتھ روم سے فارغ ہوتا ہوں۔ پھر انٹرنیٹ پر آئی ہوئی ای میلز دیکھتا ہوں اور ان کے جواب لکھتا ہوں۔ دس بجے شب ٹیلی کاسٹ ہونے والے جیو ٹی وی کے خبر نامہ کے پہلے پندرہ بیس منٹ کی خبریں دیکھنا میرا معمول ہے اور اسی دوران ہی رات کا کھانا کھاتا ہوں۔ کھانا کھا کر تھوڑی دیر کے لئے باہر سیر کرنے کے لئے نکل جاتا ہوں۔ دس منٹ کی سیر کے بعد واپس آ کر مغرب اور عشا کی نمازیں جمع کر کے پڑھتا ہوں۔ گیارہ بجے کسی اہم ٹاک شو کو دیکھتا ہوں اور دیکھتے دیکھتے ہی صوفے پر سو جاتا ہوں۔ صبح فجر کی نماز کے وقت پر جاگ جاتا ہوں۔ حوائجِ ضروریہ کے بعد نماز، قرآن کی بچپن کی پڑی ہوئی عادت پور ی کرتا ہوں۔ اس دوران بیوی بچے بھی جاگ جاتے ہیں۔ سب اپنے اپنے کام پر جانے کی تیاریوں میں مشغول ہوتے ہیں۔ بیوی ناشتہ تیار کرتی ہے تو ہم دونوں مل کر ناشتہ کرتے ہیں۔ پھر میں کچھ دیر کے لئے سو جاتا ہوں۔
دس بجے کے لگ بھگ جاگ کر تازہ دَم ہوتا ہوں۔ کچھ وقت انٹرنیٹ پر گزارتا ہوں۔ پھر ملازمت پر جانے کی تیاری کرتا ہوں۔ سوا بارہ بجے والی بس مجھے میرے گھر کے پاس سے مل جاتی ہے۔ بس پر بیٹھ کر اپنے شہر ہیٹرس ہائم کے ریلوے اسٹیشن تک پہنچتا ہوں۔ وہاں سے مجھے فرینکفرٹ شہر تک جانا ہوتا ہے۔ پلیٹ فارم نمبر ۳پر فرینکفرٹ جانے والی ٹرین آتی ہے جبکہ پلیٹ فارم نمبر ۲ پر فرینکفرٹ سے آنے والی ٹرین آتی ہے۔ میں سیڑھیوں کے قریب اپنی ٹرین کا انتظار کرتا ہوں۔ میری ٹرین سے تین منٹ پہلے فرینکفرٹ سے ٹرین آ جاتی ہے اور اس کے آگے جانے تک میری اپنی ٹرین پہنچ جاتی ہے۔ میں اپنی ٹرین کے آگے والے ڈبے میں بیٹھا کرتا ہوں کہ وہاں سے مجھے اپنی اگلی منزل کی طرف جانے میں چند قدموں کے چلنے کی بچت ہو جاتی ہے۔ اس حساب سے چونکہ میں فرینکفرٹ جانے والی ٹرین کے پہلے ڈبے کے مقام پر کھڑا ہوتا ہوں ،اس لئے فرینکفرٹ سے آنے والی ٹرین کا آخری ڈبہ میرے قریب آ کر رُکتا ہے۔ یوں میں تین منٹ کے عرصہ میں اس ٹرین سے اترنے والی سواریوں کو سرسری سا دیکھ لیا کرتا ہوں۔ ہم سب آنے اور جانے والے مزدور اور دفتر پیشہ لوگ ہوتے ہیں۔ اس لئے تقریباً سارے چہرے عام طور پر جانے پہچانے سے ہوتے ہیں۔ ایک دن میں نے معمول کے مطابق فرینکفرٹ کی طرف سے آنے والی سواریوں کو دیکھنے کی بجائے ویسے ہی اپنے پلیٹ فارم پر اپنی ٹرین کی آمد کا انتظار شروع کر دیا۔ اچانک کسی نے پیچھے سے میرے کندھوں کو تھپتھپایا۔ میں نے مُڑ کر دیکھا تو میرا چھوٹا بیٹا تھا جو طبیعت تھوڑی سی خراب ہونے کی وجہ سے دفتر سے جلدی آ گیا تھا۔ اس کو ڈاکٹر سے فوری رجوع کرنے کی ہدایت کرنے کے باوجود مجھے اپنے بیٹے سے اس طرح کی اچانک ملاقات خوشگوار سی لگی۔ اور پھر عجیب سا معاملہ ہوا۔ تب سے جب بھی میں فرینکفرٹ کی طرف جانے والی ٹرین کے لئے جاتا ہوں ، فرینکفرٹ سے آنے والی ٹرین کو صرف اس وجہ سے دیکھتا ہوں کہ شاید میرا چھوٹا بیٹا پھر اس ٹرین سے اترے۔ ایک بار سنیچر کا دن تھا۔ آفس میں چھٹی کے باعث بیٹا گھر پر ہی تھا لیکن مجھے اپنے اولڈہوم میں معمول کے مطابق کام پر جانا تھا۔ میں گھر کے دوسرے افراد کی طرح بیٹے سے بھی ہاتھ ملا کر اور خدا حافظ کہہ کر گھر سے نکلا۔ لیکن شہر ہیٹرس ہائم کے ریلوے اسٹیشن پر پہنچ کر جیسے ہی فرینکفرٹ سے آنے والی ٹرین آئی،میں اس طرح اسے دیکھنے لگا جیسے ابھی اس میں سے میرا بیٹا اُترے گا۔ پھر مجھے خیال آیا کہ بیٹا تو گھر پر ہے ،میں کس کا انتظار کر رہا ہوں !اب بیٹے نے اپنی کار لے لی ہے اور وہ کار پر ہی آفس آتا جاتا ہے لیکن میں پھر بھی ہر بار فرینکفرٹ سے آنے والی ٹرین کو ایسے دیکھتا ہوں جیسے میرا چھوٹا بیٹا اس میں سے اترے گا اور میں اس سے ہونے والی ہلکی سی ملاقات کی خوشگواری کو محسوس کروں گا۔ جاب پر جا کر سب سے پہلا کام یہ کرتا ہوں کہ ظہر اور عصر کی نمازیں جمع کر کے پڑھ لیتا ہوں۔
پچھلے دنوں جرمنی کی سب سے زیادہ مالیت ۳۵ ملین یورو کی لاٹری کے بخار نے پورے جرمنی کو اپنے گھیرے میں لے لیا تھا۔ لاٹریوں کے چکر میں نہ پڑنے کے باوجود ۳۵ ملین اتنی بڑی رقم تھی کہ میں نے بھی اسے کھیلنے کا ارادہ کر لیا۔ کچھ خاص دعائیں پڑھ کر حصہ لے لیا۔ ۳۵ ملین یورو کا مطلب ہے ساڑھے تین کروڑ یورو۔ اور اس رقم کو پاکستانی مالیت میں تبدیل کیا جائے تو پونے تین ارب روپے بنتے ہیں۔
لاٹری کھیلنے کے بعد میں نے اس کا فیصلہ ہونے سے پہلے بہت سارے منصوبے بنا لئے تھے۔ جرمنی میں ہی ایک بڑا رہائشی منصوبہ، جس میں میرے سارے بچے اپنے اپنے گھروں میں ایک ساتھ ہوں گے۔ جرمنی میں ایک کمپنی کا قیام اور پاکستان اور انڈیا میں اس کمپنی کی طرف سے انویسٹمنٹ کے پروجیکٹس۔ بچوں کے لئے ان کے ذہنی میلانات کے مطابق جرمنی میں مناسب کاروبار۔ پاکستان میں اپنے پرانے گاؤں کے آس پاس ایک بڑی حویلی کی تعمیر۔ پھر بہت سارے قریبی عزیزوں اور دوستوں کے لئے بعض منصوبے ،جن کے مطابق انہیں مالی امداد دینے کی بجائے اپنے پیروں پر مضبوطی سے کھڑا کرنے کے منصوبے شامل تھے۔ اسی طرح بعض فلاحی پروگرام شروع کرنے کے خاکے۔ بہت ساری باتیں میرے ذہن میں آ گئی تھیں اور میں نے خود کو ذہنی طور پر ان ساری ذمہ داریوں کے لئے تیار کر لیا تھا۔ جس دن شام کو قرعہ اندازی ہونا تھی اس دن میری معمول کی تلاوت کے دوران سورۃ انفال کی آیت انما اموالکم و اولاد کم فتنۃ نے مجھے ہلکا سا جھٹکا لگایا۔ یہ آیت آج کے دن ہی کیوں پڑھنے میں آئی اور پڑھتے وقت اتنی توجہ کیوں کھینچ گئی؟۔ لیکن پھر میں نے اسے ایک اتفاق سمجھ کر ذہن سے جھٹک دیا۔
قرعہ اندازی کا شفاف عمل ٹی وی پر میں نے اور میرے بیٹے نے براہِ راست ایک ساتھ دیکھا۔ میرا بیٹا کافی جذباتی ہو رہا تھا۔ تب میں نے اسے سمجھایا کہ اگر انعام نکل آئے تو تب بھی اپنی حیثیت سے باہر نہیں ہونا۔ انعام نہیں نکلتا تو غمزدہ ہونے کی ضرورت نہیں ہے۔ دونوں صورتوں میں خود کو نارمل رکھنا ہے۔ قرعہ اندازی ہوئی تو ہمارا انعام نہیں نکلا۔ ۳۵ملین کا انعام کسی اور کو مل گیا۔ بیٹا میرے سمجھانے کے باوجود کافی افسردہ ہوا۔ میں اسے تسلی دیتا رہا۔ مجھے لاٹری کا بڑا انعام حاصل نہ کر پانے کا افسوس نہیں تھا لیکن اپنے کئی منصوبوں کے ادھورے رہ جانے کی تھوڑی سی حسرت دل میں ضرور ہونے لگی تھی۔ انعام نکل آنے کی صورت میں اگلے دن میں نے اپنی مزدوری والی جاب پر نہ جانے کا طے کر لیا تھا۔ انعام نہیں نکلا تو اگلے دن میں معمول کے مطابق اپنی جاب پر چلا گیا۔ جاب سے واپسی پر روز کے معمولات سے گزرتا ہوا،رات کا کھانا کھا کر چند منٹ کی سیر کے لئے نکلا۔
اپنے گھر کے قریب کی گلیوں سے گزرتے ہوئے اچانک مجھے عجیب سی روشنی محسوس ہوئی،سٹریٹ لائٹس سے بالکل مختلف،جیسے مستقبل کے کسی دَور کی کوئی روشنی ہو۔ اسی روشنی میں یکایک ایک نوجوان دوڑتا ہوا میرے پاس آیا۔ اس نے ایک بریف کیس مجھے تھماتے ہوئے کہا اس میں ۳۵ ملین یورو مالیت کے قیمتی ہیرے اور سونے کے بسکٹ ہیں۔ پولیس میرے پیچھے لگی ہوئی ہے۔ آپ اسے لے لیں ،میری طرف سے آپ کے لئے تحفہ ہوا۔ اور پھر وہ نوجوان آناً فاناً غائب ہو گیا۔ مجھے لگا جیسے میرے سارے منصوبے پورے کرنے کے لئے خدا نے کوئی آسمانی مدد بھیج دی ہے لیکن اس خیال کے ساتھ ہی پولیس کی گاڑیوں کے سائرن کی آوازیں سنائی دینے لگیں۔ میرے دل کی دھڑ کن ایک دَم تیز ہو گئی۔ میں اپنی سیر کو ادھورا چھوڑ کر گھر کی طرف واپس پلٹا لیکن ابھی میں اپنی بلڈنگ کے قریب ہی پہنچا تھا کہ سائرن بجاتی ایک پولیس کار میرے قریب آ کر رُک گئی۔ پولیس والے مجھ سے اُسی نوجوان کی بابت پوچھ رہے تھے لیکن میرے جواب دینے سے پہلے ہی اُن کی نظر میرے ہاتھ میں پکڑے ہوئے بریف کیس پر پڑ گئی۔ تب مجھے بائبل کی ایک آیت یاد آئی:
’’ہم سونے کو آگ سے اور انسان کو سونے سے آزماتے ہیں ‘‘
پولیس مجھے گرفتار کر رہی تھی،اسی لمحے مستقبل کے کسی دَور جیسی عجیب سی روشنی غائب ہو گئی اور میں نے سٹریٹ لائٹ کی روشنی میں دیکھا کہ سڑ ک کے دوسری طرف پولیس نے ایک نوجوان کو گرفتار کیا ہوا ہے۔ اس کا بریف کیس پولیس کی تحویل میں ہے۔ وہ نوجوان بالکل وہی تھا جو کچھ دیر پہلے مجھے اپنا بریف کیس دے گیا تھا۔ لیکن اب نہ تو میرے پاس کوئی بریف کیس تھا اور نہ ہی پولیس نے مجھے کوئی ہتھکڑی لگائی ہوئی تھی۔ تو پھر جو کچھ مجھ پر گزرا، یا میں نے محسوس کیا وہ سب کیا تھا؟کیا میں نے کوئی کشفی نظارہ سا دیکھا تھا یا کسی روشنی نے مجھے اپنے وقت سے چند منٹ پہلے کا سفر کرا کے پھر واپس اپنے مقام پر چھوڑ دیا تھا؟ مجھے کچھ سمجھ نہیں آ رہی تھی۔ لیکن کچھ سمجھ آ بھی رہی تھی۔
کل رات والے نظارے یا تجربے کے بعد ساری رات مجھے ٹھیک سے نیند نہیں آ سکی تھی اور آج جب میں جاب پر جانے لگا ہوں تو طبیعت کافی بوجھل ہے۔ گھر سے باہر نکلا تو گہرے بادل اور دھند ایک دوسرے میں مدغم دکھائی دئیے۔ ہیٹرس ہائم ریلوے اسٹیشن پر پہنچا تو ریلوے کے عملہ کی طرف سے اعلان ہو رہا تھا کہ ویزبادن سے فرینکفرٹ جانے والی ٹرین دس منٹ لیٹ آ رہی ہے۔ دھندلی فضا نے ریلوے اسٹیشن کی روشنیوں کو بھی مدھم کر رکھا ہے۔ اس دوران فرینکفرٹ سے آنے والی ٹرین اپنے ٹھیک وقت پر آ گئی اور میں اپنی عجیب سی عادت کے مطابق دیکھنے لگتا ہوں کہ شاید میرا بیٹا اس میں سے اُتر کر آ رہا ہو۔ فضا کی دھندلاہٹ کے باوجود واقعی میرا چھوٹا بیٹا انجن کے ساتھ والے ڈبے سے نیچے اُترا ہے اور میری طرف آ رہا ہے۔ میرے ہونٹوں پر ہلکی سی مسکراہٹ پھیل گئی ہے۔ لیکن جیسے جیسے میرا بیٹا قریب آتا جا رہا ہے ،میری مسکراہٹ، حیرت آمیز ہوتی جا رہی ہے۔ کیونکہ اب وہ میرا بیٹا نہیں لگ رہا بلکہ صاف طور پر دکھائی دے رہا ہے کہ میرے ابا جی میری طرف آ رہے ہیں۔ میں ابا جی کا استقبال کرنے کے لئے ان کی طرف آگے بڑھ کر جاتا ہوں۔ لیکن جب ان کے قریب پہنچتا ہوں تو میری حیرت کی انتہا نہیں رہتی۔ یہ تو میں خود ہوں !
میں اپنے آپ سے گلے مل رہا ہوں اور ایسے لگ رہا ہے کہ میں خود سے نہیں بلکہ اپنے سارے آبا و اجداد اور اپنی ساری موجودہ اور آنے والی نسلوں کو گلے مل رہا ہوں۔ اسی حالت میں دیکھتا ہوں کہ فرینکفرٹ سے آنے والی ٹرین آ رہی ہے۔ دور سے اس کی ہیڈ لائٹ کی چمک اسٹیشن کی طرف بڑھتی چلی آ رہی ہے۔
مجھے رات والا واقعہ یاد آ جاتا ہے اور میں مزید کسی حیرت میں پڑے بغیر یقین کر لیتا ہوں کہ فرینکفرٹ سے آنے والی جو ٹرین کچھ دیر پہلے آ چکی تھی،وہ در اصل اب آ رہی ہے ،ٹرین اسٹیشن پر رُک رہی ہے اور میں اس کے سب سے اگلے ڈبے میں سے اپنے اترنے کا انتظار کرنے لگتا ہوں !
٭٭٭
شیرنی
ایم مبین
جب وہ گھر سے نکلی تو نو بج رہے تھے۔ تیز لوکل تو ملنے سے رہی دھیمی لوکل سے ہی جانا پڑے گا۔ وہ بھی وقت پر مل گئی تو ٹھیک۔ ورنہ یہ تو طے ہے کہ آج پھر تاخیر سے آفس پہنچے گی۔ اور لیٹ آفس آنے کا مطلب ؟ اس خیال کے ساتھ ہی اس کی پیشانی پر بل پڑ گئے اور بھویں تن گئیں۔ آنکھوں کے سامنے باس کا چہرہ گھوم گیا۔ اور کانوں میں اس کی گرجدار آواز سنائی دی۔
" مسز مہاترے ! آپ آج پھر لیٹ آئیں ہیں۔ میرے بار بار تاکید کرنے پربھی آپ روز لیٹ آتی ہیں۔ آپ کی اس ڈھٹائی پر مجھے غصہ آتا ہے۔ آپ کو شرم آنی چاہیئے۔ بار بار تاکید کرنے پر بھی آپ وہی حرکت کرتی ہیں۔ آج کے بعد میں آپ سے کوئی رعایت نہیں کروں گا۔
کوئی اس سے بڑی تیزی سے ٹکرایا تھا اور اس کے خیالوں کا تسلسل ٹوٹ گیا تھا۔ وہ سڑ ک پر تھی۔ بھیڑ اور ٹریفک سے بھری سڑ ک اسے پار کرنی تھی۔ اس لئے اپنے ہوش و حواس میں رہنا بہت ضروری تھا۔ غائب دماغ رہتے ہوئے سڑ ک پار کرنے کی کوشش میں کوئی بھی حادثہ ہو سکتا تھا۔ جو اس سے ٹکرایا تھا وہ تو کہیں دور چلا گیا تھا لیکن اس کے ٹکرانے سے اس پر غصہ نہیں آیا تھا۔
اچھا ہوا وہ اس سے ٹکرا گئی۔ اس کے خیالوں کا سلسلہ تو ٹوٹ گیا اور وہ ہوش کی دنیا میں واپس آ گئی۔ ورنہ تناؤ میں وہ اپنے انہی خیالوں میں کھوئی رہتی اور بے خیالی میں سڑ ک پار کرنے کی کوشش میں کسی حادثہ کا شکار ہو جاتی۔ اس نے چاروں طرف چوکنا ہو کر دیکھا۔ سڑ ک کے دونوں طرف کی گاڑیاں اتنی دور تھیں کہ وہ آسانی سے دوڑ کر سڑ ک پار کر سکتی تھی۔
سگنل تک رکنے کا مطلب تھا خود کو اور دوچار منٹ لیٹ کرنا۔ اس خیال کے آتے ہی اس نے سڑ ک پار کرنے کا فیصلہ کر لیا اور دوڑتی ہوئی سڑ ک کی دوسری طرف پہنچ گئی۔ دونوں طرف سے آنے والی گاڑیاں اس کے کافی قریب ہو گئی تھیں۔ ذرا سی تاخیر یا سستی کسی حادثہ کا باعث بن سکتی تھی۔ لیکن اس نے اپنے آپ کو پوری طرح اس کے لئے تیار کر لیا تھا۔ کوئی حادثہ نہ ہو اس بات کا پورا خیال رکھا تھا۔ سڑ ک پار کر کے وہ اس تنگ سی گلی میں داخل ہوئی۔ جس کو پار کرنے کے بعد ریلوے اسٹیشن کی حد شروع ہوتی تھی۔ گلی میں قدم رکھتے ہی اس کے دل کی دھڑ کنیں تیز ہو گئیں۔ سانس پھولنے لگی اور ماتھے پہ پسینے کی بوندیں ابھر آئیں اس نے ہاتھ میں پکڑے رومال سے پیشانی پر آئی پسینے کی بوندیں صاف کیں اور پھولی ہوئی سانسوں پر قابو پانے کی کوشش کرنے لگی۔ لیکن اسے علم تھا نہ پھولی ہوئی سانسوں پر وہ قابو پا سکے گی اور نہ ہی دل کے دھڑ کنے کی رفتار معمول پر آئے گی۔
ذہن میں کھوٹا کا خیال جو آ گیا تھا۔ اسے پورا یقین تھا۔ گلی کے درمیان میں اس پان کی دکان کے پاس کھوٹا کرسی لگا کر بیٹھا ہو گا۔ اسے آتا دیکھ کر بھدے انداز میں مسکرائے گا اور اس پر کوئی گندہ فقرہ کسے گا۔ کھوٹا کا یہ روز کا معمول تھا۔ صبح شام اس جگہ وہ اس کا انتظار کرتا تھا۔ اسے پتہ تھا سویرے وہ کب آفس جاتی ہے اور شام کو اب واپس آفس سے گھر جاتی ہے۔ اس کے آنے جانے کا راستہ وہی ہے۔ ریلوے اسٹیشن جانے کا اور ریلوے اسٹیشن سے گھر جانے کا کوئی دوسرا راستہ نہیں ہے۔ ایک ہے بھی تو وہ اتنی دور کا راستہ ہے کہ اس راستے سے جانے کا کوئی تصور بھی نہیں کر سکتا ہے۔ اس لئے کھوٹا اسی راستے پر بیٹھا اس کا انتظار کرتا رہتا تھا اور اسے دیکھتے ہی کوئی بھدا سا فقرہ ہوا میں اچھالتا تھا۔
" ہائے ڈارلنگ ! بہت اچھی لگ رہی ہو۔ یہ آفس ، نوکری ووکری چھوڑو۔ مجھے خوش کر دیا کرو۔ ہر مہینہ اتنے پیسے دے دیا کروں گا جو نوکری سے تین چار مہینے میں بھی نہیں ملتے ہوں گے۔ آؤ آج کسی ہوٹل میں چلتے ہیں۔ چلتی ہو ؟ آج شیریٹن ہوٹل میں پہلے ہی سے اپنا کمرہ بک ہے۔ نوکری کرتے ہوئے زندگی بھر شیریٹن ہوٹل کا دروازہ بھی نہیں دیکھ سکو گی۔ آج ہماری بدولت اس میں دن گزار کر دیکھو۔ "
کھوٹا کے ہر فقرے کے ساتھ اسے ایسا محسوس ہوتا تھا کہ ایک نیزہ آ کر اس کے دل میں چبھ گیا ہے۔ دل کی دھڑ کنیں تیز ہو جاتیں تھیں اور آنکھوں کے سامنے اندھیرا چھانے لگتا تھا۔ تیز چلنے کی کوشش میں قدم لڑ کھڑانے لگتے تھے۔ لیکن وہ جان توڑ کوشش کر کے تیز قدموں سے کھوٹا کی نظروں سے دور ہو جانے کی کوشش کرتی تھی۔
کھوٹا اس علاقے کا مانا ہوا غنڈہ تھا۔ اس علاقے کا بچہ بچہ اس سے واقف تھا۔ شراب ، جوئے ، عصمت فروشی کے اڈے چلانا ، ہفتہ وصولی ، سپاری وصولی ، اغوا ، قتل اور مار پیٹ وغیرہ۔ غرض کہ ایسا کوئی کام نہیں تھا جو وہ نہیں کرتا تھا یا اس طرح کے معاملوں میں ملوث نہیں تھا۔ وہ جو چاہتا کر گزرتا تھا کبھی پولس کی گرفت میں نہیں آتا تھا۔ اگر کسی معاملے میں پھنس بھی گیا تو اس کے اثر و رسوخ کی وجہ سے پولس کو اسے دو دنوں میں چھوڑنا پڑتا تھا۔
اس کھوٹا کا دل اس پر آ گیا تھا۔ اس پر اس مایا مہاترے پر ایک معمولی ایک چھوٹی سی پرائیویٹ آفس میں کام کرنے والی ایک بچے کی ماں پر پہلے تو کھوٹا اسے صرف گھورا کرتا تھا۔ پھر جب اسے اس کے آنے جانے کا وقت اور راستہ معلوم ہو گیا تو وہ روزانہ اس راستے پر اس سے ملنے لگا۔
روزانہ اسے دیکھ کر مسکراتا اور اس پر گندے گندے فقروں کی بارش کرنے لگتا۔ کھوٹا کی ان حرکتوں سے وہ دہشت زدہ سی ہو گئی تھی۔ اسے یہ اندازہ تو ہو گیا تھا کہ کھوٹا کے دل میں کیا ہے۔ اور اسے یہ پورا یقین تھا کہ جو اس کے دل میں ہے کھوٹا ایک دن اسے پورا کر کے ہی رہے گا۔ اس تصور سے ہی وہ کانپ اٹھتی تھی۔ اگر کھوٹا نے اپنے دل کی مراد پوری کر ڈالی یا پوری کرنے کی کوشش کی تو ؟ اس تصور سے ہی اس کی جان نکل جاتی تھی۔
" نہیں ! نہیں ! ایسا نہیں ہو سکتا۔ اگر کھوٹا نے میرے ساتھ ایسا کچھ کر دیا تو میں کسی کو منہ دکھانے کے قابل نہیں رہوں گی۔ میں زندہ نہیں رہ پاؤں گی۔ " اسے اس بات کا علم تھا کہ وہ اتنی خوبصورت ہے کہ کھوٹا جیسے لوگ اسے دیکھ کر بہک سکتے ہیں۔ دوسرے ہزاروں لوگ اسے دیکھ کر ایسا کوئی خیال دل میں لاتے بھی تو اسے کوئی پرواہ نہیں تھی کیونکہ اسے پورا یقین تھا کہ وہ کبھی اس خیال کو پورا کرنے کی جرأت نہیں کر پائیں گے۔
لیکن کھوٹا ؟ ہے بھگوان ! وہ جو سوچ لے دنیا کی کوئی بھی طاقت اسے اس کے سوچے کام کو روکنے کی کوشش نہیں کر سکتی تھی۔ اور وہ آتے جاتے کھوٹا کی دہشت کا شکار ہوتی تھی۔ اور اس دن تو کھوٹا نے حد کر دی۔ نا صرف راستہ روک کر کھڑا ہو گیا بلکہ اس کی کلائی بھی پکڑ لی۔
" بہت زیادہ اکڑتی ہو۔ اپنے آپ کو کیا سمجھتی ہو۔ تمہیں معلوم نہیں کھوٹا سے تمہارا پالا پڑا ہے۔ ایسی اکڑ نکالوں گا کہ زندگی بھر یاد رکھو گی۔ ساری اکڑ نکل جائے گی۔ "
" چھوڑ دو مجھے۔ " اس کی آنکھوں میں خوف سے آنسو آ گئے۔ اور وہ کھوٹا کے ہاتھوں سے اپنی کلائی چھڑانے کی کوشش کرنے لگی۔ لیکن وہ کسی شیر کے چنگل میں پھنسی ہرنی سی اپنے آپ کو محسوس کر رہی تھی۔ کھوٹا بھیانک انداز میں ہنس رہا تھا اور وہ اس کے ہاتھوں سے اپنی کلائی چھڑانے کی کوشش کرتی رہی۔ اس منظر کو دیکھ کر ایک دو راستہ چلنے والے رک بھی گئے۔ لیکن کھوٹا پر نظر پڑتے ہی وہ تیزی سے آگے بڑھ گئے۔ شیطانی ہنسی ہنستا ہوا کھوٹا اس کی بے چینی سے محظوظ ہو رہا تھا۔ پھر ہنستے ہوئے اس نے دھیرے سے اس کا ہاتھ چھوڑ دیا۔ وہ روتی ہوئی آگے بڑھ گئی۔ کھوٹا کا شیطانی قہقہہ اس کا تعاقب کرتا رہا۔ وہ روتی ہوئی اسٹیشن آئی اور لوکل میں بیٹھ کر سسکتی رہی۔ اسے روتا دیکھ کر آس پاس کے مسافر اسے حیرت سے دیکھ رہے تھے۔
آفس پہونچنے تک رو رو کر اس کی آنکھیں سوج گئی تھیں۔ اس میں آئی تبدیلی آفس والوں سے چھپی نہ رہ سکی۔ اسے آفس کی سہیلیوں نے گھیر لیا۔
" کیا بات ہے مایا ، یہ تمہارا چہرہ کیوں سوجا ہوا ہے اور آنکھیں کیوں لال ہیں ؟ " اس نے کوئی جواب نہیں دیا اور ان سے لپٹ کر دھاڑیں مار مار کر رونے لگی۔ وہ سب بھی گھبرا گئیں اور اسے تسلی دیتے ہوئے چپ کرانے کی کوشش کرنے لگیں۔ بڑی مشکل سے اس کے آنسو رکے اور اس نے پوری کہانی انہیں سنا دی۔ اس سے قبل بھی وہ کئی بار کھوٹا کی ان حرکتوں کی بارے میں انہیں بتا چکی تھی لیکن انہوں نے کوئی دھیان نہیں دیا تھا۔
" نوکری پیشہ عورتوں کے ساتھ تو یہ سب ہوتا ہی رہتا ہے۔ میرا خود ایک عاشق ہے جو اندھیری سے چرنی روڈ تک میرا پیچھا کرتا ہے۔ "
" میرے بھی ایک عاشق صاحب ہیں۔ سویرے شام میرے محلے کے نکڑ پر میرا انتظار کرتے رہتے ہیں۔ "
" اور میرے عاشق صاحب تو آفس کے گرد منڈلاتے رہتے ہیں۔ آؤ بتاتی ہوں سڑ ک پر کھڑے آفس کی طرف ٹکٹکی لگائے دیکھ رہے ہوں گے۔ "
" اگر کھوٹا تم پر عاشق ہو گیا ہے تو یہ کوئی تشویش کی بات نہیں ہے۔ تم چیز ہی ایسی ہو کہ تمہارے تو سو دو سو عاشق ہو سکتے ہیں۔ " ان کی باتیں سن کر وہ جھنجھلا جاتی۔
" تم لوگوں کو مذاق سوجھا ہے اور میری جان پر بنی ہے۔ کھوٹا ایک غنڈہ ہے ، بدمعاش ہے۔ وہ ایسا سب کچھ کر سکتا ہے جس کا تصور بھی تمہارے عاشق نہیں کر سکتے۔ لیکن اس دن کی کھوٹا کی یہ حرکت سن کر سب سناٹے میں آ گئیں تھیں۔
" کیا تم نے اس بارے میں اپنے شوہر کو بتایا ؟ "
" نہیں ! آج تک کچھ نہیں بتایا۔ سوچتی تھی کوئی ہنگامہ نہ کھڑا ہو جائے۔ "
" تو اب پہلی فرصت میں اسے سب کچھ بتا دو۔ "
اس شام وہ معمول کے راستے سے نہیں لمبے راستے سے گھر گئی۔ اور ونود کو سب کچھ بتا دیا کہ کھوٹا اتنے دنوں سے اس کے ساتھ کیا کر رہا تھا اور آج اس نے کیا حرکت کی۔ اس کی باتیں سن کر ونود کا چہرہ تن گیا۔
" ٹھیک ہے ! فی الحال تو تم ایک دو دن آفس جانا ہی نہیں۔ اس کے بعد سوچیں گے کہ کیا کرنا ہے۔ اس کے بعد وہ تین دن آفس نہیں گئی۔ ایک دن وہ بالکنی میں کھڑی تھی۔ اچانک اس کی نیچے نظر گئی اور اس کا دل دھک سے رہ گیا۔ کھوٹا نیچے کھڑا اس کی بالکنی کو گھور رہا تھا۔ اس سے نظر ملتے ہی وہ شیطانی انداز میں مسکرانے لگا۔ وہ تیزی سے اندر آ گئی۔
رات ونود گھر آیا تو اس نے آج کا واقعہ بتایا۔ اس واقعہ کو سن کر اس نے اپنے ہونٹ بھینچ لئے۔ دوسرے دن آفس جانا بہت ضروری تھا۔ اتنے دنوں تک وہ اطلاع دئے بنا آفس سے غائب نہیں رہ سکتی تھی۔
" آج میں تم کو اسٹیشن تک چھوڑنے آؤں گا۔ " ونود نے کہا تو اس کی ہمت بندھی۔ ونود اسے اسٹیشن تک چھوڑنے آیا۔ جب وہ گلی سے گذرے تو پان اسٹال کے پاس کھوٹا موجود تھا۔
" کیوں جانِ من ! آج باڈی گارڈ ساتھ لائی ہو۔ تمہیں اچھی طرح معلوم ہے کہ اس طرح کے سو باڈی گارڈ میرا کچھ نہیں بگاڑ سکتے۔ " پیچھے سے آواز آئی تو اس آواز کو سن کر جوش میں ونود مڑا لیکن اس نے اسے تھام لیا۔
" نہیں ونود ! یہ غنڈوں سے الجھنے کا وقت نہیں ہے۔ " اور وہ اسے تقریباً کھینچتی ہوئی اسٹیشن کی طرف بڑھ گئی۔ اس شام واپسی کے لئے اس نے لمبا راستہ اپنایا۔ لیکن اس کالونی کے گیٹ کے پاس پہونچتے ہی اس کا دل دھک سے رہ گیا۔
کھوٹا گیٹ پر اس کا منتظر تھا۔
" مجھے اندازہ تھا کہ تم واپس اس راستے سے نہیں آؤ گی۔ اس لئے تمہاری کالونی کے گیٹ پر تمہیں سلام کرنے آیا ہوں۔ کاش تم مجھ سے فرار حاصل کر سکو۔ " یہ کہتے ہوئے وہ اسے سلام کرتا ہوا آگے بڑھ گیا۔ رات ونود کو اس نے ساری کہانی سنائی تو ونود بولا۔ " کل اگر کھوٹا نے تمہیں چھیڑا تو ہم اس کے خلاف پولس میں شکایت کریں گے۔ "
دوسرے دن ونود اسے چھوڑنے کے لئے آیا تو کھوٹا سے پھر آمنا سامنا ہو گیا۔ کھوٹا کی گندی باتیں ونود برداشت نہ کر سکا اور اس سے الجھ گیا۔ ونود نے ایک مکہ کھوٹا کو مارا۔ جواب میں کھوٹا نے ونود کے منہ پر ایسا وار کیا کہ اس کے منہ سے خون بہنے لگا۔
" بابو ! کھوٹا سے اچھے اچھے تیس مار خاں نہیں جیت سکے تو تمہاری بساط ہی کیا ہی؟ "زخمی ونود نے آفس جانے کے بجائے پولس اسٹیشن جا کر کھوٹا کے خلاف شکایت کرنا ضروری سمجھا۔ تھانہ انچارج نے ساری باتیں سن کر کہا۔ " ٹھیک ہے ہم آپ کی شکایت لکھ لیتے ہیں۔ لیکن ہم کھوٹا کے خلاف نہ تو کوئی سخت کاروائی کر پائیں گے نہ کوئی مضبوط کیس بنا پائیں گے۔ کیونکہ کچھ گھنٹوں میں کھوٹا چھوٹ جائے گا اور ممکن ہے چھوٹنے کے بعد کھوٹا تم سے اس بات کا انتقام بھی لے۔ ویسے آپ ڈریئے نہیں ہم کھوٹا کو اس کی سزا ضرور دیں گے۔ "
پولس اسٹیشن سے بھی انہیں مایوسی ہی ملی۔ اس دن دونوں آفس نہیں گئے۔ تناؤ میں بنا ایک دوسرے سے بات کئے گھر میں ہی ٹہلتے رہے۔ شام کو اس نے پولس اسٹیشن فون لگا کر اپنی شکایت پر کی جانے والی کاروائی کے بارے میں پوچھا۔
" مسٹر ونود ! " تھانہ انچارج نے کہا۔ آپ کی شکایت پر ہم نے کھوٹا کو پولس اسٹیشن بلا کر تاکید کی ہے۔ اگر اس نے دوبارہ آپ کی بیوی کو چھیڑا یا آپ سے الجھنے کی کوشش کی تو اسے اندر ڈال دیں گے۔ دوسرے دن دونوں ساتھ آفس کے لئے روانہ ہوئے۔ متعین جگہ پر پھر کھوٹا سے سامنا ہو گیا۔
" واہ بابو واہ ! تیری تو بہت پہونچ ہے۔ کھوٹا سے بھی زیادہ ؟ تیری ایک شکایت پر پولس نے کھوٹا کو بلا کر تاکید کی اور تاکید ہی کی ہے ناں ؟ اب کی بار کھوٹا ایسا کچھ کرے گا کہ پولس کو تمہاری شکایت پر کھوٹا کے خلاف کاروائی کرنی ہی پڑے گی۔ "
" کھوٹا ! ہم شریف لوگ ہیں ہماری عزت ہمیں اپنی جان سے بھی زیادہ پیاری ہے اور اس عزت کی حفاظت کے لئے ہم اپنی جان بھی دے سکتے ہیں اور کسی کی جان لے بھی سکتے ہیں۔ اس لئے بہتری اسی میں ہے کہ ہم شریف لوگوں کو پریشان مت کرو۔ تمہارے لئے اور بھی ہزاروں عورتیں دنیا میں ہیں۔ تم قیمت ادا کر کے من چاہی عورت کو حاصل کر سکتے ہو۔ پھر کیوں میری بیوی کے پیچھے پڑے ہو ؟ "
" مشکل یہی ہے بابو ! کھوٹا کا دل جس پر آیا ہے وہ اسے پیسوں کے بل پر نہیں مل سکتی۔ اس کی طاقت کے بل پر ہی مل سکتی ہے۔ "
" کمینے ! میری بیوی کی طرف آنکھ بھی اٹھائی تو میں تیری جان لے لوں گا۔ " یہ کہتے ہوئے ونود کھوٹا پر ٹوٹ پڑا اور بے تحاشہ اس پر گھونسے برسانے لگا۔ ہکا بکا کھوٹا ونود کے وار سے خود کو بچانے کی کوشش کرنے لگا۔ اچانک راستہ چلتے کچھ راہ گیروں نے ونود کو پکڑ لیا ، کچھ نے کھوٹا کو۔ اور وہ کسی طرح ونود کو آفس جانے کے بجائے گھر لے جانے میں کامیاب ہو گئی۔ کھوٹا سے ونود کے ٹکراؤ نے اسے دہشت زدہ کر دیا تھا۔ اسے یقین تھا کہ کھوٹا اس بے عزتی کا بدلہ ضرور لے گا۔ اور کس طرح لے گا اس تصور سے ہی وہ کانپ جاتی تھی۔ وہ ونود کو بہلاتی رہی۔
" کھوٹا کو تم نے ایسا سبق سکھایا ہے کہ آج کے بعد نہ وہ تم سے الجھے گا نہ میری طرف آنکھ اٹھانے کی جرأت کرے گا۔ تم نے جو قدم اٹھایا وہ بہت صحیح تھا۔ " بظاہر وہ ونود کو دلاسا دے رہی تھی لیکن اندر ہی اندر کانپ رہی تھی کہ کھوٹا ضرور اس بات کا بدلہ لے گا۔ اگر اس نے ونود کو کچھ کیا تو ؟
نہیں ! نہیں ! ونود کو کچھ نہیں ہونا چاہئیے ونود میری زندگی ہے۔ اگر اس کے جسم پر ایک خراش بھی آئی تو میں زندہ نہیں رہوں گی۔ اسے ایسا محسوس ہو رہا تھا اس کی وجہ سے یہ جنگ چھیڑی ہے۔ اس جنگ کا خاتمہ دونوں فریقوں کی تباہی ہے۔ اس کے علاوہ کچھ اور نکل بھی نہیں سکتا۔ بہتری اسی میں ہے کہ دونوں فریقوں کے درمیان صلح کرا دی جائے۔ تاکہ جنگ کی نوبت ہی نہ آئے۔ لیکن یہ صلح کس طرح ممکن تھی ؟ کھوٹا انتقام کی آگ میں جھلس رہا ہو گا اور جب تک انتقام کی یہ آگ نہیں بجھے گی اسے چین نہیں آئے گا۔ اسے کھوٹا ایک اژدھا محسوس ہو رہا تھا۔ جو اس کے سامنے کھڑا اسے نگلنے کے لئے اپنی زبان بار بار باہر نکالتا اور پھنکار رہا تھا۔ اس اژدھے سے اسے اپنی حفاظت کرنی تھی۔ دوسرے دن وہ آفس جانے لگی تو پان اسٹال پر کھوٹا کا سامنا ہو گیا۔ وہ قہر آلود نظروں سے اسے گھور رہا تھا۔ اس نے مسکرا کر اسے دیکھا اور آگے بڑھ گئی۔ اسے مسکراتا دیکھ کھوٹا حیرت سے اسے آنکھیں پھاڑ پھاڑ کر دیکھتا رہ گیا۔
ایک دن پھر وہ آفس جانے لگی تو مسکراتا ہوا کھوٹا اس کا راستہ روک کر کھڑا ہو گیا۔ اس کی آنکھوں میں ایک چمک تھی۔
" میرا راستہ چھوڑ دو۔ " وہ قہر آلود نظروں سے اسے گھورتی ہوئی غصہ سے بولی۔
" جانم اب تو ہمارے تمہارے راستے ایک ہی ہیں۔ " کہتے ہوئے کھوٹا نے اس کا ہاتھ پکڑ لیا۔ اس نے ایک جھٹکے سے اپنا ہاتھ چھڑا لیا اور قریب کھڑے ناریل پانی فروخت کرنے والے کی گاڑی سے ناریل چھیلنے کی درانتی اٹھا کر کھوٹا کی طرف شیرنی کی طرح لپکی۔ کھوٹا کے چہرے پر ہوائیاں اڑنے لگیں۔ اچانک وہ سر پر پیر رکھ کر بھاگا۔ وہ اس کے پیچھے درانتی لئے دوڑ رہی تھی۔
پھولتی ہوئی سانسوں کے ساتھ کھوٹا اپنی رفتار بڑھاتا جا رہا تھا۔ جب کھوٹا اس کی پہونچ سے کافی دور نکل گیا تو وہ کھڑی ہو کر اپنی پھولی ہوئی سانسوں پر قابو پانے کی کوشش کرنے لگی۔ اور پھر درانتی کو ایک طرف پھینک کر آفس چل دی۔
٭٭٭
علم غیب
انور زاہدی
ٹی روم میں چائے پینے کے دوران ایک بحث چل پڑی تھی۔ کچھ ڈاکٹر علم غیب کے بارے میں پورے یقین کے ساتھ اپنے دلائل پیش کر رہے تھے۔
ڈاکٹر شاہد کا کہنا تھا کہ اُن کے تجربے میں ایسے کئی لوگ آئے ہیں جنہوں نے مستقبل میں ہونے والے واقعات کے بارے میں بہت پہلے جو کچھ کبھی کہا۔ وہ سو فیصد ویسا ہی نکلا۔ "اور جن لوگو ں کا میں ذکر کر رہا ہوں وہ کو ئی پیشہ ور نجومی ے ا ایسے کسی قبیل سے نہیں تھے۔ "
ٹی روم کے کونے سے کسی نوجوان ڈاکٹر نے نعرہ لگا یا۔
"یعنی شوقیہ فنکار تھے۔ "
اس پر ٹی روم میں جیسے قہقہوں کے گرینیڈ پھٹ پڑے۔
جس پر فوراً ہی۔ ڈاکٹر شاہد نے اپنی بات کا دفاع کرتے ہوئے جذباتی انداز میں کہا۔

"برخوردار۔ ابھی تو آپ نے عملی دنیا میں قدم رکھا ہے۔ ذرا وقت گزرنے دیجئے۔ خود معلوم ہو جائے گا۔ فن کاری اور شوقیہ فن کار میں کیا فرق ہوتا ہے "
اسی بات کو آگے بڑھاتے ہوئے۔ ذہنی امراض کے ماہر ڈاکٹر جمال کہنے لگے
" مثلاً میرے تجربے میں کئی مریض ایسے آئے ہیں۔ جن کے ہاں مستقبل کے بارے میں پیشین گوئی کرنے کی صلاحیت ہوتی ہے۔ "
" ڈاکٹر صاحب آپ کے مریضوں کے ہاں تو۔ " ڈاکٹر فاروق مزید کچھ کہنا ہی چاہتے تھے۔
کہ ڈاکٹر جمال نے ناراضگی کا اظہار کرتے ہوئے۔ ڈاکٹر فاروق کی بات کو کا ٹ کر کہا۔
"کہہ دیں کہ ہم اور ہمارے مریض ہوتے ہی پاگل ہیں "
اس پر ڈاکٹر احمد نے نے شعبہ میڈیسن کے ڈاکٹر فاروق کو یہ کہہ کر چپ کرا دیا
"ڈاکٹر فاروق۔ آپ بحث ضرور کریں لیکن اپنے سینیرز کا خیال بھی رکھیں بحث میں عزت و تکریم کے دامن پہ آنچ نہیں آنی چاہیئے۔ "
کچھ ڈاکٹر جن میں سینیر اور جونئیر سب ہی شامل تھے ڈاکٹر جمال کی اس بات سے اتفاق کرتے تھے۔ کہ وہ واقعی صحیح کہہ رہی ہیں۔ جبکہ کچھ نوجوان ڈاکٹروں کا ٹولہ جیسی ادھار کھائی بیٹھا تھا کہ اُنہوں نے کسی کی بات کو نہیں ماننا
ڈاکٹر جمال نے ٹی روم سے نکلتے ہوئے قدرے مدھم لہجے میں اپنی بات کے دفاع میں ایک بار پھر کہا۔
"سائنس جس مضمون کا نام ہے۔ اس کا مطلب ہے کہ ہم طبعی اور فطری دنیا میں رونما ہونے والے تمام مظاہر کا تجربے اور مشاہدے سے مطالعہ کریں۔ اور اس کے نتیجے میں برآمد ہونے والے حقائق کو اپنے تجربات اور مشاہدات کی بنا پر تسلیم کریں۔ یہی سائنس ہے۔ لیکن جسے آج ہم سائنس کہتے ہیں۔ کسی زمانے میں ایسی باتیں کرنے والوں کو کلیسا نے جادوگر قرار دے کر مار ڈالا تھا۔ یعنی جو آج سائنس ہے اُسے ماضی میں محض جادو اور علم غیب سمجھا جاتا تھا۔ کوپر نیکس مرتے دم تک اپنے نظریات کا برملا اظہار نہ کر سکا۔ گلیلیو کو اپنے نظریات کے اظہار پر عمر قید میں رہنا پڑا اور ان سے قبل نجانے کتنے ہی سائنس دانوں کو اپنے نظریات کے حق میں زندگی سے ہاتھ دھونا پڑے ہونگے۔ میری دانست میں آج کے نوواردان بساط۔ میری مراد آپ ینگ ڈاکٹروں سے ہے۔ آپ کا رویہ بھی عہد ماضی کے کلیسا کے پادریوں سے کسی طور کم نہیں۔ "۔ ڈاکٹر جمال یہ کہتے ہوئے ٹی روم سے باہر چلے گئے۔
میڈیکل سپر نٹنڈنٹ نے افسوس کا اظہار کرتے ہوئے نوجوان ڈاکٹروں کو صبر اور تحمل کی تلقین کرتے ہوئے کہا
"دیکھیں ہم ٹی روم میں محض چائے پینے نہیں آتے۔ یہ تو ہم سب اپنے اپنے دفتروں میں بھی پی سکتے ہیں۔ یہاں آنے کا بڑا مقصد ایک دوسرے سے ملنا ایک دوسرے کی خیریت دریافت کرنا اور خوش وقت ہونا ہوتا ہے جسے انگریزی زبان میں سوشلائز کرنا کہتے ہیں۔ گر آپ کسی کے خیالات سے اتفاق نہیں رکھتے تو کیا یہ ضروری ہے کہ اُسی یہ جتا یا بھی جائے۔ جبکہ آپ کسی کی رائے سے اتفاق نہ کرنے کا اظہار محض خاموش رہ کر بھی کر سکتے ہیں اور یاد رکھیئے کہ جب آ پ شد و مد سے کسی کی بات کی نفی کرتے ہیں تو آپ کا رویہ اُس وقت رجعت پسندانہ ہو جاتا ہے ترقی تو آگے بڑھنے کا نام ہے۔ کسی ایک بات پر رُکے رہنے کو ترقی کا نام ہرگز نہیں دیا جا سکتا"
میڈیکل سپرنٹنڈنٹ ڈاکٹر وارثی کے بات ختم کرنے پر ٹی روم میں سناٹے کا عالم طاری تھا۔ بس ائیر کنڈیشنر کی آواز گونج رہی تھی۔ ڈاکٹر فاروق جو کچھ دیر پہلے بحث کے دوران ہائی بلڈ پریشر کے مریض نظر آتے تھے۔ شرمندگی کے باعث پیلے پڑے ہوئے تھے۔ ٹی روم آج سے پہلے سگرٹوں کے دھوئیں کے باوجود شاید اتنا کثیف اور بوجھل محسوس نہ ہوا تھا جتنا آج اس بحث میں شامل ہونے والی کدورت کے باعث لگ رہا تھا۔
میں بھی خاموشی سے اُٹھ کر او پی ڈی چلا گیا اور کچھ دیر بعد وہاں سے اُٹھ کر ڈاکٹر جمال کے دفتر میں جا پہنچا۔ ڈاکٹر جمال بے حد مرنجاں مرنج قسم کے انسان تھے میرے پرانے دوست ہونے کے ساتھ ساتھ میڈیکل کالج کے زمانے ساتھی بھی تھے مجھے دیکھ کر مسکرائے وہ اس وقت کسی فائل کو پڑھ رہے تھے۔
"آئیں ڈاکٹر شاکر دیکھا آپ نے آج کے میدان کار زار کو"
"ڈاکٹر جمال۔ نفسیات تو آپ کا میدان ہے اور آپ جانتے ہی ہیں۔ نوجوانی کی عمر کے اپنے کمپلیکس ہوتے ہیں ویسے آپ کے ٹی روم سے جانے کے بعد۔ ایم ایس ڈاکٹر وارثی نے اس سارے سلسلے پر خاصے افسوس کا اظہار کیا تھا لگتا ہے جیسے ڈاکٹر فارق کو اس بات کا احساس ہے اور وہ اپنے کئے پر خاصے شرمندہ ہیں۔ "
"نہیں بھئی اس میں نہ شرمندہ ہونے کی کوئی ضرورت ہے۔ اور نہ اس شد و مد سے بحث کرنے کا کوئی تک تھا۔ اس سے پہلے تو ڈاکٹر فاروق نے کبھی ایسے
رویئے کا اظہار نہیں کیا تھا اب کسے معلوم ہے۔ کہ اُن کے ساتھ اس سے پہلے کیا واقعہ ہو چکا ہے۔؟۔ میں تو چاہتا ہوں کہ اُن سے مل کر بات کو ختم کیا جائے۔ "ڈاکٹر جمال نے میری بات کے جواب میں کہا
"ڈاکٹر جمال میں سمجھتا ہوں کہ لوگوں میں ایک دوسرے کے لئے برداشت کا مادہ کم ہوتا جا رہا ہے اور لوگ باگ اب اپنے خیالات میں پہلے سے کہیں زیادہ متشدد رویوں کا اظہار کرنے پر کسی قسم کا افسوس کرنے کے بجائے فخر محسوس کرتے ہیں۔ "
"ڈاکٹر شاکر اسے آپ ہمارے ہاں گزشتہ برسوں کے نتیجے میں ہونے والی آمرانہ سیاست کی دین سمجھیں۔ میں خود ڈاکٹر فاروق کے بارے میں حیران ہو ں کہ اُنہوں نے کیوں اس قدر جذباتیت کا اظہار کیا۔ "
ابھی ہم یہیں تک بات کر پائے تھے۔ کہ ڈاکٹر جمال کے دفتر کا دروازہ کھلا اور ڈاکٹر فاروق کمرے میں داخل ہوئے۔
میں نے اور ڈاکٹر جمال نے ایک دوسرے کی طرف دیکھا۔ ادھر ڈاکٹر فاروق نے ڈاکٹر جمال کی طرف پہنچتے ہوئے اپنا ہاتھ مصافحے کے لئے بڑھا کر کہا۔
"ڈاکٹر جمال۔ میں آپ سے معافی مانگنے آیا ہوں۔ مجھے افسوس ہے کہ آپ کو میری وجہ سے تکلیف پہنچی۔ "
ڈاکٹر جمال ڈاکٹر فاروق سے ہاتھ ملاتے ہوئے کھڑے ہو گئے اور اُ ن سے بغل گیر ہو کر کہنے لگے۔
"مجھے بے حد خوشی ہوئی ہے کہ آپ آ گئے۔ ہم دونوں ابھی یہی بات کر رہے تھے کہ کس طرح اس معاملے کو ٹھیک کیا جائے۔ "
"ڈاکٹر جمال۔ دراصل میری بات تو ابھی پوری بھی نہ ہونے پائی تھی۔ کہ آپ نے اُس کا مطلب کچھ اور نکال لیا۔ جبکہ در حقیقت میں تو خود گزشتہ ایک ماہ سے اسی علم غیب کے مسئلے کا شکار ہوں۔ "۔ ڈاکٹر فاروق نے جواب میں کہا۔
ڈاکٹر جمال نے ایک بار پھر میری جانب دیکھتے ہوئے ڈاکٹر فاروق سے سوال کیا
"میں کچھ سمجھا نہیں۔ حالانکہ آپ نے اُس وقت تو یہی کہا تھا کہ آپ کے مریضوں کے ہاں تو۔ "
"جی بالکل میں بس یہی کہہ پایا تھا۔ حالانکہ میرا مطلب یہی تھا کہ آپ کے ہاں تو اس وضع کے تجربات آئے دن رونما ہوتے ہونگے۔ میرا مطلب آپ کے ہاں آنے والے مریضوں سے تھا ڈاکٹر جمال آپ واقعی اس قسم کے واقعات کے بارے میں کچھ یقین سے کہہ سکتے ہیں کہ یہ کس حد تک درست ہیں۔ ؟
اور کیا علم غیب۔ در حقیقت آج کی سائنسی دنیا میں کوئی جواز رکھتا ہے۔ ؟ یا اسے ہم پرانے مخفی علوم کی دنیا سے متعلق سمجھیں۔ ؟ "
" دیکھیں۔ ڈاکٹر فاروق ہم سب ڈاکٹر ہوتے ہوئے سائنس کی دنیا سے متعلق ہیں۔ اور جو کچھ بھی ہم روز مرہ دیکھتے ہیں۔ میرا مطلب اپنے مریضوں کی دنیا سی ہی۔ چاہی وہ نفسیاتی مریض ہوں یا ذہنی امراض میں گرفتار۔ اور یا پھر سیدھی سادھی میڈیسن یا سرجری کی دنیا سی متعلق روزمرہ کی عام بیماریوں کی شکار۔ کیا اُن مریضوں میں سے ہسپتال آنے والے کسی بھی مریض کی باری میں آپ پوری قطعیت کے ساتھ یہ کہہ سکتے ہیں کہ کون سا مریض مکمل طور پر صحت یاب ہو جائے گا۔ ؟اور کس مریض کا قطعی پروگنوسس کیا ہو گا۔ ؟کیا آپ کے تجربات میں ایسا نہیں ہوا کہ آپ جس مریض کے بارے میں مطمئن تھے کہ یہ صحت یاب ہو جائے گا۔ وہ اچانک ایک دن کے قیام ہسپتال کے بعد گھر جانے کے بجائے راہی ملک عدم ہوا جب کہ ایک اور مریض جس کے لواحقین تک سے کنسلٹنٹ یہ کہہ چکے تھے کہ اب آپ انہیں گھر لے جائیں۔ کہ آخری اے ام میں ایسے مریض کو اپنے عزیزوں میں رہنے سے سکون ملتا ہے وہی مریض اگلے ہی دن سے بہتر ہونا شروع ہو گیا اور چند روز بعد وارڈ میں مٹھائی تقسیم کرتا ہوا ہنسی خوشی ا پنے گھر چلا گیا۔ اب یہ کہ اُس مریض نے کتنی عمر پائی۔ یہ ایک الگ بات ہے لیکن ایسا ہوتا ہے اور ہوا ہے۔ ہم باوجود سائنسی شواہد کے بہت سی باتوں کے بارے میں اب بھی خاموش ہیں۔ آپ خود کئی مریضوں کے چارٹ پر۔ " پی۔ یو۔ او "۔ یعنی "پائی ریکسیا آف ان نون اورجین "۔ تحریر کرتے ہیں جس کا مطلب ہوتا ہے کہ مریض کے بخار میں مبتلا ہونے کی کوئی وجہ معلوم نہیں۔ اور یہ سب ہم مریض کے تمام ضروری معائنوں کے بعد لکھتے ہیں۔
مجھے بتائیں کیا ایسا نہیں ہے ؟۔ ڈاکٹر جمال نے اپنی بات کو ختم کرتے ہوئے گہرا سانس لیا اور اپنی کرسی میں ریلیکس کرنے لگے میں دونوں کو دیکھ رہا تھا
" ڈاکٹر جمال۔ آپ بالکل درست فرما رہے ہیں۔ لیکن وہ جو علم غیب ہے اُس کے بارے میں آپ کا کیا خیال ہے۔ ؟"
ڈاکٹر فاروق نے جیسے تھک ہار کے اپنا سوال پھر دہرا دیا۔
"ڈاکٹر فاروق جہاں تک غیب کے بارے میں علم رکھنے کی بات ہے۔ تو غیب کا علم تو بے شک خدا کی ذات کو ہوتا ہے۔ لیکن ہاں جیسے آپ ڈاکٹر ہونے کی حیثیت سے کسی بھی مریض کا علاج کرتے ہوئے اُس کی بہتری کا وسیلہ بن جاتے ہیں۔ جبکہ شفا من جانب اﷲ ہی ہوتی ہے۔ بس ایسے ہی کچھ لوگوں کو قدرت یہ صلاحیت بھی دیتی ہے کہ وہ مستقبل کے بارے میں پیش بینی کر سکیں۔ جسے ہم پریمونیشن [Premonition] بھی کہتے ہیں خیال رہے کہ اس پریمو نیشن کی کوئی منطقی بنیاد نہیں ہو تی۔ "
جیسے میں اپنی بات کے حوالے سے آج ٹی روم میں کہنا چاہ رہا تھا کہ بہت سے نفسیاتی مریضوں کے ہاں خواب میں مستقبل کے بارے میں اشارے ملتے ہیں۔ جو بہت سی حالتوں میں کم و بیش درست ثابت ہوتے ہیں۔ شیکسپئیر کے مشہور ڈرامے۔ جو لیئس سیزر میں یہی پریمونیشن جو لیئس سیزر کی بیوی کو خواب کی صورت میں نظر آتی ہے اور وہ پریشان ہو کر اپنے شوہر یعنی روم کے مطلق العنا ن حکمران جو لیئس سیزر سے کہتی ہے کہ وہ آج سینیٹ میں نہ جائے۔ اُس نے ایک بہت برا خواب دیکھا ہے۔ لیکن جو لیئس سیزر اپنی بیوی کی بات کو کوئی اہمیت نہیں دیتا اور اپنے طے شدہ پروگرام کے مطابق سینیٹ میں پہنچ جاتا ہے۔ اوراُسی دن جو لیئس سیزر کو سینیٹ میں قتل کر دیا جاتا ہے۔ "
"تو اس کا مطلب یہ ہوا کہ آپ ڈاکٹر شاہد کی بات کی تصدیق کر رہے ہیں۔ "ڈاکٹر فاروق نے کہا
"میں تصدیق نہیں کر رہا۔ بلکہ آپ کو اپنے تجربات کی بنا پہ یہ بتا رہا ہوں کہ درحقیقت کچھ لوگوں کے ہاں یہ خداداد صلاحیت ہوتی ہی۔ کہ وہ آپ کی مستقبل کی باری میں یا آنے والے کل کو کیا ہونے والا ہے کچھ باتیں بتا سکیں۔ ایک واقعہ میر ے سامنے کا ہے جسے آج بھی دہراتا ہوں تو کانپ اٹھتا ہوں۔ دس برس پہلے کی بات ہے۔ میں کراچی میں اپنے ایک عزیز کے ہاں گیا ہوا تھا۔ ایک دن اُن کے لان میں ہم سب بیٹھے ہوئے شام کی چائے پی رہے تھے۔ وہیں ایک صاحب بے ٹھی تھے جن کے بارے میں بعد میں پتہ چلا کہ وہ دست شناسی کے ماہر ہیں۔ جن سے اُس وقت کچھ علم فلکیات اور دست شناسی کے بارے میں اسی قسم کی گفتگو ہو رہی تھی۔ وہ سگرٹ پیتے ہوئے اپنے تجربات ہمیں سنا رہے تھے۔ اور ہم سب ہمہ تن گوش اُن کی باتوں کو شوق سے سُن رہے تھے۔ کہ اتنے میں ایک گیند باہر سے لان میں آ کر گری۔ کچھ دیر بعد ایک سات آٹھ برس کا بچہ بھاگتا ہوا اندر آیا اور کہنے لگا۔ "
"انکل میری بال اندر آ گئی ہے۔ "
"ہاں بیٹے یہ لو۔ یہی ہے نا تمہاری بال۔ ماہر دست شناس نے گیند کو بچے کی طرف بڑھاتے ہوئے کہا"
اور جیسے ہی بچے نے اپنی بال لینے کو اپنا ہاتھا بڑھایا۔ اُنہوں نے اُس بچے کو اس کی گیند تھما دی بچہ گیند لے کر تھینک یو انکل کہتا ہوا گیٹ سے باہر نکل گے ا لیکن ماہر دست شناس کی حالت دیدنی تھی۔ اُن کے چہرے کا رنگ ایسا فق تھا۔ جیسے اچانک اُنہوں نے کوئی بھیانک خواب دیکھ لیا ہو۔
میرے عزیز فورا اپنے دوست کی طرف لپکے۔ میں نے آگے بڑھ کر اُن کی نبض دیکھی اور اُنہیں پانی کا گلاس دیتے ہوئے پینے کا مشورہ دیا
"بیگ صاحب۔ خیریت ہے آپ کی طبیعت تو ٹھیک ہے ؟"
اُن کے مُنہ سے بس یہ نکلا۔ "یہ بچہ کس کا ہے۔ ؟"
"بیگ صاحب۔ میں نے اسے پہلے یہاں نہیں دیکھا۔ ممکن ہے سامنے کسی گھر میں آئے ہوئے مہمانوں میں سے ہو۔ کیوں کیا بات ہے۔ ؟"
"روؤف صاحب۔ اس بچے کے ہاتھ میں لائف لائن نہیں تھی۔ "
"جی کیا مطلب آپ کا۔ میں سمجھا نہیں ؟"
" جب میں نے بچے کو اُس کی گیند تھمائی اور اُس نے گیند لینے کے لئے اپنا ہاتھ کھولا۔ تو میں یہ دیکھ کر حیران ہو گیا کہ اُس کے ہاتھ میں زندگی کی لکیر نہیں تھی۔ "
ہم سب ہی یہ سن کر ایک عجیب سی کیفیت کا شکار تھے۔ جیسے ہمارے سامنے موجود راستہ کہیں دھند میں کھو گیا تھا۔ اور خود بیگ صاحب اس بات کے بعد پریشانی کے عالم میں اُٹھ کر وہاں سے چلے گئے۔ اندھیرا ہو رہا تھا۔ ہم سب لان سے اٹھ کر اندر لاؤنج میں چلے گئے۔ مغرب کا وقت تھا کہ باہر سڑ ک پر کسی تیز رفتار گاڑی کی بریکیں لگنے کی چیختی ہوئی آواز آئی۔ خدا خیر میں اور میرے عزیز روؤف دونوں ہی بھاگتے ہوئے باہر سڑ ک پر پہنچے وہاں ایک ہجوم جمع تھا۔ کوئی بچہ گاڑی تلے آگیا تھا وہی کار بچے اور اُس کے لواحقین کو لے کر ہسپتال کی طرف چلی گئی جس کے پیچھے کچھ اور لوگ بھی اپنی اپنی گاڑیوں میں اُس کار کے پیچھے روانہ ہو گئے رات کے گیارہ بجے یہ خبر ملی کہ ہسپتال پہنچنے کے باوجود بچے کی جان نہ بچائی جا سکی۔ بعد میں معلوم ہوا کہ یہ وہی بد نصیب بچہ تھا۔ جس کے بارے میں ا ُس شام چند گھنٹے پہلے بیگ صاحب ہم سب کو یہ بتا کر حیران پریشان کر گئے تھے۔ کہ اس بچے کے ہاتھ میں لائف لائن نہیں تھی"
اس بچے کی موت ایک المناک سانحہ تھا اور ہم سب اس لئے بھی اس کی موت سے اداس تھے کہ بیگ صاحب کی وساطت سے ہم محض چند گھنٹے قبل یہ جان چکے تھے کہ اُس بچے کے ہاتھ میں لائف لائن نہیں ہے۔ ہمارے علاقے میں ہر گھر اُس بچے کی ناگہانی موت پہ سوگوار تھا۔ اگلے ہی دن مجھے وہاں سے واپس آ نا تھا۔ بہت دنوں تک اس واقعے کے پس منظر کے بارے میں سوچتا رہا۔ بیگ صاحب سے پھر دوبارہ ملاقات نہ ہو سکی۔ آج بھی جب کبھی یہ حادثہ یاد آتا ہے تو دماغ سوچ سوچ کر شل ہو جاتا ہے۔ لیکن کچھ سمجھ میں نہیں آتا۔ اب آپ بتائیں اسے ہم کیا کہیں گے ؟۔ محض ایک اتفاق۔ یا در حقیقت علم غیب سے کوئی تعلق؟"
ڈاکٹر فاروق جو اب تک بڑے غور سے ڈاکٹر جمال کو سنے جار ہے تھے۔ یکدم بول پڑے
"بس کچھ اس سے ملتی جُلتی کیفیت سے آج کل میں گزر رہا ہوں۔ آپ تو جانتے ہیں میری مسز ناہید یہاں گرلز کالج میں ہسٹری کی لیکچرر ہیں۔ ہم دونوں نے مل جل کر ایک چھوٹی سی کار خریدی ہے جس سے میرا ناہید اور دونوں بچوں کے آنے جانے کا مسئلہ حل ہو گے ا ہے۔ ہم دونوں اس وجہ سے خاصے مطمئن تھے۔ پہلے میں بچوں کو اُن کے اسکول اتار دیتا۔ پھر ناہید کو اُس کے کالج ڈراپ کر کے یہاں ہسپتال آ جاتا تھا۔ زندگی پہلے کے مقابلے میں قدرے آسان ہو گئی تھی۔ ورنہ بچوں کے لئے صبح کو پک اپ والے کا انتظار۔ کبھی وقت پر آیا کبھی دیر ہو گئی اور بچوں کو سکول میں دیر سے پہنچنی پر مصیبت الگ۔ اور پھر سکول انتظامیہ کی جانب سے ہماری یعنی والدین سے وضاحتیں الگ پھر سکول سے واپسی پر جب تک بچے گھر واپس نہیں آ جاتے یہ تمام عرصہ ایک پریشانی اور بے قراری میں گزرتا تھا"
"تو اب کیا ہو گیا۔ ؟"میں نے بیچ ہی میں ڈاکٹر فاروق کی بات کو کاٹتے ہوئے اُن سے پوچھ لیا
اور ڈاکٹر فاروق مجھے مخاطب کرتے ہوئے کہنے لگے۔
" ڈاکٹر شاکر۔ بس ہم اس سہولت کو بمشکل کوئی دو ماہ ہی بھر پائے ہونگے کہ جیسے قدرت کو یہ بات اچھی نہیں لگی۔ ایک روز جب میں نے ناہید کو اُس کے کالج سے لیا تو وہ روز کی طرح خوش خوش آنے کے بجائے کچھ پریشان حال کار میں بیٹھی۔ میں نے اُس کے میگرین کی تکلیف کو پیش نظر رکھتے ہوئے خیریت معلوم کی۔ تو وہ بجھے ہوئے لہجے میں کہنے لگی میگرین نہیں ہے۔ بہت پوچھا لیکن اُس نے کچھ نہ بتایا۔ بچوں کو لے کر گھر پہنچے۔ میں خاصا پریشان تھا کیونکہ یہ ناہید کا انداز نہ تھا۔ کھانے کے بعد کئی بار کے پوچھنے پر وہ مجھ سے کہنے لگی۔ کہ مجھے کار بیچ دینی چاہیئے۔ میرے بہت پوچھنے پر اُس نے بتایا۔
" ہمارے ہاں ایک پروفیسر ہیں جو پڑھاتی انگریزی ادب ہیں لیکن اُن شہرت ایک دست شناس کی ہے۔ نجانے کیوں کل میں بھی اُن کے پاس ا پنا ہاتھ دکھانے پہنچ گئی تھی۔ میرے ہاتھ کو دیکھ کر وہ اک دم چپ سی ہو گئیں۔ پھر کہنے لگیں۔ آپ نے کار خریدی ہے۔ ؟ یہ آپ کی فیملی کو سوٹ نہیں کرے گی۔ بلکہ آپ کے شوہر کی جان کو اس سے خطر ے کا امکان ہو سکتا ہے۔ میرا مشورہ ہے آپ یہ کار فورا بیچ دیں۔ "
"اپنی بیوی کی اس بات کو سُن کر میں ہنسا اور کہنے لگا کہ ظاہر ہے اُنہوں نے تمہیں اپنی نئی کار میں سے اترتے بیٹھتے کئی مرتبہ دیکھا ہو گا۔ لہذا یہ تو اُن کے علم میں ہے۔ رہ گئی بات کہ یہ ہمیں یا ہماری فیملی کو سوٹ نہیں کرتی۔ تو تم خود ہی دیکھ لو کہ اس کے آنے سے ہماری مشترکہ مشکلات کس قدر کم ہو گئی ہیں۔ باقی تم میری طرف سے فکر نہ کرو۔ نہ میں تیز رفتار ڈرائیور ہوں نہ اتنا نوجوان کہ کار دیکھ بھال کے نہ چلاؤں۔ اور ویسے بھی میں دست شناسی اور ستاروں کے علم کو کوئی زیادہ اہمیت نہیں دیتا۔ اگر تمہیں یاد ہو تو شاید کسی ایسے ہی موقع کے لئے علامہ فرما گئے ہیں
ستارہ کیا میری تقدیر کی خبر دے گا
وہ خود فراخی افلاک میں ہے خار و زبوں۔
لیکن میرے بے حد سمجھانے کے باوجود ناہید نے میری بات سے اتفاق نہیں کیا۔ کئی روز سے کالج نہیں گئی۔ کھانے پینے میں بھی دلچسپی نہیں لے رہی۔ آجکل اُس کی رات کی نیند ڈسٹرب ہے۔ بچے الگ پرے شان ہیں اور میری حالت تو آج آپ نے دیکھ ہی لی ہے۔ میں در اصل اسی حوالے سے آپ سے بات کر رہا تھا۔ جب کہ آپ یہ سمجھے کہ میں شاید آپ سے اختلاف کر رہا ہوں۔ حالانکہ میں چاہتا ہوں کہ آپ اس سلسلے میں میری مدد کریں "
ڈاکٹر فاروق کی کہانی سُننے کے بعد ہم تینوں ایسے چپ ہو گئے تھے۔ جیسے ہم سب کو یہ خوف ہو کہ کہیں باہر کھڑے ہوئے لوگ ہماری بات چیت نہ سن لیں۔ جبکہ صحیح معنوں میں ڈاکٹر جمال موجودہ صورت حال کے بعد خاصے سنجیدہ ہو گئے تھے۔ کہ میں بیچ میں بول پڑا
"کیا یہ منا سب نہ ہو گا کہ بھابی کو آپ یہاں ڈاکٹر جمال کے پاس لے آئیں۔ اور یہ باقاعدہ طور پر اُن کا نفسیاتی علاج کریں۔"
" میں خود بھی یہی چاہتا ہوں۔ "ڈاکٹر فاروق نے میری تائید کرتے ہوئے کہا
لیکن ڈاکٹر جمال کچھ توقف کے بعد بولے
"میرے خیال میں بہتر یہ رہے گا کہ میں اور ڈاکٹر شاکر آج یا کل کسی وقت آپ سے طے کر کے۔ آپ کے ہاں ایسے ہی ملنے آ جاتے ہیں۔ وہاں چائے پیتے ہوئے آپ بھابی کے سامنے یہ ذکر مجھے سنانے کو چھیڑ دیجئے گا۔ باقی میں نمٹ لوں گا"
ڈاکٹر فاروق اس مشورے پر خاصے مطمئن نظر آئے۔ صبح کے واقعے کے بعد سے پہلی بار میں نے اُن کے چہرے کو کسی حد تک پرسکون دیکھا۔
اگلے روز ہم ڈاکٹر فاروق سے طے شدہ وقت کے مطابق اُن کے ہاں سوا پانچ بجے پہنچ گئے۔ اُن کے ڈرائنگ روم میں ہمیں بیٹھے بمشکل پندرہ بیس منٹ ہوئے ہونگے کہ مسز فاروق چائے کے لوازمات ٹرالی میں سجائے ڈرائنگ روم میں داخل ہوئیں۔ وہ ہما رے لئے چائے بنا رہی تھے ں۔ ادھر میں ابھی یہی سوچ رہا تھا کہ دیکھیں اب ڈاکٹر جمال کس طرح اس صورت حال سے نمٹتے ہیں۔ کہ ڈاکٹر جمال نے چائے کی پیالی اٹھاتے ہوئے ماہر نفسیات کے انداز میں مسز فاروق کو پہلے تو نئی کار کی مبارک باد دی اور ساتھ ہی اُن کے چہرے کو دیکھتے ہوئے بولے
" مجھے ایسا لگتا ہے کہ آپ کئی راتوں سے مکمل نیند نہیں لے سکی ہیں "
ادھر مسز فاروق بس جیسے اسی موقع کی منتظر تھیں۔ یکدم روتے ہوئے کہنے لگیں۔
" بھائی صاحب۔ آپ ہی انہیں سمجھائیں۔ میں تو کہہ کہہ کر تھک گئی ہوں۔ کہ یہ اپنی کار بیچ دیں۔"
" لیکن ہم تو آج آپ کو در اصل نئی کار کی مبارکباد دینے آئے تھے۔ اور آپ اسے بیچنے کا کہہ رہی ہیں۔ خیریت توہے۔ ؟ "
"انہوں نے تو آپ کو نہیں بتا یا ہو گا۔ میں بتاتی ہوں۔ در اصل ہمارے کالج میں ایک پروفیسر سعیدہ ہیں جن کی شہرت دست شناس کی ہے۔ دور و نزدیک کے شہروں سے بھی لوگ اُنہیں اپنا ہاتھ دکھانے آتے ہیں۔ وہ کسی سے اس کا معاوضہ نہیں لیتے ں۔ بس اُس دن نجانے میں کیوں اپنا ہاتھ د کھانے اُن کے پاس چلی گئی۔
"تو اُنہوں نے آپ کے ہاتھ کو دیکھ کر کیا کہہ دیا۔ ؟"
ڈاکٹر جما ل نے انتہائی پر سکون انداز میں چائے پیتے ہوئے مسز فاروق سے پوچھا جیسے وہ اس معاملے کے بارے میں بالکل بے خبر ہوں۔
"پروفیسر سعیدہ نے میرے ہاتھ کو دیکھ کر کہا تھا۔ کہ آپ کو نئی کار سوٹ نہیں کرے گی۔ بلکہ اس سے آپ کے شوہر کی جان کو خطرہ لاحق ہو سکتا ہے۔ "
یہ کہتے ہوئے وہ ایسے بلک بلک کر رونے لگیں جیسے کوئی چھوٹی سی بچی ہوں ڈاکٹر جمال نے اُنہیں تسلی دیتے ہوئے کہا۔
"گھبرائیے نہیں۔ مجھے بس یہ بتائیں کہ آپ کا ہاتھ دیکھنے والی زرا قد کی لمبی سانولے رنگ کی گولڈن فریم کی عینک لگائے ہوئے انگریزی کی پروفیسر تو نہیں۔ اگر میں غلط نہیں اور یہ وہی ہیں تو وہ تو میرے علاج میں رہ چکی ہیں۔ سنا ہے اچھی استاد ہیں۔ لیکن جب وہ میرے زیر علا ج تھیں تو اُن کی شخصیت کا یہ جوہر مجھ پر نہیں کھلا تھا۔ بہر حال آپ مطمئن رہیں۔ جیسا آپ چاہیں گی ویسا ہی ہو جائے گا۔ لیکن کیا آپ مجھے اپنا ہاتھ دکھا نا پسند کریں گی؟کسی حد تک دست شناسی سے میں بھی وا قف ہوں "
ڈاکٹر جمال کی باتوں نے جیسے مسز فاروق پر جادو کر دیا تھا۔ وہ اپنا ہاتھ پھیلا کر ڈاکٹر جمال کے پاس بیٹھ گئیں۔ ادھر میں اور ڈاکٹر فاروق بھی ڈاکٹر جمال کو غور سے دیکھے
جا رہے تھے اور میں مسلسل یہی سو چ رہا تھا کہ دیکھیں اب پردہ غیب سے کیا ظہور میں آتا ہے ؟ تب ڈاکٹر جمال نے مسز فاروق کے ہاتھ کو دیکھتے ہوئے بڑے اعتماد سے بولنا شروع کیا۔
"مسز فاروق۔ آپ اپنے طالب علموں میں خاصی مقبول ہیں۔ اور ایک اچھے استاد کی شہرت رکھتی ہیں۔ مجھے نہیں معلوم کہ آپ کون سا مضمون پڑھاتی ہیں لیکن پرانے وقتوں کی داستانوں اور واقعات پر آپ کو خاصا عبور حاصل ہے بلکہ شاید تاریخ کے مضمون سے آپ کو خاصی دلچسپی ہے یہ کہنا عجیب ہو گا لیکن آپ کا ہاتھ بتا رہا ہے کہ آپ اپنے شوہر کے لئے بہت پزیسیو ہیں۔ جبکہ میرے خیال میں ہمارے ہاں ہر محبت کرنے والی بیوی ایسی ہی ہوتی ہے۔ یعنی اس معاملے میں آپ اپنی کار کو بھی اپنے اور اپنے شوہر کے مابین ایک حد فاصل سمجھنے لگی ہیں۔ مجھے آپ کے ہاتھ میں ایسی کوئی بات نظر نہیں آ رہی کہ میں آ پ کو کار فروخت کرنے کا مشورہ دوں۔ بلکہ میں یہ مشورہ ضرور دو ں گا کہ آج کے بعد ڈاکٹر فاروق کے بجائے کار آپ کے تصرف میں رہے گی۔ یعنی آپ فاروق کو ہسپتال چھوڑیں گی اور پھر واپسی میں انہیں اور اپنے بچوں کو پک اپ کرنے کی ذمے داری بھی آپ کی ہو گی۔ یعنی آپ کی کار بھی آپ کے پاس رہے گی۔ اور جس خطرے کی باعث آپ آجکل پریشان ہیں وہ بھی نہیں رہے گا کہیئے اب آپ کا کیا خیال ہے ؟"
لگتا تھا جیسے ڈاکٹر جمال نے منزل مار لی تھی۔ مسز فاروق بھی اپنے چہرے سے خاصی پر سکون نظر آ رہی تھیں۔ فاروق بھی مطمئن دکھائی دیتے تھے۔ اور مسز فاروق نے جیسے ڈاکٹر جمال کی باتوں سے اتفاق کر لیا تھا۔ اس کے بعد ہم کچھ دیر اور ڈاکٹر فاروق کے ہاں بیٹھے اور چائے پینے کے بعد دونوں میاں بیوی کو ایک حد تک آسودہ چھوڑ کر چلے آئے۔
کئی ماہ گزر گئے۔ اس دوران جب بھی ڈاکٹر فاروق سے ملاقات ہوئی۔ وہ پہلے سے کہیں زیادہ مطمئن نظر آئے۔ ایک دن راستے میں مجھے ملے تو میں نے مسکراتے ہوئے اُن سے خیریت دریافت کی اور اُن کی کار کے بارے میں بھی پوچھ بے ٹھا۔ جس پر وہ کہنے لگے۔
" ڈاکٹر شاکر۔ ڈاکٹر جمال نے تو میر ا معاملہ ہی آسان کر دیا ہے۔ نہ اب مجھے پہلے کی طرح کار ڈرائیو کرنے کی ٹینشن رہی۔ نہ کوئی اور غم۔ اور پھر ناہید بھی اب کار کی فکر سے بے نیاز ہو گئی ہیں۔ اب و ہ خود کار چلاتی ہیں بچوں کو اور مجھے ڈراپ کرتی ہیں۔ اسی طرح واپسی میں مجھے ہسپتال سے لیتے ہوئے بچوں کو اُن کے اسکول سے پک اپ کر کے گھر لے جاتی ہیں۔ اور بس خوش ہیں۔
"چلیں اس سے بہتر اور کیا بات ہو گی۔ ہم خرمہ و ہم ثواب۔ "میں نے کہا۔
ٹی روم گئے ہوئے ایک عرصہ ہو گیا تھا ادھر کئی دنو ں سے ڈاکٹر جمال سے بھی ملاقات نہیں ہوئی تھی۔ کہ وہ ذہنی امراض کے کسی سیمینار میں شرکت کرنے شہر سے باہر گئے ہوئے تھے۔ اُس دن جب ٹی روم پہنچا تو وہاں ہمیشہ کی طرح ایک بحث زوروں پر تھی۔ لیکن آج بحث کا موضوع سیاسی نوعیت کا تھا۔ ڈاکٹر شاہد میرے سامنے بیٹھے ہوئے خاموشی سے چائے پی رہے تھے ڈاکٹر فاروق ٹی روم میں دکھائی نہ دیئے۔
ٹی روم ایک طرح سے دیکھا جائے تو وقت گزاری کا وسیلہ ہی نہیں بحث کرنے والوں کے لئے ایک قسم کا اکھاڑہ سمجھیں۔ جہاں پہلوانوں کی طرح جسم کا زور دکھانے کے بر عکس زبان کا زور دکھانے والوں کا اجتماع رہتا ہے۔ وہ حضرات جنہیں بحث کئے بغیر روٹی ہضم نہیں ہوتی۔ اُنہیں ٹی روم میں چائے بیشک نہ ملے۔ لیکن وہ ٹی روم جانا نہیں چھوڑ سکتے۔
گھر پہنچنے پر علم ہوا کہ بیگم کہیں گئی ہوئی ہیں۔ بچے اپنے اپنے کاموں میں مصروف تھے۔ تنہائی میں کھا نا کھا کر اپنی عادت کے مطابق میں کچھ دیر کے لئے لیٹ گیا۔ لیکن طبیعت پہ ایک بوجھ کے باعث آنکھ نہ لگی۔ اُدھر بیگم بھی واپس نہیں آئی تھیں۔ میں اسی انتظار میں تھا کہ وہ آئیں تو واک کے لئے نکلوں۔ کہ فون کی گھنٹی بجنی شروع ہو گئی ریسیور اٹھا یا۔ تو دوسری طرف سے ہسپتال کی ایکسچینج کا آپریٹر بول رہا تھا۔
" ڈاکٹر صاحب۔ میں جاوید بول رہا ہوں۔ آج کوئی تین بجے ڈاکٹر فاروق کی کار کا ایکسیڈینٹ ہو گیا تھا جس میں کار میں پچھلی سیٹ پر بیٹھے ہوئے دو بچے اور کوئی بزرگ خاتون زخمی ہوئے تھے جو ہسپتال میں داخل ہیں۔ ڈاکٹر فاروق اور اُن کی بیگم موقع پر ہی ہلا ک ہو گئے "
میں ایک سکتے کے عالم میں تھا۔ ادھر آپریٹیر مجھ سے بار بار پوچھے جا رہا تھا۔
"ہیلو۔ ہیلو۔ ڈاکٹر صاحب آپ سن رہے ہیں ایم ایس صاحب نے سب ڈاکٹروں کو اطلاع دینے کے لئے کہا تھا۔ "
ریسیور میرے ہاتھ میں تھا۔ چند روز پہلے ڈاکٹر فاروق سے ہونے والی ملاقات مجھے یاد آ رہی تھی۔ ذہن میں ڈاکٹر شاہد کا پیشین گوئی کا تصور اور۔ ڈاکٹر جمال کی پریمونیشن تھیوری آ پس میں خلط ملط تھیں۔ اس کنفیوزن میں بس ایک خیال طلوع ہو رہا تھا۔ کیا دست شناس پروفیسر سعیدہ کی پیش بینی کا اس بات سے کوئی ربط تھا۔ ؟
٭٭٭
نظمیں
آنکھوں کے پار چاند
فرحت عباس شاہ
اس کائنات رنگ میں 
دنیائے سنگ میں 
ہم قید تو نہیں تھے مگر 
اس کے باوجود 
آزادیوں نے لطف رہائی نہیں دیا
چاہا بہت کہ اپنے ہی اندر کبھی کہیں
اتریں، اتر کے خود کو تلاشیں کچھ اس طرح 
ہاتھوں میں اپنا کھوج ہو
دل میں وصال آگ 
پیروں میں آگہی کی بلندی راستے
لیکن بدن سے روح کی ان منزلوں کے بیچ 
وہ رات تھی کہ کچھ بھی سمجھائی نہیں دیا
کوئی وجود تھا کہ جو طاری تھا ذات پر
آنکھوں کے پار چاند دکھائی نہیں دیا
***
محبت کرنے والی لڑ کی
جیسے تپتے صحراؤ ں میں گم کردہ راہ مسافر
جیسے خالی رستوں پر مدتوں سے اٹکی ہوئی نمناک نگاہ 
جیسے ویران ہو جانے والا جزیرہ 
جیسے وسیع و عریض فضاؤ ں میں دور دور تک تنہا بدلی
یا
جیسے اجنبی شہر میں اپنوں سے بچھڑ جانے والی بچی
٭٭٭
دو نظمیں
جنموں کی تقدیر لے کر
ثمینہ راجا
کئی سرد جنموں سے اک عمر لے کر
کئی زرد عمروں سے جاگی ہوئی ایک عورت
جو بے خوابیوں سے فقط خواب بُنتی ہے 
اور وصل کے گلستاں سے فقط ہجر چُنتی ہے 
دھندلائے رستوں پہ۔ بے حد کی جانب رواں 
موتیوں کی طرح اشک۔ سب راستوں پر گراتے ہوئے 
اپنی غزلائی آنکھوں سے 
پیچھے پلٹ کر نہیں دیکھتی
راستوں کے دھندلکوں میں بہتا ہوا وقت
شہر اور جنگل کی وحشت
زمیں پر ستاروں کے سائے 
فلک پر کھلے پھول
ساری فضاؤں میں یادوں کی خوشبو
زمانے کی آنکھوں میں حیرت
بہت پُر ستائش نگاہیں 
کئی گرم بانہیں۔ کئی سرد آہیں 
مناظر کسی فلم کی طرح۔ تیزی سے 
آنکھوں کے پردے پہ چلتے ہیں 
ساری زمیں اس کے سوئے ہوئے نرم قدموں کے نیچے 
کہیں دور تک بہتی جاتی ہے 
اور ذات کے اسمِ خاموش سے 
اک خموشی کے متروکہ در کھلتے جاتے ہیں 
رستوں میں رستے بدلتے ہیں 
سب حادثے۔ اپنی باری سے آتے ہیں۔ جاتے ہیں 
اک عمر میں ، کتنے جنموں کی تقدیر لے کر
نگاہوں میں ہستی کی تصویر لے کر
وصالِ مکمل کی تعبیر لے کر
یہ عورت
اسی ہجر کے بے نہایت میں کھو جائے گی
جاگتے جاگتے۔ خواب ہو جائے گی
بس ایک خوابِ بہار
اتر کر آئی ہے آنکھوں تلک بہار کی شام
نظر بچا کے شب و روز کے تسلسل سے ،
وہ موسموں کا گزرگاہِ زندگی پہ سفر
ہَوائے یاد کی ویران بستیوں کی طرف
کہ جن کی راہ میں دیوار تھی عجیب کوئی
وہ سنگ و خشت کی دیوار
یا ارادے کی
وہ راستے ، جو فقط راستوں کے سائے تھے 
وہ واہموں کی حدیں۔ مضطرب ارادوں پر
کہیں سرکتی، کسی سمت سرسراتی ہوئی
وہ شاخ شاخ پہ مثلِ خزاں برستی ہوئی
وہ پھول پھول کے دل کو
بہت ڈراتی ہوئی
خزاں سے عہد نہ تھا اور موسمِ گل سے 
کبھی ملن نہ ہوا، وعدۂ وفا نہ ہوا
وہ موسموں کی حکایت کتابِ دل میں رہی
فسانہ اہلِ چمن کا کہیں لکھا نہ گیا
کبھی پڑھا نہ گیا اور کبھی سنا نہ گیا
زمیں جو پاؤں کے نیچے ، زمیں کا دھوکا تھی
کبھی ہری نہ ہوئی۔ دُوب لہلہائی نہیں 
مسافتوں کے سروں پر کھڑے یہ شاہ بلوط
جو اب سیاہ ہوئے انتظارِ ہستی میں ،
ہَوا کے دوش پر آتا نہیں کوئی پیغام
نگاہِ ہجر میں کھلتا ہے صرف ایک گلاب
بس ایک خواب
فقط ایک خوابِ عشق مآب
مہ و ستارہ، گل و برگ، طائر و اشجار
صدائے خواب پہ ' لبیک' کہہ رہے ہیں تمام
اتر کر آئی ہے آنکھوں تلک
بہار کی شام!
٭٭٭
دو نظمیں
نوشی گیلانی
خواب کی ایک نظم
چلو ہم سیپیاں چننے کسی ساحل پہ چلتے ہیں 
جہاں پاؤں کو چھُو کر ریت کی ہلکی سی لرزش
مسکراتی ہو
جہاں ننھے سے بچے کی سیہ معصوم آنکھیں 
بے یقینی سے 
سمندر کے رُوپہلے پانیوں سے بات کرتی ہوں 
جہاں پر دل محبت کے گھروندوں کی نئی تعمیر کرتے ہوں 
دعاؤں اور وفاؤں کے ہنر تسخیر کرتے ہوں 
جہاں اٹھکیلیاں کرتے ہوۓ آبی پرندے گیت گاتے ہوں 
درختوں پر اترتی شام کے مخمور ساۓ میں 
دئے سے جھلملاتے ہوں 
جہاں پر مستیوں کے گیت گاتی کشتیاں لہروں پہ جیسے 
رقص کرتی ہوں 
اور عشق و آگہی کی روشنی کا اِسم پڑھتی ہوں 
اُنہی مہکے گلابی موسموں میں خواب کے منظر سجانے کو
سنہری خوشبوؤں کی بارشوں میں بھیگ جانے کو
چلو نا !
ہم بھی چلتے ہیں 
اب اپنے خوف کی دہلیز سے باہر نکلتے ہیں 
چلو ہم سیپیاں چننے کسی ساحل پہ چلتے ہیں 
***
ورثہ
 ماں کی برسی پر
بیٹیاں بھی تو ماؤں جیسی ہوتی ہیں 
ضبط کے زرد آنچل میں اپنے 
سارے درد چھپا لیتی ہیں 
روتے روتے ہنس پڑتی ہیں 
ہنستے ہنستے دل ہی دل میں رو لیتی ہیں 
خوشی کی خواہش کرتے کرتے 
خواب اور خاک میں اٹ جاتی ہیں 
سو حصّوں میں بٹ جاتی ہیں 
گھر کے دروازے پر بیٹھی
اُمّیدوں کے ریشم بُنتے۔ ساری عُمر
گنوا دیتی ہیں 
میں جو گۓ دنوں میں 
ماں کی خوش فہمی پہ ہنس دیتی تھی
اب خود بھی تو
عمر کی گرتی دیواروں سی ٹیک لگاۓ
فصل خوشی کی بوتی ہوں 
اور خوش فہمی کی کاٹ رہی ہوں 
جانے کیسی رسم ہے یہ بھی
ماں کیوں بیٹی کو ورثے میں 
اپنا مقدّر دے دیتی ہے 
٭٭٭
ایک نظم
ناہید ورک

دلِ آئینہ کو ذرا غور سے دیکھنا تو
مری ذات کے رنگ اب تک
ترے گرد پھیلے ہوئے ہیں 
ترے ہاتھ کی پُشت پر
میری سانسیں رکھی ہیں 
مرے لمس کی سب تمازت
ابھی تک تری آنکھ میں ہے 
مری حسرتیں ، خواہشیں 
تیری پوروں پہ بکھری پڑی ہیں 
مری شبنمی خوشبوئیں 
گھر کے آنگن میں ہی
راستہ بھول کر گِر گئیں 
میرے آنسو بھی بستر کی
کچھ سلوٹوں پر پڑے ہیں 
مرا لہجہ جو
تیرے ہونٹوں کے نم سے کہیں کھو گیا تھا
وہ بھی تو وہیں پر رکھا ہے 
جہاں دھند کے بھاری پردے گرے ہیں 
وہیں کھڑکیوں میں اکیلی
مری شام بھی بیٹھی ہے 
تیری مٹھی میں میری سحر
اب تلک سو رہی ہے 
ابھی تک ترے آئینوں میں 
مرا عکس زندہ ہے۔ 
٭٭٭
چار نظمیں
جمشید مسرور

1
مری موت میری نہیں دوسروں کی بھی ہے
دوسرے جس طرح 
مجھ میں ہیں
تری موت میری ہے
یہ اک اٹیچی کی صورت مرے ہاتھ میں ہے
نہ جس کو کبھی کھول پاؤں گا میں
یہ چابی ہے ایک ایسے کمرے کی
جس میں
کبھی آؤں گا اور نہ جاؤں گا میں
2
بڑھتی چلی جاتی ہے گر انباری انفاس 
کیا کیا ہیں شیاطین من الجنّتہ والناس
سمجھو بھی تو کیا اور نہ سمجھ پاؤ بھی تو کیا
جانو گے نہ کچھ، جان اگر جاؤ بھی تو کیا
محرومیِ احساس دعا  لائے گی اک دن
مانگو گے تو یہ موت بھی مل جائے گی اک دن
3
ابھی سب کچھ نہیں دیکھا
ابھی سب کچھ نہیں سمجھا
کچھ ایسا ہے کہ جیسے ایک گہری سانس لے کوئی
سزا دینے سے پہلے
سنگِ خاموشی کو یا سر سے گرا دینے سے پہلے
4
یادوں کو اماں ملے نہ یارب 
شعلوں کا عذاب ان پہ اترے
جو ان کو جلا کے راکھ کر دے
یا اپنی تپش سے خاک کر دے
بن جائیں یہ خواب اذیتوں کے
وہ خواب کہ جن کو ابتلا کے
کچھ عینی گواہ دیکھتے ہوں
دیکھیں وہ سماں کہ گنگ ہو جائیں
تا حشر کسی کو کچھ نہ بتلائیں
٭٭٭
دو نظمیں
سعیدؔ

ایک نظم
مری شیریں نے مجھ سے 
تتلیاں مانگی ہیں تحفے میں 
میں اپنے دور کا فرہاد
گہری سوچ میں گُم ہوں۔ 
کہاں سے تتلیاں لاؤں ؟
نشانِ سبزہ و گُل ہے 
نہ دریاؤں کی سرگوشی
یہاں حدِ نظر تک
ریت اور پتھر کا پہرہ ہے 
مرے اِن زرد شہروں میں 
کہیں سے تتلیاں لانا
کہیں مشکل ہے جُوۓ شِیر لانے سے۔ 
کہاں سے تتلیاں لاؤں ؟
***
چراغِ جنوں 
داغِ الفت سے دامن بچائیں تو کیا
جب گریبان و دل چاک ہو بھی چکے 
ہم تمنا کے شعلے بجھائیں تو کیا
عشق کی آگ میں راکھ ہو بھی چکے 
زندگی خاک سے کیمیا کا سفر
درد کی روشنی اب جدھر لے چلے۔ 
کوہساروں سے صحرا تلک جس کی لو
اُس چراغِ جنوں سے ہے نسبت ہمیں 
ہم کہ بے خوف مٹی کے پُتلے تھے دو
عشق نے کر دیا خوبصورت ہمیں 
عشق حسن و اداسی کا لمبا سفر
درد کی روشنی اب جدھر لے چلے۔ 
مجھ میں ضم ہے زمین و زماں کی کسک
تیرا ورثہ تری آتشِ زیرِ پا
کیا گلہ ضبط کا، کیا زیاں کی کسک
جب ہمیں لگ گئ روشنی کی دعا
اِک عبادت ہے آشوبِ شام و سحر
درد کی روشنی اب جدھر لے چلے۔ 
٭٭٭
جل پری
سعود عثمانی 

نیم خاک و نیم آب
اے وصالِ آب و گِل، اے رمزِ دل
اے سمندر کی سفیرِ خوش نوا
تجھ سے مل کر ہوں میں خود پر منکشف
مجھ سے بڑھ کر تُو ہے میری آشنا
تیرے گیتوں سے فضا میں چار سُو
صفحہ در صفحہ مرے دل کی کتاب
اے تہِ دل کی مکیں ، اے نازنیں 
اے مری تنہائیوں کی راز داں 
اے مری کیفیتِ خواب و خبر
نیند اور بیداریوں کے درمیاں 
تیری آوازوں سے مجھ میں مرتعش
گہرے نیلے رنگ کی یہ سطحِ خواب
میں ترا دکھ جانتا ہوں میری دوست
کوئی تجھ سا ہے نہ مجھ سا اور ہے 
ایک دنیا میں بسر کرتا ہوں میں 
پھر بھی میری اصل دنیا اور ہے 
اصل دنیا، کون سی دنیا میں ہے ؟
اے جہانِ زود ہجر و دیر یاب
کچھ لکیریں میری پابندی نے بھی
کھینچ رکھی ہیں حدِ ادراک پر
نیل گُوں قلزم سے میں بھی دن ڈھلے 
لوٹ آتا ہوں سنہری خاک پر
کاٹتا ہوں دو جہانوں کی تھکن
جھیلتا ہوں دو زمانوں کے عذاب
دیکھنے ہیں مجھ کو بھی اس دیس میں 
نقرئی مٹی، سنہرے زرد باغ
مچھلیوں کی سیپیوں میں جس جگہ
موتیوں کی مثل روشن ہیں چراغ
سانس لینا چاہتا ہوں میں جہاں 
سانس لیتی بستیاں ہیں زیرِ آب
جل پری اے جل پری اے جل پری
دل کے رازوں سے مجھے آگاہ کر
آب خوردہ خواہشیں ، نم دیدہ غم
ان جہازوں سے مجھے آگاہ کر
جو کہیں ان وسعتوں میں غرق ہیں 
تہ بہ تہ خاموشیوں میں محوِ خواب
اے مری صبحِ ازل، شامِ ابد
اے مری وارفتگی، اے شاعری
اے مرے موجود ہونے کی دلیل
شاعری، اے جھٹپٹے کی روشنی
اے نگارِ نیم روز و نیم شب
اے وجودِ نصف خاک و نصف آب
٭٭٭
تمہیں یہ حق پہنچتا ہے 
ریحانہ قمر
تمہارے جی میں جو آئے وہ کہہ ڈالو
تمہیں مجھ سے شکایت ہے 
تمہیں مجھ سے محبت کر کے پچھتاوا بہت ہے 
تمہارے خواب ٹوٹے ہیں 
تمہارے راستے کو میں نے کاٹا ہے 
تمہیں میں نے اذیت ناک لمحوں سے گزارا ہے 
تمہیں وعدے کی سولی پر چڑھایا ہے 
تمہیں میں نے ستایا ہے 
تمہیں میں نے رُلایا ہے 
تمہیں مجھ سے محبت کر کے پچھتاوا بہت ہے 
تمہیں مجھ سے یہ کہتے تھے 
محبت کرنے والے تو شکایت ہی نہیں کرتے 
وہ تتلی کی طرح پھولوں کی چاہت میں 
ہلاکت خیز لمحوں سے گزرتے ہیں 
مگر وہ شکر کرتے ہیں 
کوئی پوچھے تو کہتے ہیں کہ اچھے ہیں 
ہمیں کچھ بھی نہیں ، کچھ بھی نہیں ہم کو
تمہیں مجھ سے یہ کہتے ہو
تمہیں مجھ سے محبت کر کے پچھتاوا بہت ہے 
تمہارے سینے میں لاوا بہت ہے 
تمہارے جی میں جو آئے وہ کہہ ڈالو
تمہیں یہ حق پہنچتا ہے 
تمہیں میں نے رلایا ہے 
تمہیں وعدے کی سولی پر چڑھایا ہے۔ 
٭٭٭
اجازت ہو تو ایک گلہ کر لوں 
نوید صادق

سنو اے خوابیدہ راگنیاں چھیڑنے والے 
سنو ناں جانِ جاں مجھے اچھا لگتا ہے 
جب تم ساتھ رقیبوں کے ہوتے ہو
اٹھتے بیٹھتے ورد انہیں کا کرتے ہو
سنو اے شیریں سخن
مجھے اچھا لگتا ہے 
جب دوسرا کوئی نام تمہارا لیتا ہے 
شُنیدہ ہر لفظ کو موتی سمجھتا ہے 
پھر تذکرے ،تبصروں کی مالا پروتا ہے 
سنو
میرے ساحر
مجھے یہ بھی اچھا لگتا ہے 
تمہیں سوچے میرے سوا کوئی اور بھی
تمہیں چاہے میرے سوا کوئی اور بھی
تمہیں جانے میرے سوا کوئی اور بھی
سنو اے جانِ محفل
مجھے اچھا لگتا ہے 
ساتھ تمھارے ہنستا کوئی اور ہو
پیار میں سجتا سنورتا کوئی اور ہو
آہٹ پہ سمٹتا، بکھرتا کوئی اور ہو
سنو اے روشن آنکھوں والے 
مجھے اچھا لگتا ہے 
ہر کسی کا تم پہ یوں فدا ہو جانا
ہر کسی کا تم سے یوں لپٹ جانا
ہر کسی کا تم کو یوں سوچے جانا
مجھے سب کچھ اچھا لگتا ہے 
بس یہی اچھا نہیں لگتا ہے 
جانِ جان
جب دشمن ہواؤں سے تم رعایت نہیں کرتے ہو
کیوں نہیں بستی اب خوشبو یہ شکایت کرتے ہو
مجھ سے میرے ہی ضبطِ الفت کا گلہ کرتے ہو
سنو یہ بھی اچھا نہیں لگتا ہے 
جب کہہ دیتے ہو
بند آنکھوں سے کیوں نہیں دیکھتی ہو مجھے 
اِہلِ ہنر جیسا کیوں نہیں سمجھتی ہو مجھے 
دل میں حرفِ آخر کیوں نہیں لکھتی ہو مجھے 
جانِ جاناں 
کیا بتاؤں اب مجھے اور کیا،کیا اچھا نہیں لگتا ہے 
کہنا ہے بس آج وہ جو سچ مچ اچھا نہیں لگتا ہے 
اجازت ہو تو ایک گلہ کر لوں 
پاس آ کے تمہارے یہ کہہ دوں 
میں جاگا کروں شب بھر تمہاری خوشبو سے بات کرنے کو
آؤ تم اور بھول ہی جاؤ درِ دل پہ کوئی دستک ہی دینے کو
میرے ساحر مجھے 
بس یہی اچھا نہیں لگتا ہے۔ 
٭٭٭
دو نظمیں
بدن کی اپنی شریعتیں ہیں 
نسیم سید

قبول و ایجاب کی شریعت
درست۔۔۔۔۔ لیکن!
بد ن کی اپنی شریعتیں ہیں 
حقیقتیں ہیں 
سوال ہیں 
اپنے فیصلے ہیں -
تو فرض جیسی عبادتوں سی
محبتوں 
اور حفظ۔۔۔۔ جیسی
تلاوتوں سی۔۔۔۔۔ لگاوٹوں سے 
نہ کھلنے وا لی گرہ کے 
انکار  کو سمجھتے 
جو گھپ اندھیروں میں 
لمس کے 
گہری خامشی میں بد ن کی
تکرار سی ہے کو ئی
اس ایک تکرار کو سمجھتے 
یہ خواب گاہوں میں 
فرض آداب زوجیت کی ترازوؤں میں 
جو تل رہا ہے 
اس ایک سودے کو
ا یک بازار  کو سمجھتے 
جو آج تک کچھ سمجھ نہ پائے 
وہ حرف اقرار کی
تہوں میں اتر کے 
تفصیل حاشیہ میں قرار کرتے 
حقیقتو کے ورق الٹتے 
بد ن کی اپنی شریعتوں کے 
رموز و اسرار کو سمجھتے ۔۔
***
کوئی  عہد کیجئے 
تمام سوکھے پھول، ٹوٹی ٹہنیاں 
زمیں سے جھاڑ دی گئیں 
سمیٹ دی گئیں دلوں سے 
زرد موسموں کی
سب اداسیاں 
رو پہلی برف کی حسین
جھلملاتی جھالریں 
گھروں پہ ٹانک دی گئیں 
درخت تن پہ
سرخ، سبز روشنی لپیٹ کے 
قطار در قطار
سارے راستوں میں سج گئے 
انار  و ماہتابیوں کے 
جگنوؤں سے جھنڈ میں 
گھرے ہوئے 
نئے دنوں کی رسم رونمائی کی
یہ شام ہے 
تمام رنگ و نور  و نکہت و امید و آس کا
عجیب جشن عام ہے 
رخ کھلے گلاب سے 
نگاہیں خواب خواب سی
جس کے ہا تھ دیکھئے 
عہد نو کا جام ہے 
جدھر نظر اٹھائیے 
شو ق کا پیام ہے 
آج شب
نہ جا نے کون سی گھڑی
دعاؤں کی قبولیت کا در  کھلے 
جان جاں
بے دلی کی ملگجی
پھٹی دلائی تان کے 
آ ج تو نہ سوئیے 
شکایتوں کے 
اک جھلنگے کھاٹ پر پڑے پڑے 
ا پنے آ پ پر ترس نہ کھائیے 
آ ج تو نہ روئیے 
محبتوں کی نرم گرم آنچ سے 
ہتھیلیوں کو سینچئے 
آج کی حسیں شام
آپ بھی
اپنے آپ سے کوئی
حسین عہد کیجئے 
٭٭٭
روز محشر
مجید اختر

وطن سے خبریں جو مل رہی ہیں 
یہ خون۔ ناحق جو بہہ رہا ہے 
کبھی عروسِ بلاد تھا جو
وہ ملک میرا کہ جل رہا ہے 
کدورتیں اور کثافتیں ہیں چہار جانب
نفاق سینوں میں پل رہا ہے 
جو خون بازار میں بہا ہے 
وہ خون میرا
وہ جن کے بیٹوں کا خوں بہا ہے 
وہ باپ میرے 
وہ جن کی گودیں اجڑ گئی ہیں 
وہ مائیں میری
جو قتل کرنے کو ہاتھ اٹھے 
وہ ہاتھ میرے 
جوان لاشہ جو گر کے تڑپا
وہ لاش میری
میں خود ہی مجرم ہوں خود ہی زخمی
سوال کیا، اور جواب کیسا
جو خوں بہانا ہو اتنا آساں 
تو درد۔ دل کا حساب کیسا
جو زندہ رہنا ہو کارِ دارد
تو بعدِ مردن عذاب کیسا
سو دین و ملّت کے پاسبانوں کو یہ خبر ہو
کہ روزِ محشر کے فیصلوں کی نہ راہ دیکھیں 
یہی گھڑی حشر کی گھڑی ہے 
عذاب کیا اور ثواب کیسا
٭٭٭
امید ؍ الجھن 
خالد ملک ساحل

دور، آنکھوں سے بہت دور، کہیں 
اک تصوّر ہے ، جو بے زار کیے رکھتا ہے 
وہ کوئی خواب ہے یا خواب کا اندیشہ ہے 
جو مری سوچ کو مسمار کیے رکھتا ہے 
دور، قسمت کی لکیروں سے بہت دور، کہیں 
ایک چہرہ ہے ،ترے چہرے سے ملتا جلتا 
جو مجھے نیند میں بیدار کیے رکھتا ہے 
دور سے ، اور بہت دور کی آوازوں سے 
ایک آواز بلاتی ہے سرے شام مجھے 
مجھ کو معلوم ہے ،معلوم سے بھی آگے ہے 
پھر بھی آغوشِ تمنّا میں ،تڑپ اٹھتا ہوں 
چہرے چہرے پہ بکھرتی ہو ئی، آوازوں میں 
تیری آواز سے آواز کہاں ملتی ہے 
ایک قندیل خیالوں کی مگر جلتی ہے 
تو مرے پاس، بہت پاس، کہیں رہتی ہے 
دور ہے دور، بہت دور، مگر پھر بھی، مجھے 
ایک امید سرے شام سجا رکھتی ہے 
ایک الجھن مجھے راتوں کو جگا رکھتی ہے 
٭٭٭
ٹیلی پیتھی
ڈاکٹر نگہت نسیم

شب و روز کی روانی سے 
ماہ و سال کی کہانی سے 
آسمانوں کی حیرانی سے 
زمینوں کی نشانی سے 
’’دُور اور بہت ہی دُور
بے بال و پر کسی اندھے سفر پر‘‘
ننگے پیر ہی میری سوچیں چل پڑتی ہیں 
لپٹتی ہیں تم سے تو کئی رستے بناتی ہیں 
سرگوشیوں کے کئی چراغ جل اٹھتے ہیں 
میں اور تم، پھر " ہم " ہو جاتے ہیں 
۔۔۔دُور اور بہت ہی دُور
بے بال و پر اِسی اندھے سفر پر۔۔۔۔
تمہارے احساس کی خوشبو
تمہاری آواز کا لمس
تمہارے ہاتھوں کے جگنو
میری روح کے بدن پر لکھ جاتے ہیں 
" کیسے جان جاتی ہو تمہیں جب بھی بُلاتا ہوں ؟؟
***
سزا 
عرفی ہاشمی
مجھے صدیوں نے نوچا ہے 
زمانوں نے بھنبھوڑا ہے 
مجھے روز و شبِ ہر عہد کے گستاخ لمحوں نے 
بہت بیدرد ہو کر اپنی ٹھوکر سے اچھالا ہے 
اکیلا پا کے دشت-زندگی میں روند ڈالا ہے 
ہر اک اٹھتے قدم پر وقت کے خونخوار خنجر نے 
مجھے بے موت مارا ہے ، اذیت سے نوازا ہے 
اذیت وہ کہ مردہ ہو چکا ہے حوصلہ میرا، سکت میری
مکمل مسخ ہو کر رہ گئی ہے شخصیت میری
میں اب آئینۂ روح و بدن کی کرچیاں لے کر
کبھی ماضی کبھی فردا کبھی امروز کے در پر
لرزتے کپکپاتے تھرتھراتے سرد ہونٹوں سے 
جب اپنی ریزہ ریزہ، کرچی کرچی روح کا نوحہ سناتا ہوں 
جب اپنے بازوؤں  پر اپنا ہی لاشہ اٹھاتا ہوں 
مجھے محسوس ہوتا ہے 
بہت شدت سے اس لمحے مجھے محسوس ہوتا ہے 
کوئی تو ہے 
کوئی تو ہے کہ جس نے ہر زمانے میں 
شعور و فکر کی بنیاد ہونے کی سزا دی ہے 
زمیں پر حشر تک آباد ہونے کی سزا دی ہے 
مجھے انسان کی اولاد ہونے کی سزا دی ہے 
٭٭٭
ایک نوجوان شہید کے نام آخری خط
ابو ذر
تمھیں معلوم ہے نا سب!
تمھارے ساتھ دو پل، دو گھڑی ہونا
تمھیں ملنا ضروری ہے 
تمھیں ملنے ، تمھیں چھونے ، تمھیں پانے ،
تمھارے صحن میں پوچا لگانے کی تمنّا
دل کی الماری میں زیور کی طرح محفوظ رکھی ہے 
جسے کوئی چُرا کر، چھین کر لے جا نہیں سکتا
قسم لے لو!
تمھیں ہم اپنی جانب دیکھتے لمحوں میں بالکل بھی نہ دیکھیں گے 
ہمارے چاند چہرے پر ہماری اوڑھنی کا سرمئی بادل
تمھارے حکم سے چھایا رہے گا،بس!
نظر ترسے ، جگر خوں ہو، حیا مانع رہے گی، بس!
ہمیں معلوم ہے نا سب !
تمھیں بے باکیاں اچھی نہیں لگتیں 
سو وقتِ  باریابی دُور بیٹھیں گے غبارِ  میر کی صورت
ہمیں معلوم ہے نا سب!
محبت میں ادب کیا ہے 
تمھی نے سب سکھایا ہے 
تو پھر کیسے ہمیں حدِّ  ادب کے سب قرینے بھول جائیں گے 
تمھیں دیکھیں گے اور بس مسکرائیں گے 
تمھیں معلوم ہے اس میں بڑی تکلیف ہوتی ہے 
مگر ہر حکم کی تعمیل ممکن ہے 
ہمیں معلوم ہے بے چینیاں اچھی نہیں ہوتیں 
مگر من میت بن سیتل نہیں ہوتا
تمھیں معلوم ہے نا سب!
سو اب ہم کیا کریں اس کا
تمھاری ساری بخشیدہ کتابوں میں 
رکھے پھولوں کی ساری پتّیاں اب
تتلیاں بن بن کے اڑتی ہیں 
پھر ان کو تتلیوں سے پھول بننے میں 
کتابوں کے پرانے مرقدوں تک لوٹنے میں وقت لگتا ہے 
تمھارے خط کبوتر بن کے کمرے میں غٹر غوں کرتے پھرتے ہیں 
انھیں پچکار کر واپس بلانا، کابکوں مین بند کرنا
کتنا مشکل ہے 
تمھیں معلوم ہے نا سب!
انھیں بھی آنسوؤں کے سُچے موتی چوگ میں دینا
بڑا دشوار ہوتا ہے 
بصارت تتلیوں کے رنگ چھونے میں بھٹکتی ہے 
سماعت مضطرب سی ہے 
تمھیں پچھلے خطوں میں بھی تو سارے درد لکھے تھے 
ہمیں معلوم ہے نا سب!
وہاں ارضِ  وطن کے دشمنوں کی موت ہونے تک
تمھیں فرصت نہیں ، تُم جی نہیں سکتے 
یہاں بھی ارضِ  جاں پر آرزوئیں 
برچھیاں تانے کھڑی رہتی ہیں 
سو ہم جی نہیں سکتے 
مگر مر بھی نہیں سکتے 
٭٭٭
دو نظمیں
اندھی اندھیاری تنہائی
طلعت زہرا

کہیں دن بھی یوں گزرتے تھے 
کبھی دن بھی یوں گزرتے ہیں۔ 
بادل تو سپنا بنتے تھے 
اب سپنے بادل بنتے ہیں۔ 
پیاری پیاری باتوں کا
جو جھر جھر جھرنا بہتا تھا۔ 
وہ جھرنے باتیں کرتے ہیں۔ 
وہ کوملتا وہ نرملتا
وہ پیار کی بارش ہوتی تھی۔ 
اب نرمل کومل یادیں کیوں 
بارش میں بہتی جاتی ہیں۔ 
آنکھوں کی مستی میں تم '
افسانے فر فر گھڑتے تھے ۔
اندھی اندھیاری تنہائی
وہ سہمے سمٹے دکھ اور سکھ ،
پریوں کو جن کے اندیشے۔ 
تم ان سے خوب نمٹتے تھے۔ 
اب۔ 
۔ اب تنہا ئی کی راتوں میں 
تنہا خوف ابھرتے ہیں 
اور تنہا ہی مر جاتے ہیں 
لفظ
۔ ابھی لفظ تسخیر کرنے ہیں 
وہ لفظ کہ جن کو لکھ کے 
جن کو پڑھ کے 
جن کو گوندھ کے 
اک خمیر تازہ سے 
وہ تعبیرِ خواہاں 
مجسمِ جاناں بنے 
جنہیں صدیوں سے دیکھا
دیکھ کے چاہا
چاہ کے مانگا
مانگ کے وہ لمحے 
لفظ میں بیاں کئے 
وہ لفظ جن کو ابھی تسخیر کرنا ہے۔ 
٭٭٭
دو نظمیں

ایک دوست کے جانے پر
انور زاہدی
ایک روز ہوتے ہیں 
ایک دن نہیں ہوتے 
خبر روزنامے کے مختصر سے کونے میں 
اک جگہ بناتی ہے 
چاہے صفحہ اول ہو
یا ہو آخری صفحہ 
چند حرف میں پوری زندگی دکھاتی ہے 
اور یہ بتاتی ہے 
چند روز ہستی کے اس زماں مکاں میں ہیں 
کس لیے اکڑتے ہو؟
کاہے کو جھگڑتے ہو؟
کل میں روٹھ جاؤں گی
پھر کسے مناؤ گے ؟
کو ن تم کو دیکھے گا۔ ؟
کون تم سے پوچھے گا۔ ؟
کس کو جا کے تم اپنا حال دل سناؤ گے ؟
زندگی کے یہ لمحے 
پھر کہاں سے پاؤ گے ؟
اک ہم میں شناسائی تھی
اک ہم میں شناسائی تھی
موسم کی شکل میں 
بادل جو اُمڈتے تھے 
کبھی دور فلک پر
گلشن کی طرح آگ سی
لگتی تھی چھتوں پر
بجلی کے کڑکنے کی صدا
دور سے سُن کر
تم بال بکھیرے ہوے 
دیوانی سی بن کر
بارش کے برسنے پہ
پھرا کرتی تھیں بے چین
اب دور تلک بھی نہیں 
وہ سحر کا عالم
ویران چھتیں زیر نگیں 
عہد خزاں ہیں 
آکاش ہے پھیلا ہوا
صحرا کی شکل میں 
بادل کا نشاں ہے 
نہ ہے بارش کی خبر کچھ
موسم بھی ہواؤں 
کی طرح روٹھ گئے ہیں 
آنکھوں میں بھی بدلے 
ہوئے موسم کا سماں ہے 
٭٭٭
نصیحت
ارشد لطیف
اصلاح دنیا مجھے سونپ کر
خود نہ جانے کہاں ،
کونسے عیش میں مبتلا ہے 
یا پھر کوئ اور ہی ماجرا ہے 
جو کچھ بھی ہے خوب ہے 
ظلم کا ظلم سے 
ظلم کا نور سے 
نور کا ظلم سے 
نور کا نور سے 
یہ الجھنا
یہ گرنا سنبھلنا اور جینا مرنا
اپنی سمجھ سے تو باہر ہے 
تم ہی بتاؤ، تمہیں کیا نصیحت کریں 
اچھا
تو پھر ایسا کرنا
کبھی بھی
دل میلا ہونے کا خطرہ نہیں مول لینا
برے آدمی سے بہت دور رہنا
٭٭٭
کیا یہ خواب نہیں ؟ 
فاطمہ زہرا جبین 
تکلم کا شریر سا احساس 
نزاکتِ حسن کا خمار و تمکنت 
نورِ سحر کے لازوال تصور کا وصلِ حقیقی 
ناوِکِ نیم کش کی پر جمال تیر اندازیاں 
اور 
سرمگیں چشمِ آہو کا طلسم 
جانتے ہو 
سردیوں کی سرمئ شام میں 
سرخ گلابوں کا تصور کتنا قیامت خیز ہوتا ہے 
کیا یہ خواب نہیں ؟ 
یا میرے خواب گر کو معلوم نہیں 
٭٭٭
ایک نظم
عمران شناور
خلا میں غور سے دیکھوں 
تو اک تصویر بنتی ہے 
اور اس تصویر کا چہرہ 
ترے چہرے سے ملتا ہے 
وہی آنکھیں ، وہی رنگت 
وہی ہیں خال و خد سارے 
مری آنکھوں سے دیکھو تو 
تجھے اس عکس کے چہرے پہ 
اک تل بھی دکھائی دے 
جو بالکل تیرے چہرے پہ 
سجے اُس تل کے جیسا ہے 
جو گہرا ہے 
بہت گہرا 
سمندر سے بھی گہرا ہے 
کہ اس گہرائی میں اکثر 
شناور ڈوب جاتا ہے 
٭٭٭
مُستقبل کا ماضی
محمد سبکتگیں صبا

میرا ماضی اور مُستقبل
حال کی مٹی میں اب دوتوں دفن ہُوئے ہیں 
اک میرے بیٹے کی دادی
دُوجا میری ماں کا پوتا
اک وہ جس کی کوکھ سے میں نے جنم لیا تھا
جس نے میرے سُکھ کی خاطر اپنا ہر دُکھ ہنس کے سہا تھا
اپنی بھوک کو گہرا کر کے میرے پیٹ کا کنواں پاٹا
تپتی دھُوپ میں جلتے جسم کا سایہ دے کر ٹھنڈک پائی
جس نے جیون کے چرخے پر
وقت کپاس سے کات کے لمحے 
عُمر کی چادر بُن ڈالی تھی
تاکہ میرے خالی سر کو،ننگے تن کو ڈھانپ کے رکھے 
وہ جو گُزرے وقتوں کی پہچان تھی میری
وہ میرے بیٹے کی دادی : میرا ماضی!
(تاریخ وفات : 18 جون، 1998 بعمر 72 سال)
اک وہ جو میرا حصہ تھا
جس کی اک مُسکان سے دل کی کلیاں کھل گُلاب ہُوئی تھیں 
روح کا چپہ چپہ جن کی خُوشبو سے لبریز ہوا تھا
جس کی خاطر
مین نے اپنی سوچ کے تانے بانے لے کر
اپنے ذہن کی کھڈی پر
آنے والے وقتوں کے کُچھ خواب بُنے تھے 
پھر جب بھی موقعہ آئے گا
تب اُن کی تعبیر سے اپنے 
خالی سر کو ننگے تن کو ڈھانپ رکھوں گا
وہ جو اپنے جواں لہُو سے 
میرے ٹھنڈے ہوتے لمحوں کو
اپنے چڑھتے سُورج کی حدت سے زندہ کر دے گا
ہاں وہ میری ماں کا پوتا : میرا مُستقبل!
تاریخ وفات : 5 دسمبر، 1995 بعمر 2 ماہ)
اب دونوں بس ایک سی چادر اوڑھ کے خُود ہی خواب ہُوئے ہیں 
وہ جس کی تعبیر کی خاطر مُجھ کو بھی ماضی ہونا ہے 
پھر اک دن آئے گا ایسا
جب ماضی، حال اور مُستقبل
تینوں باہم مل جائیں گے 
تینوں مل کر ساتھ جئیں گے ، ساتھ رہیں گے 
وقت کی گردش تھام کے اس کی گھڑیوں کو ساقط کر دیں گے 
ساتھ رہیں گے ، ساتھ جئیں گے 
٭٭٭
ہمیں مجرم نہیں کہنا
یاور ماجد
وہی ہیں فاصلے اور قافلے پھر بھی رواں ہیں 
    انہی میں گم کہیں لمحوں کے ، برسوں اور صدیوں کے گماں ہیں 
یہ ہم جو ایک بوسیدہ عمارت کے کھنڈر سے پھول چننے جا رہے تھے 
    ہمارا خواب تھا !
    ہم دہر کو خوشبو سے بھرنا چاہتے تھے !
        مگر ہم ہڈیوں کی راکھ لے آئے 
یہ ہم جو خواب کے دریا سے اِک جھرنا۔ 
    بس اِک چھوٹا سا جھرنا چاہتے تھے 
    جو ہمارے دشت کی بے آب مٹی کو ذرا نم آشنا کر دے 
        مگر جانے کہاں سے لُو کا ہم طوفان لے آئے 
کبھی بھی ہم نے لمبے فاصلوں سے سرخیاں دیکھیں 
    تو ہم اس سمت کو لپکے 
    مگر رستوں کے پیچ و خم میں ہی اتنا سمے بیتا
        کہ ہم چہرے پہ زردی اور پیلاہٹ لپیٹے لوٹ آئے 
وہی ہیں فاصلے قدموں کے منزل سے 
    وہی ہے راکھ چہرے پر،
    وہی لُو کے تھپیڑے ہیں 
    وہی زردی میں لپٹی نیم وا آنکھیں 
شکستہ دل میں تھوڑی اور جی لینے کی خواہش بھی
        مگر عمرِ معین کی بچی پونجی تو بس چند ایک لمحے ہے 
یہ سچ ہے ہم کبھی بھی عشق کے معیار پر پورے نہیں اترے 
    مگر ایسا نہیں کرنا
    ہمیں مجرم نہیں کہنا
        کہ ہم کوہ مصائب پار کرنے سے کبھی منکر نہیں ٹھہرے 
خدایا!!
    ہمیں اب صرف تیری ہی گواہی کی ضرورت ہے 
        ہمیں پھر سے تباہی کی ضرورت ہے 
٭٭٭
لا
راشد عباسی
عملداریِ جبر و تیرگی میں 
روشنی سے عشق پر
تعزیر لازم ہے 
۔۔۔۔۔۔۔۔۔مگر ہم نے 
دیوں کے قتل پر اپنے لہو سے 
اک نئی قندیل روشن کی
زمانے کو سکھایا ہے 
"اندھیرے حکمراں بھی ہوں 
تو ان کے ہاتھ پر
بیعت نہیں کرتے 
٭٭٭
ذرا سا گھر بڑا لے لو
رخشندہ نوید
ذرا سا گھر بڑا لے لو
خبر کچھ بھی نہی ہوتی کسی انجان ساعت کی
خدانخواستہ
گر یونہی اک دن میں گزر جاؤں جہاں سے 
تو اتنے لوگ
اتنے سارے انفاس و نفوس
اس صحن میں کیسے سمائیں گے 
پتہ میرا کہیں سے پوچھتے 
سب مردو زن،پیر و جواں 
شناسا اجنبی چہرے 
مرے بچپن سے لے کر آج تک کے 
دوستوں کی ٹولیاں ، ہم جولیاں 
مرے کچھ ملنے والے 
اور مرے کچھ جاننے والے 
مجھے کچھ ماننے والے 
بہت سے چاہنے والے 
سبھی آنا تو چاہیں گے 
کسی سے مختصر ہو
یا کہ دیرینہ
وہ رشتہ تو نباہیں گے 
سبھی آنا تو چاہیں گے 
ذرا سا گھر بڑا لے لو
یہ مجھ سے منسلک اک آخری تقریب ہو گی
اب اس کے واسطے 
اک ہال تو بک ہو نہی سکتا
ذرا سا گھر بڑا لے لو
٭٭٭
دو نظمیں

اس دن
توقیر عباس

اس دن تو وہ خود بھی شکستہ قابلِ رحم تھا لیکن،
کون تھا جس کے لئے 
اس کی ہمدردی نہیں تھی،
جس پر اس کو ترس نہیں آیا تھا،
سو اُ س نے اِس لمحے کے زیر اثر،
سب اشیا ء کو دیکھا،
دریا ندی سمندر اپنے کناروں میں سمٹے بل کھاتے ہیں ،
تھل میں ویرانی رقصاں ہے ،
پیڑ ہیں پاگل ہوا میں ہاتھ میں ہلاتے رہتے ہیں ،
پنچھی کتنا اڑتے ہیں ،
کو ہ فقط تخریب کی زد پر  آ کر
گِرتے 
زلزلے پیدا کرتے رہتے ہیں ،
ہوا بھی اندھی ہے ،
جو سب سے مراسم رکھتی ہے ،
اس جیسے سب انساں 
اک کاہش میں رینگتی روحیں ہیں ،
اس نے دیکھا،
سب کچھ اک مربوط نظام کی جکڑن میں ہے ،
سب کچھ جدا جدا ہے ،
لیکن اک دوجے سے 
لاکھوں رشتے جڑے ہوئے ہیں۔ 
نظم
توقیر عباس

کتنے دنوں کی گرد پڑی ہے 
کتنی باتوں کی سرگوشیاں گونج رہی ہے 
اک ترتیب میں سب اوقات رکھے تھے 
خستہ دیواروں سے دیمک
ایک مقدس لمس کو چاٹ رہی ہے 
خاک و خون میں غلطاں شبد پڑے ہیں 
اور چراغ اندھیرا چھوڑ رہا ہے 
کرنیں 
شام کی گود میں گر کر مر جاتی ہیں 
اور جو میں ہوں 
تنہا
اک خود ساختہ غم کی موج میں 
سب کچھ میرے دم سے تھا
اب تو کچھ بھی نہیں ہے 
٭٭٭
بے خانماں 
ظفر خان

آ گئے 
جن کو ٹھٹھرتی ہوئی دھوپ
شہر بے خواب کے کچرے سے اُٹھا لائی ہے 
ہر کوئی اپنی کسی ساعتِ خو ش میں ملبوس
جس کے بخیوں میں بہت تلخئِ ایام کی جوئیں ہی سہی
راہیوں کی نگہِ بد سے جو سوراخوں سے بھر جاتی ہے 
اور زمستانی ہوا کرتی ہے 
چند ہی لمحوں میں پھر جسم کی حدت کا حساب
ایک فٹ پاتھ پہ دھبوں کی طرح یہ سارے 
جنہیں انسان سمجھتے ہوئے ڈر لگتا ہے 
(گر یہ انساں ہیں تو پھر ہم کیا ہیں )
کبھی جاتے ہوئے راہی سے بھی کرتے ہیں سوال
چند سکوں کے لئے اُس کو بناتے ہیں خُدا
وہ مگر پاس سے چُپ چاپ گُزر جاتا ہے 
سانس روکے ہوئے اس اپنی خُدائی سے پرے 
شام آتے ہی اندھیروں کی طرح
شہر آلام کے ہر گوشۂ نم ناک کو لوٹ آئیں گے 
شب کے پیراہنِ صد چاک پہ اک خاک کا پیوند لگا جائیں گے 
٭٭٭
نظمیں
محمد احسن
التجا
کسی رات کبھی اس نور کی وادی میں 
دبے پاؤں قدم رکھو
خاموش فضاؤں میں کوئی دھن چھیڑو
چاند سے اپنے دل کی بات کہو
شریر تاروں کی انجمن مین جا بیٹھو
حسین کلیوں کے سنگ کوئی کھیل رچاؤ
خوابیدہ تتلیوں سے بوس و کنار کرو
خاموش پیڑ پتوں کو اپنی داستاں سناؤ،
اور جو ہو سکے تو میرے سینے پہ
اپنا سر رکھ
اس دل کی چند دھڑکنیں بھی سنو
آج کا سانٹا کلاز
چند دنوں کے لئے مجھے 
لوگوں نے سانتا کلاز بنا کے یہاں بھیجا
اس گاؤں میں 
ان جلتے کھیتوں میں 
خاک اڑاتی گلیوں میں ،
اس سانتا کلاز کو دیکھ کے 
کھیت سے ، کھلیانوں سے 
گاؤں کی گوریاں احتراماً کھڑی ہو گئیں 
اور بچوں و بوڑھوں نے گھیرا ڈال دیا ،
سانتا کلاز گھر گیا، اور اس نے 
سوال نما تحفوں کا پٹارا کھول دیا،
ان سوالوں سے جھڑے 
ان کہے وعدوں کے پھول،
گریں کلیاں جھوٹی امیدوں کی
اور جھڑیں وہ پھلجھڑیاں 
جو ان کے شب و روز میں 
ہلکا سا اجالا کر دیں ،
لوگوں نے یہ تحفے جی بھر کے لوٹے ،
آہ یہ تحفے !
سانتا کلاز اداس تھا
بہتر تھا کہ وہ نہ آیا ہوتا یہاں ،
یہ نقلی تحائف تو
انھیں ملتے ہی رہے ہیں برسوں سے 
وہ بھی اس پاپ کا بھاگیدار بنا
کس طرح وہ سمجھائے ان لوگوں کو،
اور وہ سمجھیں گے بھی بھلا کیسے 
کہ وہ کیوں اور کیسے سانتا کلاز بنا،
کس طرح وہ ان سے کہے 
نہیں آئے کل صبح کوئی ،بڑا دن،
٭٭٭
سال کی کوکھ میں پلتے ہوئے دن 
( سال 2010 کی پہلی نظم)
م م مغل

سال کی کوکھ میں پلتے ہوئے دن
سال کی آخری رات - - -
خوف کے کھردرے ہاتھوں سے تولُّد ہو کر
ایک کہرام مچا دیتے ہیں تا شرق و شمال
تا غرب و جنوب - -- -
چاند گہنایا ہوا دیکھ کے خوش ہوتے ہیں
رقص ابلیس کے چیلوں کا دکھاتے ہیں‌مدام
صبح آتی ہے - - - -
تو آنگن میں پڑی لاشوں پر
بین کرتی ہوئی ، شام سے جا ملتی ہے
اور اس گھر کے مکینوں کو ندا دیتی ہے
(‌اے مری مانگ کا سیندور مٹانے والے)
چوڑیا ں‌ٹوٹتی ہیں‌ - - -
فرشِ عزاء بچھتا ہے - - - -
سینہ کوبی سے کلیجہ ، کہ پھٹا پڑتا ہے
ہائے ماں ، ہائے پدر، ہائے مرے لختِ جگر
کوئی لوبان جلاتا ہے - - -
تو مرحوم سرا - - -
شیون و ماتم و گریہ سے لرز اٹھتی ہے
ہائے سرتاج - - -
خدا واسطے لوٹ آؤ تم !
دن کسی بات کے سننے کے روادار نہیں
شام اب رات کے آنچل میں سمٹ جاتی ہے
اور اک سانس - - -
مرے سینے میں گُھٹ جاتی ہے !!
سال کی کوکھ میں پلتے ہوئے دن
سال کی آخری رات
خوف کے کھردرے ہاتھوں‌سے تولُّد ہو کر !!!
 گزشتہ سے پیوستہ
م م مغل

یاد آیا مجھے پچھلے اظہار میں
کچھ نئے زاویے ، کچھ نئے رخ ملے
یاد آیا مجھے راستہ پھر مِرا، جب حذر سے سفر مجھ کو مقدور تھا
آخرِ وقت میں تھا جہاں ہم نفس
’’ اس طرف روشنی تھی مگر روشنی صرف خوش خواب آنکھوں کی زینت بنی‘‘
دفعتاً اک جھماکا ہوا اور پھر
میرے چارو ں طرف روشنی روشنی
ایک معبد کی صورت سمٹنے لگی
ایک گنبد بنا ، جس میں اک در ہوا
در سے آواز آئی کہ آؤ ادھر
میں ٹھٹک سا گیا تھا کہ اس در سے پھر
دودھیا سی کلائی سے معمور ہاتھ اپنی جانب اشارت پہ گویا ہوا
میں نے اک طائرانہ نظر اپنے چاروں طرف جمع ہوتے ہوئے
ہم صفیروں کی جانب دوڑائی اور ہاتھ ہلاتے ہوئے ان سے رخصت ہوا
رختِ دل رفتگاں کی اصالت میں دیتے ہوئے
میری آنکھیں بھی ساون کی بوندوں کی کن من پہ محمول ہونے لگیں
ہاتھ کی رہبری اس قدر میر ے اوسان پر طاری تھی
جس طرح چاندنی شب کی دہلیز سے آنگنوں میں اترنے کی لذت میں مخمور ہو
راستے میں مجھے احمریں عنبریں روشنی کے ترانے سنائے گئے
میں بھی پچھلے سفر کی تھکاوٹ سے آلودہ چہرے کے ساتھ
روشنی کے تعاقب میں چلتا رہا
اب مرے سامنے
سونے چاندی کے دروازے مخمل کے فرش
ارغوانی محلات ، ہیروں کے تخت
اطلسی ریشمی خلعتوں اور کلاہوں کے انبار تھے
حکم صادر ہوا !!!!
تم یہیں پر رکو !
٭٭٭
میری محبتیں سچے عظیم لوگوں کی تصویریں
ھانی السعید (مصر)
میری مادری زبان اردو نہیں اور حیدر قریشی جیسی قد آور ادبی شخصیت کے فن کے بارے میں لکھنا غیر اردو پس منظر رکھنے والے طالب علم کے لیے قطعاً کوئی آسان کام نہیں۔ مگر ’’ادب ساز‘‘ کے گوشۂ حیدر قریشی میں شرکت کرنا اس لیے میرا فرض ہے کہ میں نے ان کی قیمتی کتابیں پڑھ رکھی ہیں اور ان سے لطف اندوز بھی ہوتا رہتا ہوں۔ حیدر قریشی نے کئی ادبی اصناف میں قلم اُٹھایا اور یہ بھی ثابت کیا کہ وہ جدید ارد و ادب کے ایک بڑے ادبی شہسوار ہیں جنہوں نے اپنی جمالیاتی فتوحات کے ذریعے سے اردو زبان و ادب کو توسیع دینے کا کام کیا ہے۔ میں نے ان کی ایک نظم ’’تیامت ‘‘کا عربی میں ترجمہ کیا تو تین اہم عربی ویب سائٹس نے اس ترجمہ کو شائع کیا۔ عرب قارئین نے اس نظم کو بہت پسند کیا۔ لیکن میں یہاں ان کی شاعری کی بجائے ان کے فن کی ایک اور جھلک پر اپنے مختصر تاثرات پیش کرنے کی کوشش کروں گا۔
ان کی کتاب’’ میری محبتیں ‘‘میری نظر میں اردو خاکہ نگاری میں ہی نہیں مجموعی اردو ادب کی بھی ایک بڑی اہم کتاب ہے۔ اس کتاب کا پہلا حصہ اس لیے خاص اہمیت رکھتا ہے کہ اسے حیدر صاحب نے اپنے اہل و اقارب کی نذر کیا ہے اور یہ بات اردو ادب میں بہت ہی نادر ہے۔ انہوں نے اس حصے کا ’’اول خویش‘‘ نام رکھا اور ایسے خوبصورت خاکے نقش کیے جن میں خاکہ نگاری،افسانہ نگاری،سوانح نگاری اور خود نوشت سوانح نگاری کا امتزاج دل نشیں صورت سے ظاہر ہوتا ہے۔ ان خاکوں میں ادب مصوری سے قریب تر ہوتا ہے کہ ہم ان خاکوں ؍پورٹریٹس کو پڑھ کر ایسا محسوس کرنے لگتے ہیں کہ ان کے رشتے دار وں کی ایسی صاف صاف تصویریں دیکھ رہے ہیں جن کے نقشے ایک خاص اور معتبر زاویۂ نگاہ نے کھینچ لیے ہیں۔ جن میں ان شخصیات کے ساتھ ساتھ حیدر صاحب کے جوہر بھی سامنے آتے ہیں۔ یوں ظاہر ہوتا ہے کہ قریشی صاحب نے ’’اپنے اندر کی آواز بڑے دھیان سے سن کر‘‘ یہ خاکے تراشے ہیں۔ اسی لیے ہر خاکہ ایک معیاری پورٹریٹ کی طرح دکھائی دیتا ہے۔ دورانِ مطالعہ ہمیشہ مجھے ایسا لگتا ہے کہ وہ اپنے قلم سے نہیں بلکہ اپنے دل سے لکھتے ہیں۔ یہی وجہ ہے کہ ہمیں بھی دورانِ مطالعہ اس بات کا شدید احساس ہوتا ہے کہ ہم ان خاکوں کے افراد کو پڑھ نہیں رہے بلکہ ان سب سے مل رہے ہیں۔
حیدر قریشی صاحب بنیادی طور پر شاعر ہیں ،اس لیے لفظوں کی جادو گری سے قاری کو اسیر بنانے کے فن پر ان کی گرفت مستحکم ہے۔ سطروں کے مابین شاعرانہ لب و لہجہ عمدہ ترین خوشبو کی طرح مہکا رہتا ہے۔ زبان کی سادگی،انداز کی سلاست،استعارے کی خوبصورتی اور بیان کی پختگی مجھ جیسے اردو کے معمولی قاری کو بھی جادو نگری میں پہنچا دیتے ہیں۔ ان کی ایک خوبی یہ ہے کہ روزمرہ زندگی میں پیش آنے والے واقعات کو اس طرح بیان کرتے ہیں کہ وہ غیر معمولی دکھائی دینے لگتے ہیں۔
میں حیدر قریشی کی اس بات سے متفق نہیں ہوں کہ ان کے والد محترم ’’کے دونوں خوابوں کی تعبیر کا ابھی تک تو دور دور تک کوئی نشان نہیں ملتا‘‘۔ کیونکہ ان کے ابا جی کے خوابوں کی حالیہ قطعی تصدیق سے ان کی بزرگی کے بڑے کرشمے آشکار ہو چکے ہیں۔
آخر میں ڈاکٹر انور سدید کے الفاظ دہرا سکتا ہوں کہ ’’برگد کا پیڑ،اجلے دل والا،زندگی کا تسلسل،پسلی کی ٹیڑھ،بے حد معنی خیز خاکے ہیں اور ان سے ظاہر ہوتا ہے کہ زمانہ جن لوگوں کو معمولی سمجھ کر نظر انداز کر رہا ہے وہ حقیقی معنوں میں عظیم تھے ‘‘۔ اس میں صرف اتنا اضافہ کروں گا کہ مائے نی میں کنوں آکھاں ، ڈاچی والیا موڑ مہار وے ،مظلوم متشدد،مصری کی مٹھاس اور کالی مرچ کا ذائقہ،رانجھے کے ماموں ،اور محبت کی نمناک خوشبو،کے زیرِ عنوان خاکے بھی اتنے ہی شاندار ہیں جتنے دوسرے خاکے۔

٭٭٭
منشا یاد کے افسانوں میں مشرقی تہذیب کے نسائی حوالے
محمد حمید شاہد
میں منشا یاد کے افسانے کی عورت پر بات کرنا چاہتا ہوں اور راجندر سنگھ بیدی کی عورت یاد آنے لگی ہے۔ بیدی کی عورت سے منشا کی عورت کا کیا سمبندھ؟ آپ حیران ہو کر حرف گیر ہو رہے ہیں ، آپ کا متعجب ہونا یقیناً اس صورت واقعہ سے پھوٹا ہے کہ بیدی اور منٹو کے افسانوں میں عورتوں کے کردار بنیادی حوالے کے طور پر آتے ہیں ، اس طرح کہ وہ ان دو فن کاروں کی شناخت بن جاتے ہیں۔ منٹو کو اگر چکلے والی اور گناہ میں پڑی ہوئی عورت کے ذریعے تہذیب و تمدن کی چولی اتارنے والے کے طور پر پہچانا جاتا ہے تو بیدی کو اس گرہستن اور خاندان سے جڑی ہوئی عورت کے ذریعے جو اپنے صبر سے اپنا اور کٹھور معاشرے کا سر پھوڑتی ہے۔ منشا یاد کے افسانوں میں اس کی دیہی عورت کا خاطر خواہ حصہ بجا سہی مگر اس کی فکشن کے دیگر لوازم سے یہ تناسب میں بہت کم بنتا ہے۔ وہ لوازم جو موضوعات ، فضا بندی اور منظر نگاری سے شناخت ہوتے ہیں۔ کرداروں کی اٹھان اور باہمی کشاکش کے علاوہ متنی و تخلیقی خواص کے امتزاج سے جمالیاتی پیکر بناتے ہیں۔ ان سب نے اس کے افسانوں کو ایک خاص سطح پر پہنچا دیا ہے۔ تجسس ،کشش اور سحر،آپ منشا یاد کے افسانے پڑھ رہے ہوتے ہیں تو یہ تینوں ا لفاظ بھی کیفیت بن کر آپ کے تخیل کے اندر حلول کر رہے ہوتے ہیں۔ وقت تیزی سے ماضی حال اور مستقبل کے بیچ سعی کرتا ہے اور دیہی دانش کہیں انہونی کو ہونی کا سا بنا دیتی ہے اور کہیں ہونی شدنی وہ شکنجہ بن جاتی ہے جس میں جکڑی ہوئی انسانیت کراہ رہی ہے۔ منشا یاد کے ہاں ایسے موضوعات کی کمی نہیں ہے جو زندگی کی عام شاہراہ سے اٹھائے گئے ہوں لیکن ہوتا یوں ہے کہ روزمرہ کا دیکھا بھالا موضوع اس کے قلم اور تخیل کا لمس پاکر بھیدوں بھرا فن پارہ ہو جاتا ہے ۔۔۔۔ مگر صاحب ابھی منشا یاد کی شناخت کے نمایاں نشانات پر بات نہیں ہو رہی کہ اس نشست میں مجھے صرف اس کے افسانوں کی عورت پر بات کرنا ہے۔ 
منشا یاد کے ہاں ’تصویر زن سے کائنات میں رنگ والی عورت ہو یاوہ جسے حالی نے "ماؤں ، بہنو ، بیٹیو" کہہ کر مخاطب کیا تھا ، ہر دو صورتوں میں عورت زمین کے ساتھ جڑ کر آتی ہے۔ حافظ شیرازی کا ایک شعر ہے :
اگر شراب خوری جرعہ ای فشاں بر خاک
ازاں گناہ کہ نفعی رسد بہ غیر چہ باک
یعنی شراب پیو تو گھونٹ بھر شراب زمین پر بھی ڈال دو کہ اس گناہ سے کیا باک جس میں کسی کا بھلا ہو رہا ہو۔ اور منشا یاد کا معاملہ یہ ہے کہ وہ سارا لطف اپنے حلقوم میں اور ساری کی ساری شراب زمین پر پھینکتا رہا ہے۔ بدلے میں زمین یوں مست ہو کر مہکی کہ اس کے افسانوں کا دامن معنویت اور جمال کی مستی سے کناروں تک بھر گیا۔ منشا یاد کی عورت بھی اسی شراب میں گوندھی ہوئی مٹی سے معتبر ہے۔ 
معاف کرنا صاحب ،کہ میں باتوں ہی باتوں میں آپ کا سوال اپنے پہلو میں رکھ کر بھول گیا تھا۔ آپ کا سوال کچھ ایسا ہی تھا نا۔۔۔۔ بیدی کا حوالہ کیوں آیا ؟۔۔۔۔ ہاں سوال مزے دار ہے۔ دیکھئے جی ، یہ بات تو طے ہو چکی،کہ جب جب کسی نے فکشن میں جنس اور عورت کا مطالعہ کرنا چاہا تو منٹو اس کے اعصاب پر سوار ہو گیا اور جس نے دیہی پس منظر کے افسانوں میں عورت کو حزن کے کیف کی جھمر جھمر میں جانچنا چاہا ، اس کی سب سے پہلے بیدی سے ملاقات ناگزیر ہو گئی ۔۔۔۔ اور ہاں ،اس سے کون انکاری ہو گا ، یہ اس امر واقعی کے با وصف ہو رہا ہے کہ منٹو محض جنس نہیں ہے اور نہ ہی بیدی کو حکیم نے اس سے پرہیز کی تلقین کر رکھی تھی۔ اپنے موضوع کے تعین کے ساتھ ہی میرا بیدی کا ذکر لے بیٹھنا ایک تو اس مجبوری کا شاخسانہ تھا، کہ وہ خود ہی میرے سامنے آ بیٹھا تھا۔ اور دوسری وجہ جو میں جان پایا ہوں وہ یہ بنتی ہے کہ میں نے منشا یاد کی عورت کو ایک ایسے حزن کے ابتلا میں پایا ہے جس کا سلسلہ احساس کی سطح پر اگر کسی کے نسوانی کرداروں سے جوڑا جا سکتا ہے تو وہ بیدی کے افسانوں کے نسوانی کردار ہیں۔ یہاں یہ وضاحت لازم ہو گئی ہے کہ یہ بات میں اس تناظر میں قطعاً نہیں کہہ رہا ہوں کہ میں نے اس معاملے میں منشا یاد کو بیدی کے مقلد کے طور پر شناخت کیا ہے بلکہ یوں ہے کہ دونوں کا اپنا اپنا دیہی ماحول ، کرداروں کے نین نقش ،قد کاٹھ چال ڈھال ،زبان اور موضوعات میں اتنے رخنے ہیں کہ مناسبتیں اور مشابہتیں تلاش کرنے نکلو تو کچھ ہاتھ نہیں آتا۔ تاہم دونوں کے افسانوں میں ایک چیز ہے جو میں نے بطور خاص محسوس کی ہے اور وہ ہے دکھ کی ایک شدید لہر۔ دونوں کے ہاں یہ دکھ ، جدائی اور تاہنگ والا گیت بن جاتا ہے۔ بیدی نے جب "لاجونتی" لکھتے ہوئے یہ بھی لکھ دیا تھا کہ " ہتھ لائیاں کملان نی لاجونتی دے بوٹے ، تو ہمارے دلوں کو ایک پاکیزہ اور روشن حزن سے بھر دیا تھا۔ منشا یاد کے ہاں بھی یہی دکھ یوں ہی ہلورے دیتا ہے " ڈولی چڑھدیاں ماریاں ہیر چیکاں ، مینوں لے چلے بابلا لے چلے "(افسانہ: تیرہواں کھمبا)۔ میں سمجھتا ہوں کہ دُکھ اور جدائی کے احساس کی یہ لہر ،جو دونوں کے ہاں شدت سے ظاہر ہوئی ہے ، اس کا سبب ان دونوں کا پنجاب کی لوک روایات سے آگہی اور اس کی مٹی سے مانوس ہونا ہے۔ صوفیانہ روایات کی امین اس دھرتی سے جو دل سے وابستہ ہوتا ہے حز کا خزانہ اس کے ہاتھ آ ہی جاتا ہے۔ 
بیدی اور منشا دونوں کے ہاں ایک اور بات جو میں نے بطور خاص شناخت کی ہے وہ یہ ہے کہ دونوں نے اپنے اپنے تخلیقی عمل کے آغاز سے ہی عورت کو بٹر بٹر تکنا شروع نہیں کر دیا تھا ، دونوں جھجکے اور ٹھٹکے تھے اور دونوں نے اسے رشتوں اور روایات کے ساتھ جوڑ کر دیکھا تھا۔ پھر یہ بھی ہے کہ عورت کو لکھتے ہوئے ، دونوں کو اپنی تخلیقی زندگی کے شروع میں حسی کی بجائے فکری سطح پر زیادہ متحرک پایا گیا ہے تاہم بعد میں دونوں کے ہاں فکری دھارے ادراکی حسیات میں تحلیل ہو جاتے ہیں۔ بیدی نے اپنے مضمون " افسانوی تجربہ اور اظہار کے تخلیقی مسائل " میں خود بتایا تھا کہ منٹو نے اس پر گرفت کرتے ہوئے لکھا تھا کہ " بیدی ، تمہاری مصیبت یہ ہے کہ تم سوچتے بہت زیادہ ہو ، معلوم ہوتا ہے لکھنے سے پہلے سوچتے ہو ، لکھتے ہوئے سوچتے ہو اور لکھنے کے بعد بھی سوچتے ہو"۔ اور منشا یاد نے اپنی پہلی کتاب "بند مٹھی میں جگنو" کی دوسری اشاعت پر اپنے افسانوں میں موجود شدت کو جذباتیت قرار دیا تھا۔ منشا یاد کے اسی شدت پسندی والے رویے کو سمجھنے کے لیے اس کتاب کا دوسرا افسانہ" جڑیں " کا مطالعہ مفید رہے گا۔ تاہم اس سے پہلے کارل گسٹاویونگ کی وہ بات، جس کے مطابق ، لاشعور میں نہاں باتوں سے کلی طور پر کٹنا ممکن ہی نہیں ہے تاہم وہ یہ بھی کہتا تھا کہ شعوری سطح پران سے دامن کشاں ہوا جا سکتا ہے ،ان سے پیچھا چھڑانے ، ان کو اندر کہیں دبا لینے یا اپنے بدلے ہوئے تہذیبی مزاج سے کچھ اور معنی بھی پہنائے جا سکتے یا پھر یوں کہہ لیں کہ ان کا حیلہ کیا جا سکتا ہے۔ جوں جوں لکھنے والا آگے بڑھتا ہے شاطر ہوتا جاتا ہے ، بچپنے کی معصومیت اور بے ساختگی پر مہارت اور فن کارانہ ساختگی تہیں جمانے لگتی ہے۔ میں ایک اچھے لکھنے والی کے لیے شاطر اور چالاک ہونا بہت ضروری گردانتا ہوں مگر اس ساری چالاکی کو اس کی معصومیت اور بچپنے جیسی لپک اور بے ساختگی کے اندر چھپا ہوا ہونا چاہئیے منشا یاد کے لا شعور کی تشکیل میں یقیناً اس کے بچپن اور گھر کے ماحول کا اثر اس وقت بہت گہرا تھا جب وہ افسانہ "جڑیں " لکھ رہا تھا۔ یہ ماحول ، میں پہلے بھی لکھ چکا ہوں ، کہ منشا یاد کو منٹو والی عورت،( جو چکلے والی تو ہو سکتی تھی چکی پیسنے ، ابیات گانے اور اپنے خاندان کے دُکھ چرنے والی نہیں ہو سکتی تھی) سے دور لے گیا جبکہ اس نے عورت کے وجود کو رشتوں کی پاکیزگی اور تعلق کے خلوص کی "شدت "میں دیکھا۔ اس کہانی میں تین عورتیں ایک ساتھ آئی ہیں جو دوسری تین عورتوں کے پیکروں میں ڈھل کر کہانی کے مرکزی کردار جاوید پر قیامت ڈھا گئی ہیں۔ نیک نہاد نوجوان جاوید جو ہاسٹل میں آنے سے پہلے اپنے آپ کو بہت کچھ سمجھتا تھا مگر کالج میں پہنچ کر اس کا شمار رجعت پسندوں اور دقیانوسی خیالات والوں میں ہونے لگا تھا۔ یہاں تک پہنچ کر افسانہ نگار بین السطور یہ بتا چکا ہے کہ جاوید دیہات کے مصفا اور تہذیبی ماحول سے نکل کر شہر کے اس آلودہ ماحول میں پہنچ گیا تھا جہاں عورت کے حوالوں سے رشتوں اور تعلق کی وہ تمیز تیزی سے دھندلا رہی تھی جو اس کی سرشت اور لا شعور کا حصہ تھی۔ کہانی میں یوں ہوتا ہے کہ جاوید کو اس کے دوست ’بندے کا پتر، بنانے کے لیے شراب پلاتے ہیں ، چرس کے سوٹے لگواتے ہیں اور زبردستی تھیٹر لے جاتے ہیں۔ یہیں اس کے سامنے تین عورتیں لائی جاتی ہیں۔ تھیٹر کی اسٹیج پر آنے والی عورتوں کو آپ منٹو کی عورت کہہ لیں اور جس روپ میں جاوید نے انہیں شناخت کیا اسے منشا یاد کے ہاں کی وہ عورت جان لیا جائے جس سے ،اپنے جذباتی پن پر قابو پا کر بھی ،وہ دامن کشاں نہ ہو سکا۔ لگ بھگ یہی کچھ بیدی کے ساتھ ہوا تھا۔ یہی سبب ہے کہ بید ی جب "لاجونتی " لکھ رہا تھا یا منشا نے "سزا اور بڑھا دی" لکھا تو اس کے پیچھے وہی تہذیبی شعور کا دھارا بہر حال کام کر رہا تھا تاہم یہاں تک آتے آتے فکری شدت کی جگہ احساس کی شدت نے جمالیاتی آہنگ میں چلنا سیکھ لیا تھا۔ خیر اس پر بات آگے چل کر ہو گی کہ فی الحال تو ہم منشا یاد کے افسانے "جڑیں " پر بات کرنا چاہ رہے ہیں۔ 
اوہ ، اب اس کا کیا کیا جائے کہ خدا خدا کر کے "جڑیں " پر بات کرنے کا ماحول بنا تھا کہ تہذیبی جڑوں نے اپنی مٹی سے مہکتی میری چھاتی کو جکڑنا شروع کر دیا ہے۔ معاف کیجئے کہ منشا یاد کے ہاں پائے جانے والے عورت کے تصور کو Crude صورت میں دیکھنے اور دکھانے سے پہلے مجھے اپنی چھاتی کی جکڑن سے نمٹنا ہے۔ صاحب کرم کیجئے اور اس عورت کی بابت سوچئے جو اپنی ہی تہذیب کی جڑوں کو کھود ڈالنا چاہتی ہے۔ جی ، آپ نے درست گمان باندھا ،میری مراد اسی عورت سے ہے جو نئی اور مستعار تہذیب کی چکا چوند میں ہمارے ہاں کے جنس زدہ مرد کو محبوب اور مرغوب ہو گئی ہے۔ اندھی روشن خیالی اور مغرب زدگی میں بپا کی گئی عورتوں کی آزادی کی نام نہاد تحریکوں کے بارے میں Barbara Sheterman نے جو کہا ، صاحب وہ تو پلو میں باندھنے کے لائق ہے ، تاہم یاد رکھنا چاہیئے کہ باربرا کی یہ بات تب پلے پڑے گی جب ہم لمحہ بھر کو پیروی افرنگ کی اندھی خواہش سے الگ ہو  کر سوچنے کے لائق ہو پائیں گے ۔۔۔۔ کاش کہ ہو پائیں ؟ ۔۔۔۔ مگر کیسے ؟۔۔۔۔ مجھے تو اب اس کی ہر صورت معدوم ہوتے دِکھنے لگی ہے۔ عجب ہوا چلی ہے کہ تہذیب کی ساری امی جمی اکھڑ تی چلی جاتی ہے۔ باربرا کی وہ بات جو میں ایک بار پھر نقل کر رہا ہوں محمد سلیم الرحمن کے ترجمہ مطبوعہ سویرا سے نقل در نقل ہوتے چلی آتی ہے اور سچ جانو تو ہے بھی اس لائق کہ اپنے ہاں کی بلا سوچے سمجھے feminism کا پھریرا سر بلند کرنے والیوں کو بار بار سناؤں۔ باربرا شیٹرمین نے ایک فیمینسٹ بیٹی فرانڈن کی کتاب پر سخت تنقید کرتے ہوئے کہا تھا کہ اس نے مغربی خواتین کو اصل سمت سے ہٹا کر آوارہ خرامی اور بے راہ روی کی طرف دھکیل دیا ہے۔ اس کے مطابق، مغربی جمہوریت میں آزادی کے معنی حسن کی نمائش اور عورت کو رونق محفل بنائے رکھنا ہیں۔ اس رویے نے پورے سماج کو Consumerism کا غلام بنا دیا ہے۔ اور اسی رویے کے تحت عورت کا جسم اس کا اپنا نہیں رہا ،نمائش کی شے ہو گیا ہے۔ قصاب کی دکان پر لٹکے لذیذ گوشت کے پارچوں اور زندہ تھرکتے نسوانی وجودوں کا منڈی میں ایک ہی طرح سے بھاؤ تاؤ ہونے لگا ہے۔ جی ، اب عورت نمائش کی شے ہے ، تسکین والی گولی ہے ، نشے والی بوتل ہے اور اس کی منڈی میں دیگر اجناس کی طرح قیمت لگتی ہے۔ لہذا صاحبو خاندانی نظام معدوم ہو رہا ہے اور جدید عورت رشتوں سے آزاد ہو رہی ہے۔ عورتوں کی آزادی زندہ باد۔ مگر اس بے بصیرتی کی ارزانی پر داد کے ڈونگرے کیسے برساؤں کہ جس کی بدولت آزادیِ نسواں کی/کے پر جوش حامیوں کو ، عورت کو اپنی جاگیر سمجھنے اور اِسے رشتوں سے لائق توقیر بنانے والوں کے بیچ تمیز کرنا نصیب ہی نہیں ہو رہا ہے۔ خود مغرب والوں کو اتنی پر جوش خواتین کہاں میسر ہیں جو گھر پھونک تماشا دیکھنے اور دکھانے کو گلیوں اور سڑ کوں میں کودتی پھرتی ہوں گی۔ لہذا اُدھر کی ساری این جی اوز ان پر بہت مہربان ہو گئی ہیں۔ جب سستے نعرے مہنگے داموں بک رہے ہوں تو جڑوں کی بات عجیب لگتی ہے۔ مگر صاحب ،میں بتا چکا ہوں کہ جس ماحول سے منشا یاد کی اپنی سائیکی تشکیل پائی تھی وہاں عورت کا وجود "شے "نہیں تھا،اور اس وجود کا تصور رشتے ناطے کے بغیر ممکن ہی نہ تھا۔ اسی ماحول نے ان رشتوں کو اتنا خالص کر دیا ہے کہ عشق یا جنس کی بات بھی سچے جذبوں کے پانیوں سے دھل کر پاکیزہ اور محترم لگنے لگتی ہے۔ منشا یاد کے افسانوں نے بتایا ہے کہ خلوص، سچائی اور پھر جذبوں کی بے پناہ شدت کے ساتھ عورت کو اسی طرح محسوس کیا اور کرایا جا سکتا ہے۔ اور ہاں یہ جو منشا یاد کے افسانوں کا مرد عورت کی ناموس کے لیے لڑنے مرنے اور مارنے کو تیار ہو جاتا ہے تو اس لیے نہیں کہ وہ ان رشتوں اور تعلق کی ریشمیں ڈور میں بندھی عورت پر تسلط چاہتا ہے بلکہ اس لیے کہ وہ اپنی مثبت سماجی اقدار کو بچانا چاہتا اور ان پر اعتماد رکھتا ہے۔ 
منشا یاد کے افسانہ"جڑیں "کے جاوید نے تھیٹر کی اسٹیج پر لوگوں کی تالیوں اور سیٹیوں کے درمیان جس نوخیز لڑ کی کو ناچتے گاتے دیکھا تھا وہ اسے ہو بہو زبیدہ لگی تھی۔ کرسیاں اور سیٹیاں بجانے والوں میں سے کسی نے کوئی جملہ کسا تو وہ ناچتے ناچتے ہنس دی تھی۔ اس کا ہنسنا بھی زبیدہ جیسا تھا۔ جاوید نے زبیدہ کو تین سال سے نہیں دیکھا تھا۔ تاہم یہ ہنسی جاوید کو تین سال پیچھے لے گئی اور اس نے اپنی آنکھوں سے اسے ہنستے دیکھا۔ یہ تب کی بات ہے جب وہ اپنے والد کی پشاور تبدیلی سے پہلے ان کے ہاں اکثر آتی جاتی تھی۔ وہ اس کی چھوٹی بہن کی کلاس فیلو تھی۔ وہ چھوٹے چھوٹے خوب صورت قہقہے لگاتی تھی۔ اس کا جی چاہتا تھا وہ بہن کی بجائے اس سے باتیں کرے اور چھوٹے چھوٹے خوب صورت قہقہے لگائے لیکن وہ اس سے شرماتی تھی۔ وہ بھی اس سے شرماتا تھا لیکن چھپ چھپ کر اس کے چھوٹے چھوٹے خوب صورت قہقہے سنتا اور ہمیشہ یہ آرزو کیا کرتا کہ وہ ایک لمبا خوب صورت قہقہہ لگائے جسے وہ اپنی یادداشت میں ہمیشہ کے لیے محفوظ کر لے۔ ایسا سوچتے ہوئے اسے یقین ہو چلا تھا کہ اگر آج اس کے ذہن میں وہ لمبا خوب صورت قہقہہ محفوظ ہوتا تو وہ اندر سے اس قدر کھوکھلا اور ویران نہ ہوتا۔ وہ کبھی فیصلہ نہ کر پایا تھا کہ زبیدہ کا حسن اس کے چھوٹے چھوٹے قہقہے تھے یا اس کے سیاہ گھنے بال۔ بہت جلد تالیوں اور سیٹیوں کے شور میں زبیدہ کے چھوٹے چھوٹے قہقہے دب جاتے ہیں۔ پھر جاوید نے دھمال کے دوران جو منظر دیکھا وہ اس کے اوسان خطا کرنے کے لیے کافی تھا۔ اس کے بال کھل چکے تھے۔ اس منظر میں محبت کے ابتدائی نقوش سے عورت کا وجود متشکل ہوتا ہے جو فوراً بعد ایک باقی رہ جانے والی تاہنگ اور حسرت کا حصہ ہو جاتا ہے۔ 
افسانہ نگار نے اپنی ہی تہذیب سے بر گشتہ ثقافتی مظاہر سے دل بستگی کو شعار کرنے والوں کے لیے ایک اور طمانچے کا یوں اہتمام کیا کہ پروین اختر کو اسٹیج پر لے آیا جسے جاوید نے اس بار رخشندہ کے طور پر شناخت کیا تھا۔ رخشندہ جاوید کی ماموں زاد تھی۔ اس کے جسم سے ایسی مقناطیسی لہریں نکلتی تھیں کہ وہ دور چلے جانے کے بعد بھی اس سے دور نہیں رہ سکتا تھا۔ اسے دیکھ کر جوئے شیر لانے ، زہر پھانکنے ، سانپوں سے ڈسوانے اور ران چیر کر کباب بنانے کی داستانیں سچی معلوم ہونے لگتی تھی۔ مگر جاوید نے رخشندہ کو تھیٹر کی اسٹیج پر دیکھا اور وہ بھی یوں کہ وہ تماشائیوں سے نوٹ وصول کر رہی تھی۔ اسے ویل دینے والوں میں سے ایک شخص نے جب اس کی کلائی پکڑ لی تو جاوید آپے سے باہر ہو گیا۔ اس کا جی چاہنے لگا تھا کہ وہ ہجوم پھلانگتا اس شخص تک پہنچے اور اس کے دانت توڑ کر رکھ دے۔ مگر اسے پکڑ کر بٹھا لیا گیا تھا اور رخشندہ بڑی بے ہودگی سے ناچ رہی تھی۔ 
پہلی عورت کے ساتھ جاوید کا محبت کا رشتہ تھا ، دوسری عورت محبت اور رشتے کے مخلوط تعلق سے سامنے آئی جب کہ تیسری عورت کو اسٹیج پر لاتے ہوئے افسانہ نگار نے ایک اور دھچکا دینے کا اہتمام کیا۔ آنے کو تو اسٹیج پر چاند بی بی آئی تھی مگر وہ جاوید کو یوں لگ رہی تھی جیسے وہ چاند بی بی نہ تھی اس کی چھوٹی پھوپھی شازیہ تھی۔ اس پھوپھی کی شادی چند ماہ پہلے ہی ہوئی تھی۔ عورت کے پاﺅں میں پڑے گھنگھروؤں کی آواز، سارنگی اور طبلے کی آواز میں گھلنے ملنے کے دورانئے میں جاوید نے گمان باندھا تھا کہ ہو نہ ہو تھیٹر والوں نے عجب چالاکی دکھائی ہے کہ تماشائیوں کو ناچنے والیاں اپنی ہی مائیں بہنیں نظر آتی ہے۔ تو صاحب کہانی کا خلاصہ تب تک لطف نہ دے گا جب تک میں یہ نہ بتا دوں کہ افسانہ نگار نے آخر تک پہنچتے پہنچتے جاوید کو لوگوں سے تھپڑ مروائے ، پاگل اور دیوانہ کہلوایا، پتھر پڑوائے مگر اس سے یہ بھی کہلوا دیا کہ کہ اسٹیج پر پیشہ ور گانے والیاں سب کو اپنی مائیں بہنیں نظر آتی ہیں مگر وہ ایسا ظاہر نہیں ہونے دیتے۔ اس پوری کہانی کو علامتی سطح پر اٹھا لیجئے اور تھیٹر کی تہذیب کو فرنگیوں کا ناٹک جان کر اپنے ہاں کے رشتوں سے معتبر ہونے والی اس عورت کا تصور کیجئے جو بنیاد پرستی کے طعنے سے بچنے کے اس تماشے میں رشتوں اور تعلق سے محروم ہو رہی ہے تو منشا یاد کی شدت پسندی کے جواز اور خلوص کو بہت سہولت سے سمجھا جا سکتا ہے۔ 
میں نہیں جانتا کہ منشا یاد نے جو پہلی کہانی سوچی ہو گی اس میں عورت کا کیا روپ ہو گا۔ تاہم اس کی پہلی کتاب کی پہلی کہانی یعنی "دل کا بوجھ" اور کئی دوسری کہانیوں مثلاً " تیسرا شخص "" دوپہر اور جگنو" اور "سانپ اور خوشبو" وغیرہ میں بھی سگے رشتوں کے حوالے سے عورت موجود ہے۔ اور یہ رشتے ہیں ، ماں ، بیوی یا بیٹی۔ تاہم بجا کہ یہ کہانیاں عورتوں سے زیادہ انسانی کے رویوں کی کہانی بنتی ہیں۔ کہنے کو تو "کالک" بھی بدلتے مرد کی کہانی ہے مگر عورت کا اس تبدیلی سے کیا تعلق بنتا ہے اس کا مطالعہ بہت دلچسپ ہو جاتا ہے۔ 
" آخری بار میں کب رویا تھا مجھے اچھی طرح یاد نہیں مگر میرا خیال ہے کہ اس وقت میں ابھی شہر نہیں آیا تھا۔ گاؤں کی کسی لڑ کی کا بیاہ تھا، ہاں مجھے یاد آ گیا،فتح دین تیلی کی بیٹی کی ڈولی نکلی تھی اور بینڈ باجے والوں نے بابل سے بچھڑنے سے متعلق کسی گیت کی دھُن بجائی تھی اور مجھے ایسا لگا تھا جیسے وہ فتح دین تیلی کی بیٹی نہیں میری سگی بہن ہے ۔۔۔۔"
تو صاحب دیکھا آپ نے کہ دیہی معاشرت میں عورت محض عورت ہوتی ہی نہیں کوئی سگا رشتہ نہ ہو تو بھی کسی نہ کسی رشتے میں جڑ کر محترم ہو جاتی ہے۔ یہیں منشا یاد کے پنجابی ناول"ٹانواں ٹانواں تارا " کے عبدل کے آنسو یاد آتے ہیں۔ ناول میں ایک مرحلے پر باراتی جب کھانا کھا چکتے ہیں اور دلہن کی رخصتی کا مرحلہ آ جاتا ہے تو دلہن کی رشتہ دار عورتیں رو رو کراسے رخصت کر رہی ہوتی ہیں۔ عبدل لڑ کے والوں کے ساتھ آیا ہے مگر اس دیہاتی کے معصوم دل کا نقشہ منشا یاد نے یوں کھینچا ہے :
" خالد دا دھیان پیا تے کیہہ ویکھدا اے ،میاں عبدل پنڈ دیاں اتھروپونجدیاں زنانیاں تے روندے پئے ماں پیﺅ نیڑے کھلوتا روندا پیا اے۔ اوہ سمجھیا،اوہنوں کسے کجھ آکھ دتا اے۔ انو ،نوں گھلیوس،پتہ کرے ،مئیں عبدل نوں کیہہ ہویااے۔ انو تھلے اتر کے آیا۔ 
میاں کیہہ ہویا اے ؟
کجھ نئیں ، میاں عبدل آکھیا ، ایہو جے ویلے اتے رون نے آای جاندا اے ،
پر توں نے جانجی ایں ؟
جانجی آں پر بندا وی تاں آں "
تو یوں ہے صاحب کہ دیہاتی ہر حال میں بندہ رہتا ہے مگر شہر آدمی کی نفسیات کو کس طرح مسخ کر دیتا ہے کالک، میں موجود عورت کے آئینے میں اسے بھی دیکھ لیجئے :
" پچھلے تیرہ برسوں میں (یعنی شہر میں آنے کے بعد) میں نے کتنے ہی نشیب و فراز دیکھے ہیں ، کتنے ہی دل چیر دینے والے مناظر آنکھوں کے سامنے آئے ہیں جنہیں دیکھ کر دل کو کچھ ہوتا بھی رہا ہے مگر آنکھ سے آنسو کبھی نہیں ٹپکا،یہاں تک کہ ایک مرتبہ میری سگی خالہ فوت ہو گئیں ،مجھے معلوم ہوا کہ خاندان کے لوگ مجھ سے رونے کی توقع رکھتے ہوں گے ،اسی لیے میں نے کوشش بھی کی مگر کامیاب نہ ہو سکا۔ میں نے دوسروں کو خالہ کی میت پر بین کرتے اور پچھاڑےں کھاتے دیکھ کر عبرت حاصل کرنے اور خالہ کو اپنی ماں فرض کر کے خود پر رقت طاری کرنے کی بہت کوشش کی مگر ایک بھی آنسو میری آنکھ سے نہ ٹپکا ۔۔۔۔"
اور ہاں ، یہ بتانے کی ضرورت تو ہے نہیں کہ شہر بڑی تیزی سے نئی تہذیب میں ڈھل رہے ہیں اور اس کہانی میں گاؤں اس ہند مسلم تہذیب کی شناخت بن کر آیا ہے جس میں عورت اور مرد سچے رشتوں میں بندھ کر ایک ایسا معاشرہ تشکیل دیتے آئے ہیں جس کا اعلی انسانی قدروں پر پختہ ایمان ہے۔ اسی افسانے کا ایک اور مقام:
" میں نے جس لڑ کی سے پہلے پہل اظہار محبت کیا تھا مجھے اس سے سچ مچ محبت تھی۔ میں اُسے جو کچھ کہتا تھا سب سچ ہوتا تھا۔ مجھے اس کی آنکھیں اچھی لگتی تھیں۔ اور میں صرف اس کی آنکھوں کی تعریف کرتا اور سوچتا تھا۔ مگر اب کسی شاعر لڑ کی کا جسم اچھا لگے تو اس کی غزل کے مجموعی تاثر کی تعریف کرتا ہوں اور افسانہ نگار خاتون اچھی لگیں تو بات افسانے کے عنوان کی تعریف سے شروع ہوتی ہے۔ میرا خیال ہے کہ یہ سب کچھ محض اس لیے ہے کہ مجھے روئے ہوئے بارہ تیرہ برس ہو گئے ہیں اور میرے اندر معصومیت اور سادگی کا قحط پڑ گیا ہے "
صاحب یہی وہ سادگی اور معصومیت کا قحط ہے جو تیزی سے بدلتی ہوئی زندگی نے ہماری جھولی میں ڈال دیا ہے۔ پنجابی کی ایک کہاوت ہے مردہ پلید اور قبر چونے گچ ، یہی معاملہ ہمارے دلوں کا ہوتا جا رہا ہے اور دلوں کی اسی کالک میں عورت کے ساتھ رشتے بھی گم ہو رہے ہیں۔ منشا یاد نے ایک اور افسانے "دیمک کا گھروندہ" میں انہی معدوم ہوتے رشتوں کی محسوسات کی سطح پر تصویر کشی کی ہے۔ (یاد رہے اوپر وہ ذہنی ساخت دکھائی جا چکی جس میں ایک کامی کی بیٹی کوئی رشتہ نہ ہوتے ہوئے بھی رشتوں میں جڑی ہوئی محسوس ہوتی تھی ):
"میں قریبی مارکیٹ سے ارشد کی پسند کے بسکٹ لینے چلا گیا۔ واپس آیا تو شکیلہ ڈرائنگ روم میں چائے کے برتن رکھنے گئی ہوئی تھی۔ میں اسے اندر بھیجنے پر امی سے خفگی کا اظہار کرنا چاہتا تھا کہ اندر سے اس کی چیخ سنائی دی۔ میں بھاگ کر اندر پہنچا تو دیکھا چائے کے برتن ٹوٹے پڑے تھے۔ شکیلہ منہ چھپائے ایک طرف کھڑی رو رہی تھی اور ارشد کہیں نہیں تھا۔ مگر اسی دَم میری نظر نالی میں غائب ہوتی سانپ کی دُم پر پڑی۔ میں ہاکی لے کر اس کا سر کچلنے نکلا مگر وہ غائب ہو چکا تھا۔ "
مان لیجئے صاحب کہ تہذیب کی ساری رونق اور چہل پہل رشتوں اور تعلق کی محتاج ہوتی ہے۔ یہ رشتے ہند مسلم تہذیب کا امتیاز ہیں اور انہیں کے سبب خاندان کا انسٹی ٹیوشن مضبوط رہا ہے مگر جارح ثقافت کی چکا چوند میں سب کچھ بکھر رہا ہے۔ اور اسی کا شاخسانہ ہے کہ اب انسان اشرف المخلوقات نہیں رہا ، رذیل سانپ بن گیا ہے۔ وہ جو کہتے ہیں کہ رذالے کی جورو کو سدا طلاق ، تو صاحب سچ ہی کہتے ہیں ، بھلا کمینوں اور سفلوں کو اپنے عہد کا اور اپنے رشتوں کا پاس کیوں ہو گا اور کیسے ہو گا۔ منشا نے اس صورت کو گرفت میں یوں لیا ہے :
" میں خود بھی انسان کی جون میں کوئی سانپ ہوں۔ میں اکثر سوچتا ہوں کہ اگر کسی دن پتہ چلا کہ میں سچ مچ اصل میں سانپ ہوں تو مجھے مختلف لوگوں کے بارے میں کیا رویہ اختیار کرنا ہو گا۔ مثلاً وہ بڑھیا جو میری ماں کہلاتی ہے ۔۔۔۔ لیکن کیا خبر وہ بڑھیا یعنی میری ماں دراصل انسان کی جون میں کوئی ناگن ہو اور عورت بن کر اس نے میرے باپ سے شادی کر لی ہو۔ اور کون جانے ایک روز اس نے اسے ڈس لیا ہو اور وہ مر گیا ہو لیکن یہ بھی تو نہیں کہا جا سکتا کہ میرا باپ سانپ نہیں تھا۔ ممکن ہے ماں سے اکتا کر اس نے مرنے کا بہانہ کیا ہو اور قبر سے نکل کر اپنے پرانے بل یا غار میں چلا گیا ہو"
" میں نے ماں اور شکیلہ کو اپنے گھر میں نظر بند کر رکھا ہے اور ان کا پہرہ دے رہا ہوں۔ ماں میری شادی پر مصر ہے اس نے میرے لیے پہلے سے ایک لڑ کی چُن رکھی ہے مگر میں نے ابھی تک اس لڑ کی کو نہیں دیکھا اور نہیں کہہ سکتا کہ وہ لڑ کی ہی ہو گی۔ یہ بھی تو ممکن ہے کہ جب ڈولی کا پردہ سرکایا جائے تو وہ کنڈلی مارے بیٹھی ہو یا پھر میرے پہلو میں لیٹی لیٹی اچانک ناگن بن کر میرے سینے پر چڑھ جائے۔ "
رشتوں کی مکمل شکستگی کے بعد عورت اور مرد کا تعلق کتنا پست اور گھناؤنا ہو جائے گا منشا یاد کے ہاں یہ موضوع پلٹ پلٹ کر آتا رہا ہے۔ کہیں کہیں تو یہ موضوع انسانی نفسیات کا انتہائی باریک بینی اور دردمندی سے کیا گیا مطالعہ ہو جاتا ہے۔ قومی اہمیت کے امور پر مرد اور عورت کے بیچ رشتوں سے تہی تعلق کس طرح اثر اندوز ہوتا ہے اس کا انتہائی سلیقے ،مہارت اور بے دردی سے کیا گیا تجزیہ منشا یاد کے افسانے "چھتیں اور ستون" میں ملتا ہے۔ قومی اہمیت کی عمارت تعمیر ہو رہی ہے اور جس کی نگرانی میں عمارت کو تعمیر ہونا ہے وہ چند شوخ اور حسین لڑ کیوں کے تعاقب میں مری پہنچ گیا ہے۔ اس کہانی میں مس نجمہ سمیت کئی اور لڑ کیوں کی سمت اشارے بھی ہوتے ہیں۔ ان لڑ کیوں کی سمت جن میں رشتے مقدس نہیں رہتے لہذا ہم دیکھتے ہیں کہ اہلے گہلے پھرنے والی لڑ کیوں کے ساتھ اٹکھیلیوں میں مکمل ہونے والی قومی اہمیت کی عمارت کی چھت ٹپکنے لگتی ہے۔ 
رشتوں ،ناطوں اور گہرے سماجی تعلقات کی تکرار سن سن کر جب آپ کے دھیان میں منشا کی کہانی "شجر بے سایہ " آئی ہو گی تو آپ مجھ پر خوب ہنسے ہوں گے۔ ہت تیرے کی ، کہتے آپ کے چہرے پر میں تمسخر کی جھلک دیکھ رہا ہوں۔ آپ کا اصرار ہے کہ "شجر بے سایہ " میں رشتوں کی اوقات ہے ہی کیا؟۔۔۔۔ ڈیڑھ بکائن میاں باغ میں ، رشتوں کی اس پونجی پر اتنا بھی کیا اترانا۔ آپ کا کہا بلا سبب نہیں لہذا سر آنکھوں پر ، میں بھی تو شاید اس افسانے سے اسی وجہ سے کنی کاٹ رہا تھا۔ مگر اب جو آپ کے ماتھے کی چنٹ دیکھی اور ایک بار پھر اس افسانے کے کرداروں پر غور کیا تو کھلا کہ میں اپنی سہولت کو عزیز جان کر پہلو بچا رہا تھا، جی صرف سہولت نہیں ۔۔۔۔ بے پناہ سہولت، وہی جو اس افسانے کے باب میں ایک کلیشے سا تنقیدی جملہ لکھ کر آگے گزر جانے والے مظفر علی سید کو میسر آئی تھی۔ "شجر بے سایہ " کو ایک طرف رکھ کر اور اپنی اندر بے اعتنائی بھر کر میں نے جو سہولت ہتھیائی تھی، وہ مداری کا بخت بننے والی وہ سہولت نہیں تھی کہ جس میں وہ اپنی ٹوکری یا ٹوپی سے وہ چیزیں نکال دکھاتا ہے جو اس میں ہوتی ہی نہیں ،یا پھر اس میں اوپر سے ڈال دی گئی ہوتی ہیں۔ بلکہ یوں ہے کہ اب تک جن افسانوں کا تذکرہ ہوا ان میں سہولت یہ تھی کہ ان کا متن خود میری مدد کرتا رہا ہے۔ مجھے نہ ان میں سے وہ چیز نکال دکھانے کا شعبدہ دکھانا پڑا جو اس میں نہیں تھا نہ اس میں اپنی طرف سے معنی ڈالنے پڑے۔ یہ افسانے تو اس عطر کی شیشی کی طرح تھے جو باہر سے بھی بھیگی ہوئی ہوتی ہے۔ سطر سطر معنوں کی ایسی خوشبو امنڈتی رہی جو انسانی تہذیبی رشتوں سے معتبر ہوتی ۔۔۔۔ "شجر سایہ دار " میں یہ سہولت نہ تھی، یہاں منہ بند شیشی کے باہر کچھ نہ تھا، کارک کھولنا ضروری تھا کہ اس کہانی کی عورتوں سے سیدھے سبھاﺅ ملا ہی نہیں جا سکتاتھا۔۔۔۔ اور اگر ایسا کیا جاتا تو عین مین وہی ٹھوکر کھانے کا احتمال تھا جو مظفر علی سید نے یہاں کھائی۔ اس کہانی کی ساری فضا سے سرسری گزر نے ا ور سطحی نتیجوں میں لپیٹنے کا یہی شاخسانہ نکلنا تھا۔ مظفر علی سید کا کہنا ہے کہ اس کہانی میں عشق پر روایتی معاشرے کا جبر پوری شدت سے محسوس کرایا گیا ہے۔ اور میرا کہنا ہے ، ہونہہ عشق؟ مگر کون سا عشق؟؟؟ وہ جو غفوراں نے کیا تھا یا وہ جو صغریٰ نے کیا ؟ ۔۔۔۔اب رہی بات" روایتی معاشرے " اور اس کے "جبر"کی، تو صاحب اس ضمن میں بھی مجھے مظفر علی سید کی بات تو بڑی اچٹی ہوئی لگی ہے۔ کیسے ؟؟۔۔۔۔ پہلے افسانے کی جزئیات پر بات ہولے تو اس پر بھی آؤں گا اور جو توفیق ہوئی ضرور کہوں گا۔ 
"شجر بے سایہ " اس حویلی کی کہانی ہے جو گاؤں سے قصبے کو جانے والی کچی سڑ ک پر واقع تھی اور جسے کتوں والی حویلی کہا جاتا تھا۔ اس لئے کہ اس میں دو خونخوار قسم کے بولی کتے (بل ڈاگ) اور دو مرد گامو اور وریامو رہتے تھے۔ کتوں کے نام بھی لوگوں نے مالکوں کے نام پر رکھ دیئے تھے۔ دونوں بھائی نہایت اجڈ اور ظالم سمجھے جاتے کہ انہوں نے اپنی سگی بہن کو قتل کر دیا تھا اور گاؤں والوں سے ہر قسم کا تعلق توڑ کر اور گاؤں کی سکونت ترک کر کے یہاں سب سے الگ اس حویلی میں رہنے لگے۔ دیہی معاشرے میں یوں الگ تھلگ ہونے کی ایک اور وجہ بھی افسانے میں موجود ہے ، لگتا ہے مظفر علی سید کا دھیان اس طرف گیا ہی نہیں۔ یہ سطر پڑھئے ،حویلی کے مکین خود بخود کٹ کر گاؤں والوں سے الگ ہو جائیں گے :
"گاؤں کے بڑے بوڑھوں کا کہنا ہے کہ یہ خاندان پرانے زمانے کے کسی غیر ملکی حملہ آور قبیلے سے تعلق رکھتا ہے "
لیجئے صاحب وہ جو مظفر علی سید نے اوپر "روایتی معاشرے والے جبر" کا مصرعہ اٹھایا تھا وہ تو یہاں تک آتے آتے کلی طور پر ناموزوں ہو گیا ہے۔ ہاں تو جب یہ طے ہو گیا کہ یہ دیہات سے الگ تھلگ واقع حویلی کی کہانی ہے اور ایسے مردوں کی، جو کتوں کی طرح خونخوار ، ظالم تھے ، گاؤں میں ان کی کوئی برادری نہ تھی جس کے ناطے سے وہ اس روایتی معاشرے کے نمائندہ کردار کہے جا سکتے تو سوچا جانا چاہیئے کہ مظفر علی سید نے اوپر والا فتوی کیوں لگایا ؟ اجی کہہ لیجئے سہولت کی خاطر۔۔۔۔ مگر وہ جو پنجابی میں کہتے ہیں کَہلی اَگے ٹوئے ، تو ہوا یوں ہے کہ اس جلدی اور سہولت میں انہیں آگے کا گڑھا نظر ہی نہیں آیا ہے۔ حقیقت یہ ہے کہ منشا یاد نے ان کرداروں کو نفسیاتی عارضے میں مبتلا اس محدود طبقے کا نمائندہ بنا دیا ہے جو معاشرتی اقداری وجود کی روشن پیشانی پر کلنک کا ٹیکہ ہیں۔ مظفر علی سید کے اٹھائے ہوئے جھیڑے میں ، میں بھول ہی گیا کہ بات منشا یاد کے افسانوں کی عورتوں کی کرنا تھی ۔۔۔۔ تو یوں ہے کہ اس کہانی میں چار عورتیں ہیں۔ اور بتاتا چلوں کہ چاروں کا مطالعہ افسانہ نگار نے نہایت چابک دستی سے کیا ہے۔ دونوں ظالم بھائیوں نے اپنی بہن غفوراں کو قتل کر دیا تھا۔ جس حویلی میں وہ رہتے تھے وہ کسی زمانے میں مویشیوں کا باڑا تھی۔ وہاں کبھی ایک کنواں بھی ہوا کرتا تھا جس کے بارے میں لوگوں کا ایک گمان یہ بھی تھا کہ غفوراں کو قتل کر کے اس میں پھینک دیا گیا اور بعد میں اسے پاٹ دیا گیا۔ اصل بات کوئی نہ جانتا تھا کہ غفوراں رو پوش ہوئی یا قتل کی گئی، کنوئیں ڈالی گئی ،نہر یا دریا میں بہائی یا کسی کھیت میں دبا دی گئی۔ افسانہ نگار نے بہت سے گمان باندھے ، اور یہ ثابت کیا کہ گامو اور وریامو اتنے شقی القلب تھے کہ بہن کو کھا گئے مگر منہ سے کچھ نہ پھوٹے۔ سارے گاؤں کو غفوراں کی روح کسی نہ کسی موقعے پر نظر آ جاتی تھی مگر ان شیطانوں کے قریب بھی نہ پھٹکتی تھی۔ یہ سب کچھ بتانے کے با وصف جس طرح اس کردار کو بنایا سنوارا گیا ہے وہ اپنی جگہ بہت اہم اور دلچسپ ہو جاتا ہے۔ پڑھنے والا ہر دم موت کی سرسراہٹ سنتا رہتا ہے :
"وہ گھر میں رہتی تھی مگر گھر کا کوئی فرد اس سے بات نہ کرتا تھا اس نے ماں سے کئی مرتبہ بات کرنے کی کوشش کی تھی مگر ماں جواب نہیں دیتی تھی۔ سوائے ننھی صغریٰ کی ہوں ہاں کے وہ بات کرنے کو ترس گئی تھی۔ ایک رات اس نے ماں کے پاؤں پکڑ لئے اور روتے ہوئے کہنے لگی۔ 

"ماں مجھے مار، مجھ پر تھوک، مجھے گالیاں اور طعنے دے خدا کے لیے کچھ تو کہہ"
"میں تیری ماں نہیں ہوں تو کسی کتیا کی اولاد ہے "
ماں نے گالی دی تو نا امیدی کے اندھیرے میں امید کا چمکتا ہوا جگنو دکھائی دیا۔۔۔۔ مگر دوسرے ہی لمحے ماں نے ایک ایسی بات کہہ دی جسے سن کر وہ سناٹے میں آ گئی۔ 
"تو اس گھر میں مہمان ہے پتہ نہیں کتنے دن، کتنی گھڑیاں۔ "
"نہیں ماں ۔۔۔۔ خدا کے لیے ایسا نہ کہو۔ "
"اپنی ناپاک زبان سے خدا رسول کا نام مت لے "
"میں تیرے آگے ہاتھ جوڑتی ہوں "
"کچھ فائدہ نہیں "
"تو کیا سچ مچ ماں ؟"
"ہاں "
"کب؟"
"یہ مجھے نہیں پتہ۔ "
مارے خوف کے اس کا حلق خشک ہو گیا، ہاتھ پاؤں کانپنے لگے۔ آنکھوں کے سامنے اندھیرا چھا گیا۔ "
گامو، وریامو اور ان کی ماں پر" روایتی معاشرے " نے کوئی اثر نہیں ڈالا تھا۔ بیٹے شیطان تھے تو ان کی بوڑھی ماں چڑیل۔ یہ بات سارا گاؤں جانتا تھا مگر، حیرت ہے مظفر علی سید کا دھیان ادھر نہیں گیا: گاؤں کے لوگوں نے اس خاتون کی اپنے اپنے ذہنوں میں کیا تصویر بنا رکھی تھی اس کے لیے کہانی کی طرف رجوع کرتے ہیں :
"وہ اپنی بیٹی کی حفاظت نہ کر سکی تھی اور ماں ہو کر اسے بدسلوکی سے تنگ آ کر بھاگ جانے پر مجبور کر دیا تھا۔ پھر اس کے عیبوں پر پردہ ڈالنے کی بجائے قتل ہو جانے دیا تھا۔ وہ گاؤں میں بہت کم آتی تھی مگر جب بھی آتی،جدھر سے گزرتی سہاگنیں ، حاملہ عورتیں اور نوجوان لڑ کیاں اس کے سائے سے بچنے کے لئے راستہ بدل لیتیں۔ ان کا خیال تھا وہ جسے چھو لے گی یا جس سے بات کرے گی اس کی کوکھ کبھی ہری نہ ہو گی یا گود خالی ہو جائے گی۔ اس کے بارے میں مشہور ہو گیا تھا کہ وہ جس درخت کے نیچے بیٹھ جاتی تھی وہ بے سایہ ہو جاتا تھا۔ گاؤں میں جب بھی کوئی غیر معمولی واقعہ یا حادثہ رونما ہوتا بوڑھی سکینہ اور اس کے خاندان کو اس میں ضرور ملوث کر لیا جاتا۔ بڑی بوڑھیوں نے تو گامو کے ہاں نرینہ اولاد نہ ہونے کو بھی غفوراں کی روح کا انتقام ہی سمجھا تھا اور جب وریامو کا نوعمر بیٹا سانپ کے ڈسنے سے مر گیا تو اسے بھی اسی انتقامی کارروائی کا حصہ سمجھا گیا جو غفوراں اپنے گھر والوں سے لے رہی تھی۔ "
اب ذرا کہانی کے آغاز کی طرف چلتا ہوں کہ مظفر علی سید نے اپنی ہی دھن میں جو کہہ دیا تھااس نے میرا کام خاصا کٹھن کر دیا ہے۔ افسانہ نگار نے اس افسانے کو یوں شروع کیا ہے :
" سہ پہر کا وقت تھا جب نمبردار کی بیوی ست بھرائی اسے اپنے ساتھ لے کر اس کے گھر پہنچانے نکلی۔ "
یہ کہانی ست بھرائی کی نہیں ہے ، غفوراں کی ہے ، میلے میں لٹ جانے اور خالی ہاتھ واپس آنے والے بچے کی طرح آنکھیں جھکائے کھوئی کھوئی پیچھے پیچھے چلی آنے والی غفواں کی۔ اسے ست بھرائی بار بار تسلیاں دے تی ہے مگر وہ سوکھے پتے کی طرح لرزتی ہے کہ اس سے جو غلط فیصلہ ہو گیا تھا اس نے اسے اندر سے منہدم کر دیا ہے۔ شاید یہی وہ غلط فیصلہ ہے جسے وہ عشق سمجھ لیا گیا ہے جس کے برتے پر رشتوں سے احترام پاتے معاشرت پر روایتی جبر کی پھبتی کس دی گئی ہے۔ کہانی بہر صورت عشق کی نہیں بلکہ معاشرے سے کٹے ہوئے ان کرداروں کی ہے جو نفسیاتی کجی کے ابتلا میں ہیں۔ اسی نفسیاتی کجی میں مبتلا ماں کا رویہ آپ ملاحظہ فرما چکے اب ذہن میں یہ نقشہ بھی جما لیجئے کہ ست بھرائی غفوراں کو چھوڑ کر جا چکی یوں کہ کسی نے غفوراں کی طرف آنکھ اٹھا کر بھی نہ دیکھا تھا۔ ماں صحن میں چارپائی پر بیٹھی چاول صاف کر رہی تھی وہ اسی طرح چپ چاپ چاول صاف کرتی رہی۔ چھوٹا بھائی لکڑیاں چیر رہا تھا وہ بدستور لکڑیاں چیرتا رہا، بڑا بھائی صحن کے ایک کونے میں چارپائی کی ادوائن ٹھیک کر رہا تھا وہ بھی اپنے کام میں لگا رہا۔ صرف بھابی نے اس پر ایک نظر ڈالی تھی مگر وہ بھی یوں کہ جیسے گھر میں گھس آنے والے پلے پر ڈالی جاتی ہے۔ اب آگے کی کہانی منشا یاد ہی کے لفظوں میں :
"وہ سیدھی پسار میں چلی گئی تھی اور دروازے کے ساتھ لگ کر ایسی جگہ بیٹھ گئی تھی جہاں سے سب کی حرکات و سکنات نظر آ سکیں وہ سب کچھ دیکھتے اور سنتے رہنا چاہتی تھی اسے ڈر تھا کہ لکڑیاں چیرتا ہوا بھائی کلہاڑا لے کر اس کی طرف بڑھے گا اور اسے سوکھی لکڑی کی طرح ٹکڑے ٹکڑے کر دے گا۔ ۔۔۔۔ اس کا دل بیٹھنے لگا اسے لگ رہا تھا۔۔۔۔کہ وہ اندر آ جائیں گے اور وہ ان سے اپنی زندگی کی بھیک بھی نہیں مانگ سکے گی۔ کچھ مانگنے اور بخشوانے کے لئے الفاظ ضروری تھے اور اس کے پاس پچھتاوے کے آنسوؤں کے سوا کچھ نہیں تھا۔ مگر جب۔۔۔۔"
اس اقتباس میں غفوراں کے "پچھتاوے کے آنسوؤں "نے عشق کی حقیقت کھول دی ہے یوں کہ کہانی کا اصل تنازع بھی کھل کر سامنے آ گیا ہے۔ اب تک کہانی کی چار عورتیں سامنے آ چکی ہیں 
۱۔ دو ظالم بھائیوں کی بہن سہمی ہوئی غفوراں جسے اپنی غلطی کا اعتراف ہے ، جو اپنے کئے پر نادم ہے مگر جانتی ہے کہ اس کے ظالم بھائی اسے قتل کر دیں گے۔ 
۲۔ ڈائن جیسی ماں سکینہ ، جو بیٹی کی غلطی معاف کرنا جانتی ہی نہیں۔ جس کے سینے میں شاید دل ہی نہیں ہے کہ دل ہوتا تو اس میں ممتا کا روایتی جذبہ بھی ہوتا ہے۔ 
۳۔ نمبردار کی ریاکار بیوی ست بھرائی، جو اپنا فرض ادا کر کے اور جتا کر جا چکی ہے۔ 
۴۔ گامو کی بیوی رابعہ یعنی غفوراں کی بھابی ، وہی جس نے اوپر والے اقتباس میں غفوراں پر یوں نظر ڈالی تھی جیسے کتیا کے پلے پر ڈالی جاتی ہے۔ 
تو صاحب کہانی کی ان چار عورتوں سے ست بھرائی کو یوں منہا کر لیا گیا ہے کہ اس کے بعد وہ کہانی میں پلٹ کر نہیں آئے گی۔ غفواں مار دی گئی یا غائب ہو گئی یوں کہ اس کا نام نشان تک نہ ملتا تھا تاہم وہ کہانی میں آخر تک موجود رہتی ہے۔ باقی ایک ماں رہتی ہے اور ایک بھابی۔۔۔۔ نہیں صاحب نہیں ، میں بہک گیا ہوں۔ جب غفوراں ہی نہ رہی تو رابعہ کس کی بھابی ہوئی ؟ تو یوں ہے کہ بھابی کا کردار بھی تمام ہوا۔ تو پھر رابعہ کی حیثیت باقی بچ جانے والی کہانی میں کیا رہ جاتی ہے ؟ ایک سوال ہے ۔۔۔۔ آپ کہہ سکتے ہیں ایک بیوی یا ایک بہو۔ مگر صاحب کہانی کے متن میں ایک بیوی یا بہو کے طور پر اسے فعال نہیں دکھایا گیا ہے۔ تو پھر ایک عورت؟۔۔۔۔ محض ایک عورت ؟؟؟۔۔۔۔ یہ عورت والی بات بھی خوب پوچھی آپ نے ۔۔۔۔کہیئے ، وہ جو سکینہ ہے ، ڈائن سکینہ ۔۔۔۔ کیا وہ عورت نہیں تھی۔ اور وہ جو غفوراں تھی ، سہمی ہوئی ، جس کی خطا معاف نہ کی گئی اور وہ غائب کر دی گئی، وہ بھی تو عورت تھی۔ صرف ایک عورت ہونا یا مرد ہونا ایک تہذیبی معاشرے میں لایعنی سی بات لگتی ہے۔ اس کا وجود رشتوں ہی سے معتبر ہوتا ہے۔ سکینہ ڈائن نہ ہوتی ماں ہوتی تو اس کا دل تب ممتا کے جذبے سے بھر ہی جانا چاہیئے تھا، جب اس کے گربھ استھان سے جنم لینے اور اس کی چھاتی کا دودھ پینے والی اس کی اپنی بیٹی اس کی پائنتی پر بیٹھی زار و قطار روتی رہی تھی مگر وہ تو ضد کی پکی نکلی تھی، اس کا دل پگھل ہی نہیں رہا تھا۔ 
۔۔۔۔ اوہ صاحب، ایک لمحہ کو ٹھہرئیے کہ مجھے اپنی غلطی کی دست بستہ معافی طلب کرنا ہے۔ یہ جو میں اوپر چار عورتوں کی گنتی کر آیا ہوں تو یوں ہے کہ افسانے کے اقتباس میں منشا یاد نے پانچ عورتوں کی جانب اشارے کئے تھے میں رابعہ کی گود والی ننھی صغریٰ کو بھول ہی گیا تھا۔ بھول چوک معاف صاحب کہ باقی کہانی تو اسی صغریٰ کی ہے جو جوان ہو کر وہی غلطی کرتی ہے جو غفوراں نے کی تھی اور اپنی جان گنوا بیٹھی تھی۔ ۔۔۔۔ہاں تو یہ سچ ہے کہ اس بچی کے حوالے سے رابعہ ماں بھی ہے۔ کہانی کے آخر میں ایک نہیں دو مائیں ہو جاتی ہیں اور ایک باپ کو بھی ہم صاف صاف دیکھ سکتے ہیں ۔۔۔۔ میرا تاولا پن دیکھئے کہ ایک ہی سانس میں وہ بات کہہ دی جو دم لے کر ، اور کہانی کے کچھ اور حصوں کی طرف آپ کی توجہ حاصل کر کے کہنی تھی۔ 
کہانی کے آخری حصے تک پہنچنے سے پہلے یہ جاننا ضروری ہے کہ ایک تہذیبی معاشرے میں میل جول رویوں کو کتنا بدل دیتا ہے۔ بہت سا وقت گزر چکا ہے۔ صغریٰ جوانی کی دہلیز پر قدم رکھ لیے ہیں اور اس کے حسن کی دھوم آس پاس کے دیہاتوں میں خوب مچی ہوئی ہے۔ وریامو اور گامو کا ایک دوسرے سے جھگڑا ہو گیا ہے اور وہ ایک ہی گھر میں رہتے ہوئے بھی ایک دوسرے کے خون کے پیاسے ہیں اور ایک دوسرے سے بات تک کرنے کے روادار نہیں۔ گامو کو نرینہ اولاد نہ ہونے کے صدمے نے وقت سے پہلے بوڑھا کر دیا ہے۔ سکینہ بوڑھی اور کمزور ہو گئی ہے اور اگرچہ وہ وریامو کے پاس رہتی ہے مگر وہ ماں سے زیادہ صغریٰ کا خیال رکھتی ہے۔ ان کے بولی کتے مر کھپ گئے ہیں ایک بیمار پڑ گیا تھا دوسرے کو کسی نے زہر دے دیا۔ کتے اب بھی حویلی کی رکھوالے کرتے ہیں مگر وہ بھونک کر چپ ہو جانے یا تھوڑی دور تک پیچھا کر کے ہانپ جانے والے عام سے کتے ہیں۔ ان لوگوں کے گاؤں والوں سے تعلقات بھی بہتر ہو رہے ہیں اور وہ شادی غمی کے موقعوں پر گاؤں میں آنے جانے لگے ہیں۔ صغریٰ اکیلی کہیں نہیں جاتی مگر ماں یا دادی کے ہمراہ کبھی کبھار گاؤں چلی جاتی ہے۔ یہی وہ زمانہ ہوتا ہے کہ ایک رات وہ اپنے بستر میں نہیں ہوتی اور اس کا باپ گامو بپھر کر کہتا ہے کہ اب وہ اس کتیا کو زندہ نہیں چھوڑے گا۔ رابعہ روتے روتے اپنی ساس سے لپٹ گئی، عورت، عورت کے لیے عورت کی مدد چاہتی ہے۔ 
"اب کیا ہو گا ماسی؟"
مگر اس کی ساس عورت کہاں ہے ، عورت ہوتی تو ایک عورت پر بیتنے والے دکھ کو محسوس کرتی ، بغیر توقف کے جھٹ کہتی ہے :
"وہی جو اس گھر میں ہوتا چلا آیا ہے۔ "
"نہیں ماسی۔ خدا کے لئے ایسا نہ کہو۔۔۔۔ میری ایک ہی بیٹی ہے۔ "
"میرے کہنے نہ کہنے سے کیا فرق پڑتا ہے میری اس گھر میں کون سنتا ہے۔ "
یہ ایک ماں کا تڑپنا ہے جو اپنی ساس سے مسلسل کہہ رہی ہے کہ وہ اس کے پیچھے جائے کہ کہیں اس کا باپ اسے مار ہی نہ ڈالے۔ مگر وہ شقی القلب بات الٹا کر کہتی ہے کہ نہیں وہ نہیں جا سکتی کہ یہ غیرت کا معاملہ ہے اور ایسے معاملے میں وہ اس کی بھی نہ سنے گا۔ آگے کی کہانی ہو بہو نقل کرتا ہوں :
" وہ اسے ساتھ لئے آ پہنچا تھا۔ اس کی ناک سے خون بہہ رہا تھا اس کے بال الجھے ہوئے تھے معلوم ہوتا تھا اسے بالوں سے پکڑ کر گھسیٹا گیا ہے وہ ڈری اور سہمی ہوئی تھی۔ 
حویلی کا صدر دروازہ بند کر کے گامو اس کے قریب آیا اور اسے لاتوں اور مکوں سے پیٹنے لگا وہ زمین پر گر گئی تو وہ دھاڑا۔ 
"ٹوکا کہاں ہے میں اس کے ٹکڑے کر دوں گا۔ "
صغریٰ ماں کے پاؤں پڑ گئی۔ 
"مجھے بچا لو ماں۔ ابا مجھے مار ڈالے گا"
"ٹوکا تمہارے پاس پڑا ہے گامو۔ " سکینہ نے جذبات سے عاری لہجے میں کہا۔ 
رابعہ نے غصے اور نفرت سے اور صغریٰ نے حیرت سے اس کی طرف دیکھا۔ گامو ٹوکا اٹھانے کے لیے مڑا تو رابعہ نے اسے روک دیا اور بولی۔ 
"ہوش کرو غصے میں تم پاگل ہو جاتے ہو۔ "
پھر اس نے ٹوکا پکڑ کر دور اندھیرے میں پھینک دیا اور زمین پر گری ہوئی صغریٰ کو سہارا دے کر اندر لے گئی۔ 
سکینہ اپنے کتے کی طرح چیر پھاڑ کر رکھ دینے والے اپنے بیٹے کو بے بس ہوتے دیکھ رہی تھی اسے اس پر طیش آ رہا تھا،اس پر برستے ہوئے کہا:
"گامویا تو تم بوڑھے اور کمزور ہو گئے ہو یا بے غیرت"
بوڑھا تو ہر ایک کو ہونا ہوتا ہے ، خود سکینہ بھی بوڑھی تھی مگر اس میں زہر ویسے کا ویسا تھا۔ گامو کی بے بسی اور پھر نادم سا ہو کر اندر چلا جانا اس کی بے غیرتی کو بھی ظاہر نہیں کرتا۔ افسانہ نگار نے یہ بات اگلے سطروں میں بتا دی ہے اور وہ کچھ یوں ہے :
"جب وہ اپنے اپنے بستروں میں لیٹ گئے تو انہیں چبوترے کی طرف سے بلند آواز میں بین کرنے کی آواز سنائی دی۔ 
"کرماں مارئیے غفورو۔۔۔۔ اس رات تیرا باپ بھی زندہ ہوتا تو تیری فریاد سن لیتا"
پھر اس کے دو ہتڑوں سے چھاتی پیٹنے کی آوازیں آنے لگیں جیسے غفوراں ابھی ابھی قتل ہوئی ہو۔ "
ہاں کہہ لیجئے ایک ماں کے لیے غفوراں عین اس وقت ہی قتل ہوئی ، عین اس وقت جب سکینہ کے اندر ایک ماں نے کروٹ لی تھی اور اس کا دل ممتا کے جذبوں سے بھر گیا تھا۔ صاحبو یہی تو وہ بات ہے جو افسانہ نگار بتانا چاہتا ہے۔ عشق ، روایتی معاشرہ ، جبر ، غیرت اور قتل سب کچھ پیچھے رہ جاتا ہے اور رشتے جیت جاتے ہیں۔ ایک تہذیبی معاشرے میں یہی تو وہ رشتے ہیں جو افسانہ نگار کے ہاں بہت اہم ہو جاتے ہیں ، یہی انسان کی پناہ گاہ ہیں اور انسانیت کی بقا بھی۔ 
عورت کے مختلف روپ منشا کی کہانیوں میں آئے چلے جاتے ہیں۔ انہیں پڑھتے ہوئے اور پوری کہانی کے اندر رکھ کر انہیں محسوس کرتے ہوئے کہیں بھی بدن میں سنسنی نہیں دوڑتی ، وہاں بھی جہاں وہ اپنے پورے بدن کے ساتھ آتی ہے۔ یہ "پانی میں گھرا ہوا پانی "کی عورت ہو یا "بند مٹھی میں جگنو" "جیکو پچھے "‘‘" ببول سے لپٹی بیل’‘‘’ ’سارنگی" " نظر آ لباس مجاز میں "" ساجھے کا کھیت " "الف جمعب کا مربع" اور "جھڑبیری" والی عورتیں کہیں بھی مردوں کے اندر لذت کے ابال کو بڑھانے اور عورت کی توقیر داؤ پر لگا کر انہیں مردوں کے لیے مرغوب نہیں بناتیں۔ انتہائی خلوص سے اپنے سماجی تناظر میں عورتوں کے یہ کردار تخلیقی اور جمالیاتی سطح پر بہت کچھ سجھاتے ہیں۔ 
اور اب موضوع کی مناسبت سے منشا یاد کے دو افسانوں اور حسن عسکری کی ایک بات کا ذکر کہ یہ تینوں ایک ساتھ ذہن میں ککلی کھیلنے لگے ہیں۔ تاہم اپنی سہولت کے لیے حسن عسکری کی بات کو کچھ دیر کے لیے ملتوی کر رہا ہوں۔ منشا یاد کے جن افسانوں کی جانب میں ، اب آپ کو لے چلا ہوں ، ان کا ذکر یوں ضروری ہو گیا ہے کہ اوپر جن افسانوں کی بات آئی تھی ان میں وہ خاص تعلق جو خاندانی رشتوں کے مترادف ہو جاتا ہے یا پھر خود سگے رشتے ،کسی نہ کسی صورت میں موجود تھے۔ کہیں کہیں ان دونوں صورتوں سے الگ ہو کر صورت احوال کی تفہیم بھی ملتی ہے مگر ان دو افسانوں میں انتہائی مضبوط اور انتہائی کمزور رشتے کے ساتھ ساتھ تھوڑی سی بے وفائی ، تھوڑی سی بے ایمانی ،تھوڑا سا بہکاوا اور بے پناہ پچھتاوا اور خوف در آیا ہے۔ پھر یوں بھی ہے کہ اپنی تیکنیک اور ٹریٹمنٹ کے اعتبار سے بھی یہ دونوں افسانے منشا یاد کی اہم ترین تخلیقات میں سے گردانے جاتے ہیں۔ دونوں میں محبت کے انتہائی نازک معاملات کمال فنی مہارت سے نبھائے گئے ہیں۔ میں مانتا ہوں کہ یہ محض عورت کی کہانیاں نہیں ہیں مگر انہیں پڑھتے ہوئے دونوں افسانوں کے نسوانی کرداروں کے دلوں کو دھڑ کتا ہوا صاف محسوس کیا جا سکتا ہے ۔
٭٭٭
نکہتِ بادِ خزاں ۔ عائشہ نگہتؔ
سہیل احمد صدیقی
’مجھے  پہچان لینا‘‘ کی شاعرہ عائشہ نگہت اگرچہ طبعی عمر کے  اعتبار سے  بزرگوں  میں  شمار ہوتی ہیں تاہم ان کی شعری عمر انہیں  جوان ثابت کرنے  کو کافی ہے ۔ گزشتہ پچیس تیس سالوں  میں  ان کا تقریباً تمام کلام(ماسوائے  ایک آدھ نظم کے )غیر مطبوعہ رہا تھا،پھر کچھ عرصہ قبل ان کا پہلا مجموعۂ کلام ’’مجھے  پہچان لینا‘‘ زیورِ طبع سے  آراستہ ہوا۔ 
  ’’مجھے  پہچان لینا’‘  کا آغاز حسبِ روایت تحسینی مضامین سے  ہوتا ہے۔ ڈاکٹر جمیل جالبی، افتخار عارف اور سحرؔ انصاری کی نگارشات شاعرہ کی شعری اپج پر ایک ہلکی سی روشنی ڈالتی ہیں ۔ اس مجموعے  کی پہلی حیرت انگیز بات ’’حمدیہ’‘ کے  عنوان سے  حمد و نعت کا یکجا ہونا ہے ۔ ۔ ۔ یہ معاملہ توجہ طلب ہے۔ ایک جگہ سرکارِ دو عالم ﷺ کے  لیے  ’آقا، کا لفظ استعمال ہوا، مگر درود شریف کا التزام نہیں  کیا گیا جو اُن جیسی خاتون سے  خصوصاً غیر متوقع تھا۔ 
عائشہ نگہت نے  محبوب کی یاد کا روایتی موضوع اپنے  مؤثر انداز میں  یوں  برتا ہے 
 اکثر غمِ امروز نے  مہلت ہی نہ بخشی
یوں  بھی ہوا پہروں  تِرا چہرہ نہیں  سوچا
اور پھر اسی غزل میں  یہ مختلف لہجہ ملاحظہ کیجئے :
  کب موسمِ گل میں  نہ تراشا  تِرا  پیکر
شاداب رُتوں  میں  ترا چہرہ نہیں  سوچا
کب چاندنی راتوں  میں  تجھے  بھول گئے  ہم
 کب خواب رتوں  میں  تجھے  اپنا نہیں  سوچا
[نیز یہ مثال دیکھئے 
کی ہم نے  ترے  غم کی اس طرح پذیرائی
جب یاد تری آئی ، سمجھے  کہ بہار آئی]
کہئے  کیا اس مجموعہ سخن کی پہلی ہی غزل سے  یہ شاعرہ منفرد نظر نہیں  آتی؟
یاد محبوب پر عائشہ نگہت نے  اس طرح بھی طبع آزمائی کی ہے :
  تو آج بھی اتنا ہی قریبِ رگِ جاں  ہے
گو عمر ہوئی لب پہ ترا نام بھی آئے 
کیا دن تھے  بِنا اس کے  نہ تھی سانس گوارا
پھر یوں  بھی ہوا برسوں  اسے  دیکھ نہ پائے 
اب دریچۂ ذہن وا کیجئے  اور ذرا حسرتؔ موہانی کا مشہور ترین اقتباس یاد کیجئے :
؂ مگر جب یاد آتے ہے  تو اکثر یاد آتے  ہیں ۔ ۔ ۔  کیا خیال ہے  موصوفہ اس مخصوص طرز سے  بالکل الگ کوئی نکتہ بیان کرنے  میں  کس حد تک کامیاب ہوئیں ؟؟
کوئی جدید شاعر یہ بات ڈنکے  کی چوٹ پر کہہ بھی دے  تو اسے  ثابت نہیں  کر سکتا کہ وہ شعوری/ لاشعوری طور پر کسی پیش رو /معاصر سے  متاثر نہیں !
کبھی فرصت جو ملی اُس کی طرف دیکھیں  گے 
اور بھی غم ہیں  ہمیں
ایک یہ  قصہ ہی  نہیں 
مجھے  یہاں  فیضؔ کا مصرع
؂ اور بھی غم ہیں  زمانے  میں  محبت کے  سوا
 بہت شدت سے  یاد آیا۔ 
 پھر ایک جگہ وہ کہتی ہیں 
کارزارِ حیات میں  دونوں 
 پابجولاں
و  سر افگندہ
تو مخصوص فارسی تراکیب کا استعمال فیضؔ کی یاد تازہ کرتا ہے ، نیز یہ دو شعر فیضؔ اور انہی جیسے  بانکے  شعراء کا لہجہ سموئے  ہوئے  محسوس ہوتے  ہیں :
نظر نواز نظارے  اگر نہیں
نہ  سہی 
 چلو
کہ  آتشِ احساسِ غم  کو  بھڑکائیں 
چلو کہ آج فروزاں  کریں  لہو کے  چراغ 
 چلو کہ کوچۂ قاتل کو ہم بھی دیکھ  آئیں 
عائشہ نے  غزل میں  یہ بھی کہا:
  اجنبی بن کے  ملیں  گے  یونہی گاہے  گاہے
ایسے  دن آئیں  گے  ، یہ تو کبھی سوچا ہی نہیں 
محض اتفاق ہے  کہ بہت مشہور غزل کا یہ شعر یادوں  کے  دفینے  سے  ابھر کر سامنے  آ گیا:
  فاصلے  ایسے  بھی ہوں گے  یہ کبھی سوچا  نہ  تھا
سامنے  بیٹھا تھا میرے، اور  وہ  میرا  نہ  تھا
اس شعر میں  عائشہ نگہت نے  ایک انوکھی ترکیب استعمال کر کے  ندرتِ خیال کا دل کش نمونہ تخلیق کیا:
 سوچو تو ذرا جان! کہ  یہ  چور  سَمے کا
کس درجہ خموشی سے  ہمیں  لُوٹ گیا ہے  
پھر ایسی ہی ترکیب کا ذرا مختلف استعمال ایک اور جگہ ملاحظہ کیجئے :
اک پیار ہے  اپنا سرمایہ ، ایسا نہ ہو وہ بھی چھن جائے 
یہ سمے  کا ڈاکو رستے  میں  ، بیٹھا ہے  لگائے  گھات سجن
[یہ پوری غزل طویل نظم کی طرح ہے  اور اس میں  ہندی کویتا جیسی کوملتا موجود ہے ]
نیز یہ شعر دیکھئے :
  وقت کا ڈاکو چرا کے  لے  چلا سب دولتیں 
اب کہاں  ہیں  پاس اپنے  ہیرے  موتی کے  وہ تھال
آج کتنی شاعرات ایسا شعر تخلیق کر سکتی ہیں ؟
ابھی میں  نے  ندرتِ خیال کی بات کی تھی تو کچھ اور خوشہ چینی دیکھئے :
  میں تو کھو جاؤں تمنا  کے سمن زاروں  میں  
  تو مجھے ڈھونڈتا  پھرتا ہو ،  میں چھپ کر دیکھوں 
یہ نہایت اچھوتا خیال بھی ملاحظہ ہو:
  شتابی سے  گزرتے  دیکھ کر احساس ہوتا ہے
کوئی عمرِ گریزاں  کا تعاقب کر رہا ہو گا
اور یہ منفرد خیال کیسا ہے :
  ایسا نہ ہو لے  جائیں  سبھی لفظ اڑا کر
 اﷲ بڑی تیز ہیں  سوچوں  کی ہوائیں 
نمک اور نمک پاشی کے  حوالے  سے  جدید ترین شعر بھی دیکھئے :
  یک لخت سب کو بز م میں  خاموش کر گیا
وہ میرا زخم کھا کے  نمک دان دیکھنا
عائشہ نگہت جہاں  جدید رنگ میں  یہ کہہ سکتی ہیں :
تم سے  بچھڑے  ہوئے  گو ایک زمانہ گزرا
پر جدائی کا وہ لمحہ ابھی گزرا ہی نہیں !
وہیں  ان کے  کلام میں  کلاسیکییت کے  ایسے  نمونے  بھی بہ آسانی تلاش کئے  جا سکتے  ہیں :
  ہائے  اس کا دمِ رخصت وہ تسلی دینا
نہیں  ایسا نہیں ، ایسا نہیں ، ایسا ہو گا
کتاب کے  صفحہ نمبر چوالیس پر درج غزل کسی جدید شاعرہ کی طرف سے  نہایت منفرد کلام ہے  اور اس غز ل کے  کسی شعر سے  یہ شائبہ نہیں  ہوتا کہ یہ کلام کسی خاتون کا کلام ہے ۔ ۔ ۔  محض مطلع ملاحظہ کیجئے :
نظر واعظ کی اب تک منبر و محراب میں  گم ہے 
دیا جیسے  کوئی سورج کی آب و تاب میں  گم ہے 
پیچھے  ایک مثال کلاسیکی رنگ کی گزری، اسی غزل کا ایک شعر دیکھئے :
  اس کا کیا پوچھنا، مانند ہوا، مثلِ صبا
کہیں  بادل،کہیں  خوشبو ، کہیں  سایہ ہو گا
شعر کی عمدگی سے  مَفر نہیں ، مگر یہ ایک مشہور اور عمدہ شعر کی یاد دلاتا ہے :
 خوشبو ہے  کہ جھونکا ہے  کہ سایہ ہے  کہ تم ہو
پلکوں  پہ  کوئی خواب  سجایا ہے  کہ تم ہو
اسی طرح جب عائشہ یہ کہتی ہیں :
  دل کے  کہنے  پہ ذرا یہ بھی تو مَیں  کر دیکھوں
تُو اگر مرنے  سے  ملتا ہے  تو مَیں  مر دیکھوں 
تو نیرہ نور کا گایا ہوا یہ کلام بازگشت کرتا ہے :
؂  تم جو کہو تم کو مر کے  مناؤں  پیا۔ ۔ ۔
یہ محض اتفاقات ہیں  اور بس!
ایک بات ذرا ذاتی سی ہے  مگر راقم اپنی عادت سے  مجبور ہو کر کہنا چاہتا ہے ۔ شاعرہ نے  اپنا تخلص نگہت استعمال کیا ہے  جب کہ جا بجا ( خصوصاً صفحہ نمبر ساٹھ اور صفح نمبر ۲۰۶ پر ) اس کا استعمال ناموزوں  اور اس کی جگہ فارسی املاء اور تلفظ میں  نکہت(زبر سے ) موزوں  لگتا ہے ۔ ۔ ۔  میری رائے  میں  انہیں  فارسی املاء اپنا لینا چاہئے ۔ 
  بات فارسی کی ہوئی تو یہ انکشاف بھی قارئین کرام کے  لیے  دل چسپی کا باعث ہو گا کہ عائشہ نگہت کو فارسیت کا بہت شوق ہے ، جس کا جا بجا عمدہ اظہار پورے  مجموعہ سخن میں  دیکھا جا سکتا ہے ۔ صفحہ نمبر باسٹھ پر فارسی تراکیب کی چنیدہ مثالیں  ملاحظہ کیجئے :
ہنستی ہوئی آنکھوں  میں  خوں نا ب ہزاروں 
آتش کدۂ شوق کے
برفاب  ہزاروں 
دل  لاکھ  فسردہ  ہو  مگر  لب  پہ  تبسم!
سکھلا دئے  اک رنج نے  آداب ہزاروں 
یہ  سلسلۂ اشک  رواں
اور  بڑھے
گا
ہیں  روح کے  پاتال میں  سیلاب ہزاروں 
دوسرے  شعر کا مضمون صفحہ نمبر ۶۴ پر درج غزل میں  یوں  ادا ہوا ہے :
  کسی عزیز کی خاطر عزیز ہے  ہم کو
بجائے  آہ فقط مسکرائے  جاتے  ہیں 
پھر صفحہ نمبر ۷۹ پر یہ شعر:
  مجلسی انداز ، پھلجھڑیاں  ، لطیفے ، قہقہے 
دل کے  ہر گوشے  میں  لیکن حسرتیں  نوحہ کناں 
اب ذرا مصطفی زیدی کا وہ مشہور شعر یاد کیجئے :
  میری روح کی حقیقت میرے  آنسوؤں  سے  پوچھو
مرا مجلسی تبسم مرا ترجماں  نہیں  ہے 
کسی موازنے  سے  قطع نظر عائشہ نگہت کا مؤخر الذکر شعر یقیناً کلاسیکی رنگ کا دل کش نمونہ قرار دیا جا سکتا ہے ۔ 
فارسیت کے  عمدہ اظہار کے  لیے  دیکھئے  صفحہ نمبر ۷۰ پر درج ایک بھرپور غزل ، صفحہ نمبر ۷۸ پر درج مختصر بحر کی منفرد غزل جس میں  قافیوں  کی بندش خوب چست ہے  نیز صفحہ نمبر ۱۱۳ پر درج غزل ۔ ۔ ۔  مؤخر الذکر میں  انفرادی و اجتماعی خصوصاً سیاسی حالات کی بہترین عکاسی نظر آتی ہے ، سیاسی شعور کی بھرپور ترجمان غزل صفحہ نمبر ۱۲۰ پر نظر آتی ہے ۔ 
جب سیاسی حالات کی بات ہو تو اہل وطن کے  لیے  سب سے  بڑا المیہ کراچی کے  ’’ زبردستی خراب کئے  گئے  حالات’‘ ہیں  ، شاعرہ نے  جا بجا (خصوصاً صفحہ نمبر ۱۵۳ پر) اس موضوع کو جس کھرے  پن سے  برتا ہے  ، اس کی داد کیا دوں ۔ ۔ ۔  یہ ضرو ر ہے  کہ ہماری ایک بزرگ شاعرہ کا یہ دعویٰ باطل ہوتا دکھائی دیتا ہے  کہ ’المیہ کراچی، پر فقط وہی ایک بلند آہنگ شاعرہ ہیں ۔
  میں  کمیٹی میں  امن کی شامل
آگ جس کو لگی  مِرا گھر تھا
  میں  نے  ہر اک طاق میں  آنکھیں  دیکھی ہیں 
  گھر گھر جانے  کون سا منظر جلتا تھا
 یہ جو لوگ پھرتے  ہیں  بے  اماں ، کبھی ان کے  منھ میں  بھی تھی زباں 
  کبھی  ان رخوں
پہ  نکھار  تھا، جسے
شہر یار  نے
کھا لیا
نفرت کے  شعلوں  میں  جل کر راکھ ہوئی
 سکھ  کا ساگر جس  وادی میں  بہتا  تھا 
عائشہ نگہت کا شعور سیاسی مد و جزر کے  حوالے  سے  بھی بہت پختہ ہے  اور وہ اس ضمن میں  تلخ نوائی سے  گریز نہیں  کرتیں :
ملتے  ہیں  تاج و تخت بھی دار و رسن کے  سائے  میں 
جن کا نصیب رفعتیں ، ان کو زوال بھی بہت!!
[
؂  ہر کمالے  را  زوالے ]
عائشہ نگہت اہلِ زبان ہیں ، سو انہیں  محاوروں  کے  بھرپور استعمال اور نئے  محاوروں  کی اختراع ( یا ان کے  جدید استعمال) کا ہنر خوب آتا ہے :
وہ ان کی خندہ لبی اور وہ شوخیِ گفتار
ہنسی ہنسی میں  کئی گل کھلائے  جاتے  ہیں 
شاعرہ نے  میرؔ کی طرح غمِ عشق کو ہر رنگ میں  برتا اور یوں  لگتا ہے  جیسے  میرؔ کی طرح انہیں  بھی اس تجربے  سے  تا دیر دوچار ہونا پڑا۔ ۔ ۔ گویا ان کا عشق فرضی نہیں  ، ورنہ وہ ایسا شعر تخلیق نہ کر پاتیں تو بھی انا پرست تھا مَیں  بھی انا پرست
دل سر نِگوں  تھے  اور یہ پرچم بلند تھا
انا کے  موضوع پر ان کے  دیگر اشعار سے  یہ عنوان ہی جدید ترین نظر آتا ہے ، ابھی رک کر ذرا یہ شعر دیکھئے  جو بلاشبہ ان کا نمائندہ شعر ہے :
بے  نام ، بے  سکون، بے  عنوان زندگی
اس کو تو صرف ایک حوالہ پسند تھا
انا کا یہ تصور کس قدر واضح اور جداگانہ ہے 
ان سے  ملنے  کا جب بھی ارادہ کیا بت  انا کے
مجسم  فغاں  ہو گئے 
نیز یہ مثال:
  بات میَں  تیری مان بھی لیتی اور  تجھے  پہچان  بھی لیتی 
بیچ کھڑی  دیوارِ انا  تھی،  اس  کا بھلا کیا کرتی  میَں 
۔ ۔ ۔ یا۔ ۔ ۔
مجھے  خود اپنی نگاہوں  میں
کر  گیا  ہلکا
وہ ایک اشک ترے  سامنے  جو  ٹپکا  تھا
اور پھر یہ آخری نمونہ دیکھئے :
  انا کا زعم تھا، ہم نے  قدم بڑھائے  نہیں 
  کوئی  خموش  نگاہوں  سے  گو  بلاتا تھا
  مختصر بحر میں  موصوفہ کی چابک دستی کا ذکر ہوا تو عرض کروں  کہ انہوں نے  مختصر بحر کی کئی طویل غزلیات لکھ کر یہ ثابت کیا ہے  کہ اچھا کلام کہنے  کے  لیے  مشہور شاعر ہونا یا کسی مشہور شاعر کے  ’’حلقۂ متاثرین ‘‘ میں  شامل ہونا ضروری نہیں ! (مثالیں  دیکھئے :صفحہ نمبر ۸۱ اور صفحہ نمبر ۲۵۹)
طویل بحر میں  روانی و شستگی برقرار رکھنا فنی اعتبار سے  نہایت دشوار ہے ، عائشہ نگہت نے  اس دشوار گزار مرحلے  کو بھی بہ آسانی طے  کیا :
نیرنگیِ افسانۂ دل  لکھنے کی  خاطر
اب ہم بھی تراشیں  گے  قلم اور طرح کے 
یہ تو ’’درمیانی بحر’‘ تھی ، اب طویل بحر کی مثال پیش ہے :
  مجھے
روشنی  کی  کرن کرن ، گئی دے  کے  اور بھی تیرگی میں  اک ایسے  پھول کا عکس ہو ں کہ جسے  بہار نے  کھا لیا
ان کا نظریۂ فن طویل بحر کی ایک غزل کے  آخری شعر میں  بیان ہوا ہے :
فن کے  ٹھیکے  دار یہاں ، جو دانش ور کہلاتے  ہیں 
نئی صدائیں  لاکھ دبائیں ، شاعر کا فن بولے  گا
ساحرؔ لدھیانوی نے  کہا تھا :
  چند کلیاں نشاط کی  چن کر
 مدتوں  محوِ یاس  رہتا  ہوں 
 تجھ سے  ملنا خوشی کی بات سہی
 تجھ سے  مل کر اداس ہوتا ہوں 
اور عائشہ نگہت کا تجربہ یہ ہے :
  اور کچھ بڑھ گئیں  دل کی  ناشادیاں جب بھی ان سے  ملے ، بدگماں  ہو گئے 
عائشہ نگہت نے  ہجر و وصال دونوں  کیفیات سے  عرق کشید کیا ہے :
  بہلا سکے
نہ  قرب کے
رنگین  مرحلے !
 کچھ اس قدر فراق میں  صدمے  اٹھائے  ہیں 
(یاد کیجئے  :
  اگر تو اتفاقاً مل بھی جائے 
تری فرقت کے  صدمے  کم نہ ہوں  گے )
شاعرہ کو وصل کی نسبت فراق میں  زیادہ لطف محسوس ہوتا ہے ۔ 
یہاں  یہ امر بھی قابل ذکر ہے  کہ وہ کہیں  قنوطیت کا شکار ہوتی ہیں تو کہیں  کھل کر رجائیت کا اظہار کرتی ہیں :
  بس تیرگی نے  دیکھ لیا تھا مرا ہی گھر
 میرا ہی آسماں  رہا شمس و قمر سے  دور
جیون کے  رنگین محل کو دیکھ لیا
 دکھ دروازہ ہر اک پہلو کھلتا تھا
[ نئی تراکیب کا کیسا اچھا استعمال ہے ]
عائشہ کے  کلام میں  زندگی سے  تجربہ کشید کرنے  کی صلاحیت بدرجۂ اتم نظر آتی ہے :
  درد کی فصیلیں  چلو پھر کشتِ جاں  میں  بوئیں  گے 
پھر نئے  آنسو  اگائیں  گے
نئے  غم کے  نہال!زندگی کا  پیرہن  آلودۂ غم
دیکھ  کر!چل دئے  آباد کرنے  وادیِ خواب و خیال
چاکِ ہستی کو  ردائے  صبر سے
ڈھانپا گیا
 زخم کی  بخیہ گری میں  ہم کو حاصل ہے  کمال
مومنؔ کا مشہورِ زمانہ شعر ہے :
  تم مرے  پاس ہوتے  ہو گویا
جب کوئی دوسرا نہیں  ہوتا
کسی جدید شاعر نے  برنگِ دیگر کہا تھا:
  میں  ہو ں  اور انجمن آرائی ہے
ہائے  کیا چیز یہ تنہائی ہے !
مگر ’’ مجھے  پہچان لینا’‘ کی شاعرہ کا خیال قدرے  مختلف ہے :
  نگہت ؔ اکثر بزم میں  بیٹھے  لگتا ہے
محفل میں  بس مَیں  ہو ں  اور تو میرے  پاس
نوجوان لڑکیوں  کے  جذبات اور احساسات کا سچا اظہار کسی بزرگ خاتون کے  کلام میں  کم کم نظر آتا ہے ، ملاحظہ کیجئے  اس ضمن میں  عائشہ نگہت کیا کہتی ہیں :
کیا جانے  کیا صبا نے  کہا آ کے  کان میں 
شاخوں  پہ سوچ کی کھِلی جاتی ہیں  لڑکیاں 
ٹوٹ کر بکھر جائیں  ، کرچیاں  نہیں  چنتیں 
دل کی بارگاہوں  میں  لڑکیاں  نہیں  جھکتیں 
اور یہاں  ایک اچھوتی ترکیب کا برجستہ استعمال دیکھئے :
  عمر بھر  سلگتی ہیں  گیلی لکڑیاں  بن کر
 یہ کبھی ہواؤں  کے  دوش پر نہیں  اڑتیں 
جوشؔ کے  بارے  میں  یہ بات وثوق سے  کہی جاتی ہے  کہ ان کی غزلوں  میں  بھی نظم مسلسل کا سماں  نظر آتا ہے ، یہاں  کسی قسم کی مشابہت سے  قطعِ نظر عرض کروں  کہ عائشہ نگہت کی بعض غزلیات بھی روانی اور تسلسل ( خصوصاً طویل بحر) میں  نظم مسلسل کے  مانند ہیں ۔ ( صفحہ نمبر ۱۸۴، ۲۱۱، ۲۳۶ اور ۲۴۳)
غمِ الفت کو زندگی کا حاصل کہنا گو آسان ہے  مگر دل سے  یہ بات تسلیم کرنا یقیناً بہت دشوار ہے :
  ہر چند بساطِ الفت پر ہم د ل  کی  بازی ہا ر  چکے 
کچھ لوگ مگر یہ کہتے  ہیں  اس کھیل میں  مات نہیں  ہوتی
شاید شاعرہ کے  پیش نظر یہ شعر نہیں  رہا:
  یہ عشق کی بازی ایسی ہے  گر چاہے  لگا دو سب اپنا
جیتے  بھی اگر تو کیا جیتے  ، ہارے  بھی اگر تو مات نہیں 
قدیم اساتذہ کے  یہاں  دنیا کی بے  ثباتی کا تذکرہ بہت عام تھا، میرؔ اور درد ؔ کے  کلام میں  تو اس حوالے  بے  شمار مثالیں  مل جاتی ہیں ۔ ۔ ۔  جدید دور میں  بھی متعدد شعراء نے  اس ضمن میں  طبع آزمائی کی ہے ، عائشہ نگہت کہتی ہیں :
  نگہتؔ ایسے  رہو دنیا میں  جیسے  ایک سرائے  میں 
 کوئی مسافر دور سے  آیا شب بھر کو مہمان ہوا
(
؂ جائے  دنیا سرائے  فانی ہے ۔ ۔ ۔ )
بعض ماہرینِ نفسیات اس نکتے  کے  قائل نظر آتے  ہیں  کہ محبت اور نفرت ایک سکے  کے  دو رخ ہیں اور ایک کی انتہا سے  دوسرے  کی ابتداء ہوتی ہے ۔ ۔ ۔  عائشہ نگہت نے  بھی اس نظرئے  کو برنگ دیگر آگے  بڑھایا ہے :
  محبت ہو کہ نفرت ،  زندگی  برباد  کرتی ہے 
  جو چاہے  آزما لے  ، بات سچی ہے  یہ نگہت ؔ کی
میرؔ ، غالبؔ اور اقبال ؔجیسے  عظیم شعراء کی شعوری یا غیر شعوری تقلید گویا بجائے  خود دقت پسندی کا راستہ چننے  کے  مترادف ہے  ، البتہ اگر کسی کے  کلام میں  محض لہجہ مماثل نظر آئے  تو اس کے  بارے  میں  کسی ٹکے  بندھے  اصول کا اطلاق درست نہیں ۔ ۔ ۔ دیکھئے  عائشہ نگہت کی شاعری میں  رنگِ اقبالؔ کی جھلک:
تیری دنیا میں  سکوں  ہے  ’میری منزل اضطراب
میں  کہ اک تنہا مسافر ،  تو جہاں  میں  انتخاب
اس پوری غزل میں  یہی رنگ غالب ہے ۔ 
شاعرہ نے  لفظ ’ پتھر، متعدد مقامات پر استعمال کیا ہے ، کہیں  استعارہ بنا کر ، کہیں  نئی تراکیب میں :
لگتا ہے  سارا شہر ہی پتھر کا ہو گیا
دیکھا تھا ایک بار کوئی بولتا نہیں 
دوست دشمن کی بھی پہچان نہیں  ہے  تجھ کو
آج ہم پر بھی ترے  شہر میں  پتھر برسے 
سیپیاں  چن لو سمندر کے  کنارے  سے  مگر
دُرِّ نایاب کے  بدلے  میں  نکالو پتھر !
دل کے  شیشے  پہ سدا  جبر کے  پتھر  برسے  
اشک آنکھوں  سے  چلے  روح کے  اندر برسے 
[ صفحہ نمبر ۱۶۳ اور ۲۷۶ پر پوری غزل ’ پتھر، کے  قافئے  پر مشتمل ہے ]
’’ مجھے  پہچان لینا’‘ کے  آخری حصے  میں  کچھ بے  عنوان سہ مصرعی نظمیں  شامل ہیں  جو میری دانست میں  ثلاثی ہیں ( کیوں  کہ ثلاثی کے  لیے  کوئی بحر مخصوص نہیں !)۔ ۔ ۔  شاعرہ نے  ، میری ذاتی معلومات کے  مطابق ،ماہئے  بھی کہے  ہیں ، مگر نہ معلوم کیوں  اس مجموعے  میں  شامل نہیں  کئے ۔ حصۂ منظومات اگرچہ الگ نہیں  کیا گیا ، تاہم اس میں  شاعرہ کا فن اتنا ہی بھر پور انداز میں  جلوہ گر ہے  جتنا غزل میں۔ ۔ ۔  اس کتاب کی قابلِ ذکر نظموں  میں  ’’ تکیہ سانس لیتا ہے ‘‘ ’’ چلو اک بار ہی رولیں ‘‘ ’’ میں  اب بھی اجنبی ہوں ۔ ۔ ۔ ‘‘ ’’ اے  شہر’‘ ’’ میں  سوچتی تھی’‘ ’’ سرکش ندی’‘(نسائی جذبات کا سادہ و پُر کار اظہار)، ’’ قاتل ‘‘( جدید حسّیت کا اظہار ) ’’ کھلونا’‘ (زندگی کی عدم حقیقت پر منفرد نظم) شامل ہیں ۔ 
کسی شاعر کی شعری خصوصیات میں  عموماً یہ ہنر تلاش کیا جاتا ہے  کہ اس نے  کوئی نئی ترکیب ، استعارہ ، محاورہ یا لفظ ایجاد کیا یا معانی کے  نئے  در کھولے  یا نہیں ۔ ۔ ۔  عائشہ نگہت کے  کلام میں  موجود نئی تراکیب / الفاظ کی فہرست پیش خدمت ہے : سمے  کا چور، سمے  کا ڈاکو، وقت کا ڈاکو، پَریں ( محبوب)، مہتاب زدہ ، سکھ کا ساگر، دکھ دروازہ ، خوش فہمی کی چادر، من نگری، سوچ نگر ، پِیت نظارے  ، پھول بداماں (ہندی+فارسی ترکیب؟)، اندھیروں  کے  جنگل، آس کا سائباں ، یاس کا آسماں ، یادوں  کے  آوارہ آہُو، امیدوں کا خواب پہنانا، خامشی کا عفریت، سوالات کا مزار، درد کی ردائیں ، یادوں  کی ہوائیں ، خوابوں  کی ردائیں ، سوچوں  کی ہوائیں ، خواب نگر کے  سوداگر، تاروں  کے  لرزیدہ پیکر، عشق نگر ، مجمع ہائے  کور چشماں ، گیلی لکڑیاں (لڑکیاں )، اجلی چاندنی، میخانہ بدوش آنکھیں (؟)
تنقید کے  اصول کے  تحت راقم نے  اس کتاب میں  پائے  جانے  والی متعدد خامیوں  اور اصلاح طلب امور کی نشان دہی کی تھی ، مگر بوجوہ یہ حصہ حذف کر کے  اسے  نجی معاملہ قرار دیتا ہے ۔ ۔ ۔  بالمشافہ یہ مسئلہ اٹھایا جا سکتا ہے ۔ 
آخری بات یہ ہے  کہ ’’ مجھے  پہچان لینا’‘ کے  متعدد اشعار جو ہر لحاظ سے  متاثر کن تھے  ، اس مضمون کی طوالت کے  پیش نظر ، نظر انداز کرنا پڑے ۔ 
٭٭٭
زاہد مسعود کی غزل
نوید صادق
ایک آشنا پر لکھنا بیک وقتِ آسان بھی ہوتا ہے اور دشوار بھی۔ آسان اس لیے کہ آپ اس کے نظریات، اس کے رہن سہن سے آگاہ ہوتے ہیں ، جو چیزیں آپ کو پہلے سے معلوم ہوتی ہیں ، آپ بآسانی اس کی شاعری سے نکال کر سامنے رکھ دیتے ہیں۔ دشوار اس لیے کہ بعض اوقات آپ بعض ایسی چیزیں درآمد کر بیٹھتے ہیں ، جن کی تشہیر آپ کے صاحبِ تخلیق سے کشیدگی کا باعث بن جاتی ہیں۔ حالانکہ وہ درست ہوتی ہیں۔ شاید اسی کارن ہمارے ہاں نقاد کسی ادیب پر لکھنے کے لیے اس کی رحلت کا انتظار کرتے ہیں۔ یقین نہ آئے تو وہ مضامین اٹھا کر دیکھ لیجئے ،جو تخلیق کاروں کی حیات میں ان پر لکھے گئے ، ان میں جگہ جگہ مصلحت اندیشی لہریں لیتی دکھائی دے گی۔ ایسا کیوں ہے ؟؟ اس کا جواب نہ آپ دینا پسند فرمائیں گے اور نہ میں اس پر بات کرنا؟ یہاں ایک اور "کیوں " اٹھ کھڑا ہوتا ہے۔ تو دوستو! بات کچھ یوں ہے کہ یہ بات آپ سے یا مجھ سے کچھ ایسی ڈھکی چھپی بھی نہیں کہ اس پر باقاعدہ بحث کی جائے۔
اب اس تصویر کا دوسرا رُخ دیکھتے ہیں۔ یعنی کسی نا آشنا پر لکھنا۔ یہ بذاتِ خود ایک تخلیقی کاروائی کے زمرے میں آ جاتا ہے۔ آشنائی کی زیادہ سے زیادہ سے زیادہ صورت یہ ہو کہ محترم نجیب احمد نے آپ کو یہ بتا دیا ہو کہ وہ سامنے جو شخص بیٹھا ہے ، "زاہد مسعود" کہلاتا ہے۔ کہانی میں مزید لطف پیدا ہو جاتا ہے جب آپ کے شاعر پر پہلے کچھ لکھا ہی نہ گیا ہو۔ گویا آپ کو اپنے بل بوتے پر آگے بڑھنا ہے۔ اور گزشتہ کچھ دنوں سے طبیعت کی ناسازی نے مطلوبہ محنت کا موقع نہیں دیا۔ پھر بھی مقدور بھر جائزہ پیشِ خدمت ہے۔
کبھی کبھی ذہن میں سوال اٹھتے ہیں کہ شاعر کی ذمہ داری کیا ہے ؟ کیا وہ معاشرے میں محض ایک عضوِ معطل کی حیثیت رکھتا ہے ؟ اپنی ذاتی ناکامیوں ، ذاتی بے بسی کا رونا رونا ہی اس کا کام ہے ؟ نیپال میں شاہ نے وہاں کے ایک شاعر کی دونوں ٹانگیں کیوں کٹوا دیں ؟ شاہ فرخ سیر نے جعفر زٹلی کی گردن کیوں اُڑوا دی؟ فیض احمد فیض کی "زنداں نامہ" کیا ہے ؟ حبیب جالب بار بار جیل یاترا پر کیوں جاتے رہے ؟یہ وہ سوالات ہیں جو سوچنے پر مجبور کرتے ہیں کہ بیانِ داستانِ محبت اور قصہ ہائے غم کے بیان کے علاوہ بھی شاعر کی کچھ ذمہ داریاں بنتی ہیں۔ اور انہی ذمہ داریوں کو نبھانے کی پاداش میں معاشرہ اور ریاست اسے مختلف سزاؤں کا حق دار ٹھہراتے ہیں۔
زاہد مسعود ایک حساس انسان ہیں۔ اپنے گرد و پیش کا جائزہ لینے والے انسان۔ اپنے ماحول پر کڑھنے والے انسان۔ اپنے مشاہدات رقم کرتے ہیں۔ ماحول پر جاری و ساری بے حسی اور بے کلی کا سبب جاننے کی کوشش کرتے ہیں۔ ایک بات واضح کرتا چلوں کہ زاہد مسعود نئے شاعروں کی اس قبیل سے ہیں جنہوں نے روایت کو رد کر کے نیا لب و لہجہ بنانے کی کوشش کی۔ اور اسی باعث ان کے ہاں کہیں کہیں نامانوسیت اور اجنبیت کا احساس ہوتا ہے۔ خیر بات ہو رہی تھی ہمارے گرد و پیش کی۔ ہم ایک عرصہ سے جس ماحول میں سانس لے رہے ہیں۔ اس میں انسان کی حیثیت کیا رہ گئی ہے۔ بات سیاست کی ہو یا معاشیات یا معاشرت کی، ایک روز افزوں تنزلی ہمارا مقدر بنتی دکھائی دیتی ہے۔ دکھ کی بات تو یہ ہے کہ یہ حالات تمام اقوامِ عالم کے لئے یکساں ہوتے جا رہے ہیں۔ اختیارات چند ہاتھوں میں سمٹ کر رہ گئے ہیں۔ اور عام آدمی کو حقیقت کا ادراک تک نہیں ہونے پاتا۔ شاید اسے ان حالات تک پہنچنے ہی نہیں دیا جاتا کہ وہ روٹی کپڑا اور مکان سے آگے کی بات سوچ سکے۔ زندگی ایک مصنوعی پن کا شکار ہوتی چلی جا رہی ہے اور اس کی بنیادی وجہ یہ ہے اربابِ اختیار کو عوام سے قطعی کوئی غرض نہیں۔ ان کی پسند نا پسند سے انہیں کچھ لینا دینا نہیں۔
وقت کی آنکھ شبنمی سی ہے
لمحے لمحے میں بے کلی سی ہے
ساری بستی پہ خوف طاری ہے
سارے جنگل میں خامشی سی ہے
سجا کے عکس نئے کانچ کی فصیلوں پر
ہم آئنوں کی نمائش میں معتبر ٹھہرے
نصیبوں میں سفر رکھے گئے ہیں
مگر بے بال و پر رکھے گئے ہیں
برابر چل رہے ہیں ، راستوں میں
مسلسل بے خبر رکھے گئے ہیں
کھڑی ہے دھوپ کی دیوار جس پر
دکھاوے کے شجر رکھے گئے ہیں
ہماری داستاں کے حاشیے میں
حوالے منتشر رکھے گئے ہیں
عکس کی پہنائیاں بے عکس ہیں
آئینے اظہار تک محدود ہیں
نئے موسم چمن میں اہتمامِ رنگ و بو کرتے نہیں ہیں
درختوں سے پرندے احتجاجاً گفتگو کرتے نہیں ہیں
زاہد مسعود کے ہاں مجھے "میں " کی پکار کہیں سنائی نہیں دی۔ ان کے ہاں "ہم" کا غلبہ ہے۔ وہ "جزو "کی بجائے " کل" کی بات کرتے نظر آتے ہیں۔ ان کے ذاتی مسائل ان کے لیے کچھ خاص اہمیت نہیں رکھتے۔ معاشرہ، ریاست بلکہ ساری دنیا کی بہتری ان کا مطمحِ نظر ہے۔ اور ان کا مشاہدہ بھی ایک اکیلے فرد کا مشاہدہ نہیں ہے۔ وہ وہی دیکھتے اور محسوس کرتے ہیں جو ان کے ساتھ کے دوسرے لوگ۔ لیکن پورا معاشرہ شاعر نہیں ہوتا۔ اور یوں اس کرب کا بیان ان کے ذمہ آ پڑتا ہے۔ حضرت عمر رضی اللہ تعالیٰ عنہ فرماتے ہیں " ایک شخص کی رائے کچے دھاگے کی مانند ہے جس کو توڑا جا سکتا ہے ،جبکہ بہت سے اشخاص کی رائے اس پکے دھاگے کی مانند ہے جسے توڑا نہیں جا سکتا"۔
قرآن پاک میں ارشادِ باری تعالیٰ ہے
" اور یہ لوگ زمین پر گھوم پھر کر نہیں دیکھتے۔ تو کیا ان کی موت آ گئی ہے "
ارشادِ باری تعالیٰ کی روشنی میں دیکھا جائے تو ہمارے بیشتر مسائل کی بنیادی وجہ جستجو، خواہش اور تلاش کا نہ ہونا ہے۔ ہم یہ فرض کر لیتے ہیں کہ جو ہو رہا ہے ، ہم اسے تبدیل کرنے کی پوزیشن میں نہیں ہیں۔ ہم کچھ نہیں کر سکتے۔ سو دریا کے بہاؤ کے ساتھ تنکوں کی طرح بہنا گوارا کر لیتے ہیں۔ ہم اپنے گرد و پیش کو تبدیل کرنے کی جگہ روٹی روزی کے چکر میں پڑ جاتے ہیں۔ یاسیت ہمارا مقدر ٹھہرتی ہے۔ اور جو اکا دکا آوازیں بطور احتجاج بلند ہوتی ہیں ، انہیں صلیب کا سزاوار ٹھہرا دیا جاتا ہے۔
تمام شہر نے چوما زوال کا پتھر
ترے عروج کے سب خواب منتشر ٹھہرے
ہم ایسے اپنی شبیہوں کی چھب گنوا بیٹھے
کہ جیسے تیز شعاعوں سے آئینے ٹوٹیں
ہم اپنے خواب لیے بستیوں سے دور ہوئے
ہمارا رزق اسی شہرِ بے ہنر میں ہے
افق اپنے سمٹ کر رہ گئے ہیں چار دیواروں کے اندر
قدم دہلیز سے باہر سفر کی جستجو کرتے نہیں ہیں
گر ہے تو فقط بے سر و سامانیِ عالم
ترکش میں کوئی تیر نہ تلوار سلامت
رت بدلنے کی گواہی کون دے
حوصلے آثار تک محدود ہیں
بے صدا لفظ ہونٹ پر ابھریں
اور تشہیر ڈھونڈتے رہ جائیں
وہ لوگ جو شب کی سلطنت میں ہتھیلیوں پہ چراغ لائے
صلیب بردوش آبلہ پا صعوبتوں کے حصار میں ہیں
ایسے میں ایک شاعر اپنے طور پر کوشش کرتا ہے۔ معاشرے کو ایک سوچ دینے کی کوشش کرتا ہے۔ تبدیلی کا خواہاں ہوتا ہے۔ بقولِ احمد مشتاق
بدلتے موسمو! غافل نہیں ہم
ہم اپنا کام کرتے جا رہے ہیں
زاہد مسعود بھی اسی " اپنے کام" میں مشغول ہیں۔ فرق صرف اتنا ہے کہ وہ جعفر زٹلی کی طرح حاکمِ وقت کو مٹر کے دانے پر ریاست کا سکہ چھاپنے کا مشورہ نہیں دیتے۔ فیض کی طرح غاصب کو نہیں للکارتے۔ جالب کی طرح "بیس گھرانے ہیں آباد" کا نعرہ بلند نہیں کرتے۔ وہ اپنے منفرد انداز میں غاصب کو ملفوف انداز میں ہدفِ تنقید بناتے ہوئے آگے بڑھ جاتے ہیں۔
گئے دنوں کی طویل بارش تمام تعویذ دھو گئی ہے
وہ عہد نامے جو مٹ چکے ہیں ، میں ان کی تجدید لکھ رہا ہوں
رگوں میں بہنے لگی ہے طویل دن کی تھکن
کوئی الاؤ جلے ، کوئی داستان کھلے
یہ اور بات کہ ہم تیرے معترف ٹھہرے
عجب نہیں جو کبھی اختلاف کر جائیں
مرے وجود کے سب زاویے سلامت ہیں
خطوط کیسے ترا اعتراف کر جائیں
ہوا تو شہر کے اندر ہی معرکہ ہو گا
غنیم مورچوں میں اعتکاف کر جائیں
نئی رتوں میں نئے انکشاف کر جائیں
شجر سے لپٹی ہوئی بیل صاف کر جائیں
امیرِ قافلہ محوِ سفارت ہے مگر پسپا سپاہی
نیامیں توڑتے ہیں اور پرچم کو رفو کرتے نہیں ہیں
لیکن جلد ہی شاعر کو احساس ہوتا ہے کہ وہ خود یہ کام سرانجام نہیں دے سکتا۔ وہ ایک عام انسان سے ذرا سا منفرد محض اس طرح ہے کہ محسوس کرے ، تجزیہ کرے اور بات کھول کر سب کے سامنے رکھ دے۔ اس کام کے لیے ایک ایسی شخصیت کی ضرورت ہے جس کو مرکزِ نگاہ و عمل بنایا جا سکے۔ اب ہم یہ تو واضح طور پر بیان نہیں کر سکتے ان کی نگہ میں کون ہے ، لیکن کوئی ہے ضرور۔ کوئی شخصیت، کوئی عقیدہ یا کوئی نظریہ۔ جس کی راہنمائی میں ماحول میں تبدیلی لائی جا سکتی ہے۔ اور تمام خوش گمانوں یعنی شاعروں کی طرح اسے اس تبدیلی کے آثار دکھائی دینا شروع ہو جاتے ہیں۔ ماحول کا حبس ختم ہوتا نظر پڑتا ہے۔
عجب سکوت شبِ عدل خیمہ گاہ میں تھا
بس اک چراغ سا ہر شخص کی نگاہ میں تھا
یہ کس نگاہ پہ جم سی گئی چراغ کی لو
یہ کس پکار پہ سوئے ہوئے مکان کھلے
بکھر چکا ہے لبوں سے دعا کا سناٹا
ذرا سی دیر میں شاید کوئی زبان کھلے
گھروں کی کھڑ کیاں کھلنے لگی ہیں
کبوتر اڑ رہے ہیں آنگنوں میں
ریزہ ریزہ ہے چاند پانی میں
گویا لہروں میں زندگی سی ہے
گماں بھٹکنے لگے تھے پسِ نگاہ مگر
چراغ دور سے جلتے ہوئے نظر آئے
میں نے شروع میں کہا تھا کہ زاہد مسعود ایک نئے شاعر ہیں ، حقیقی معنوں میں نئے شاعر۔ روایت کو رد کر دینے والے شاعر۔ انہیں ادب اور زندگی میں سکہ بند اصولوں پر چلنا ہرگز ہرگز گوارا نہیں۔ مغرب میں اس تحریک کا آغاز 1910ء میں ہوا۔ ہمارے ہاں اس سلسلہ میں مختلف ادوار میں مختلف تحاریک برپا ہوئیں اور انجام پذیر ہوتی چلی گئیں۔ ان تحاریک کے فوائد اور نقصانات، ادب اور زندگی پر اثرات اپنی جگہ لیکن ایک بات کا اعلان بہت ضروری محسوس ہوتا ہے کہ ہمارا شاعر زاہد مسعود" روایت "سے لاکھ جتنوں کے بعد بھی جان نہیں چھڑا پایا۔ خاص طور پر جب وہ معاملاتِ محبت کے بیان پر آتے ہیں۔ واضح کرتا چلوں کی یگانہ کی طرح "محبت" ان کے ہاں بھی ذاتی تجربے کی حیثیت اختیار نہیں کر پائی۔
وہ شہر جس میں کبھی بت تراش رہتے تھے
زمیں سے نکلا تو اپنے ہی گاؤں جیسا تھا
اپنی تہذیب کے کھنڈر پہ ہم
طرزِ تعمیر ڈھونڈتے رہ جائیں
نئے موسم پرانے زائچوں سے عین ممکن ہے گریزاں ہوں
پرندو! درمیانی مرحلے میں گھونسلے تعمیر کر لینا
اس سے پہلے کہ رت بدل جائے
اپنے سارے گلاب لے جانا
تعلقات کی تجدید پھر بھی ہو نہ سکی
کبوتروں کے پرے تو سفارتوں میں رہے
سفر نصیب ترے آس پاس رہتے ہیں
کہ اب قیام اسی کنجِ دربدر میں ہے
جو بچھڑ گیا وہ محبتوں کا سہاگ تھا
جو پلٹ گیا وہ معاملہ تھا خیال کا
پسِ چشم تھی کوئی یاد شامِ ملال کی
سرِ آئنہ وہی عکس صبحِ وصال کا
انبوہِ خال و خد سے گزرتے چلے گئے
جو تھے اسیرِ خواب ترے ماہ و سال تک
کیا شورِ تمنا ہے سرِ دامنِ صد چاک
اب دار سلامت ہے نہ بازار سلامت
ہمیں عزیز بہت ہیں تمہارے وصل کے خواب
مگر یہ خواب خیالوں میں زہر گھولتے ہیں
اور یہی جدید انسان کا سب سے بڑا مسئلہ ہے۔
٭٭٭
مظہریات سے جمالیات تک
رضاالحق صدیقی
" واہ واہ" خوب باندھا ہے کی صدا نے اس کے دل کی بے ترتیب ردھم کو متوازن کر دیا تھا۔اب اس کے چہرے پر سرخی بکھرتا لہو گھبراہٹ کی بجائے جوش کا رنگ لئے ہوئے تھا۔
نوجوان شاعر جسے مشق سخن کا آغاز کئے زیادہ عرصہ نہ ہوا تھا اپنی خوب صورت سی رومانوی غزل پیش کر کے واپسی کے لئے سٹیج سے مڑا، تھوڑا سا لڑکھڑایا اور پھر جوش بھری دبی دبی مسکراہٹ کے ساتھ دیگر ساتھیوں میں جا بیٹھا۔
یہ منظرنامہ ہے گورنمنٹ کالج ساھیوال کی ادبی تنظیم بزم سخن کا، جس کی ہفتہ وار ادبی نشست میں اس نوجوان شاعر نے شرکت کا آغاز کیا تھا۔
رومانوی شاعری کے بین السطور عشق حقیقی یا عشق مجازی جلوہ افروز ہو، یہ ضروری تو نہیں ۔ نرگسیت بھی رومان کی وجہ تسمیہ ہو سکتی ہے ، لڑ کپن کی زیادہ تر شاعری نرگسیت کی دین ہوتی ہے ۔ نوجوان شاعر جس نے ایک چھوتے مضافاتی شہر سے ایک تھوڑے بڑے مضافاتی شہر مین حصول علم کے لئے ہجرت کی تھی نرگسیت آمیز رومان کا علمبردار شاعر تھا۔ اس نوجوان شاعر نے بلا شبہ خود کو آغاز سفر میں رومانویت کی گرفت میں دے دیا تھا لیکن حیات شناسی اور وقت کی رفتار نے اس کے لئے نئے راستے متعین کئے ۔
اس نے اپنی فکر کی جہات کے لئے اپنے آپ کو محدود نہیں کیا اس نے فکر کو جلا بخشنے کے لئے نئے راستے تراشے ۔
اس نے سوسائٹی کی زود فراموشی و شکست و ریخت اور تصورات کی پامالی سے لے کر تمام تغیرات کا مکمل منظرنامہ اپنی شاعری میں پیش کیا۔ وقت کے لمبے سفر نے اسے نرگسیت کی گرفت سے نکال کر اس مقام پر لا کھڑا کیا جو زندگی سے بھرپور کسی بھی شخص کے اندر پیار کی رت جگا دیتا ہے ۔ اس پیار کی کہانی کا تانا بانا بنتے ہوئے کل کا نوجوان شاعر آج کا صاحب طرز کہنہ مشق شاعر قاری کو اپنی جگہ لا کھڑا کرتا ہے ۔ یہی وہ مقام ہے جہاں یہ شاعر اپنے اندر مظہریات سے جمالیات تک کے تمام زاوئے اپنے قاری پر کھول دیتا ہے ۔ شاعری صرف عرض ہنر کا نام نہیں ۔ یہ ظاہر سے باطن اور باطن سے ظاہر کے سفر سے مستعار ہے ۔
تو فقط سینہ و دل ہے نہ فقط عارض و لب
سخن آغاز کرے کوئی کدھر سے پہلے 
مجھ گمنام سے پوچھتے ہیں فرہاد و مجنوں 
عشق میں کتنا نام کمایا جا سکتا ہے 
پھٹا پرانا خواب ہے میرا پھر بھی تابش
اس میں اپنا آپ چھپایا جا سکتا ہے 
ہمارے جیسے وہاں کس شمار میں ہوں گے 
کہ جس قطار میں مجنوں کا نام آخری ہے 
عباس تابش کے نام سے شہرت پانے والے اس شاعر نے پہلی ہجرت حصول علم کے لئے میلسی سے ساھیوال تک کی، ساھیوال مجید امجد کا شہر، دوسری ہجرت اس نے حصول روزگار اور حصول نام کے لئے کی اور اس ہجرت نے اسے کنویں سے سمندر میں لا پھینکا۔ دستور زمانہ کی طرح ہونا تو یہ چاہئے تھا کہ لاہور جیسے ادب کے سمندر کی کوئی لہر ریت پر لکھے ہوئے نام کی طرح اسے بھی بے نام کر دیتی لیکن عباس تابش کی فکری وسعتوں اور اضافتوں کی بنت کی تمام تر جمالیاتی پرتوں نے اسے نا صرف نے نام ہونے سے بچایا بلکہ اس کا نام اس فہرست میں شامل کر دیا جو نامور ہوتے ہیں ۔
کس طرح لوگ چلے جاتے ہیں چپ چاپ
ہم تو یہ دھیان میں لاتے ہوئے مر جاتے ہیں 
گھر پہنچتا ہے کوئی اور ہمارے جیسا
ہم ترے شہر سے جاتے ہوئے مر جاتے ہیں 
یہ محبت کی کہانی نہیں مرتی لیکن
لوگ کردار نبھاتے ہوئے مر جاتے ہیں 
ہم ہیں وہ ٹوٹی ہوئی کشتیوں والے تابش
جو کناروں کو ملاتے ہوئے مر جاتے ہیں 
پاس ہی ڈوب رہی ہے کوئی کشتی تابش
خود نہیں بچتے اگر اس کو بچانے لگ جائیں سوسائٹی میں اقدار کی شکست و ریخت کا اس سے بہتر نوحہ اس سے پہلے نہیں کہا گیا۔
تابش کو تخلیقی زبان پر بلاشبہ قدرت حاصل ہے اس کا کہنا ہے کہ
خلوت خاص میں بلوانے سے پہلے تابش
عام لوگوں میں بہت دیر بٹھایا گیا میں 
مجھ ایسے کوہ کن کو رفتگان کا رنج ہے تابش
میں پتھر کاٹ کر نہریں نہیں کتبے بناتا ہوں 
میں ادب کا ادنی سا قاری ہوں ۔ اسی ناطے یہ سمجھتا ہوں کہ تابش کے کلام میں ایک خاص غنا کا عنصر ہے ۔ اس کے اشعار پڑھنے سے ایک کیفیت کا احساس ہوتا ہے ، ایک وجد کا عالم طاری ہونے لگتا ہے ،ایسا محسوس ہوتا ہے جیسے کوئی اچھوتی بات کہہ دی گئی ہے ۔ اس کے کلام کی زیب و زینت میں تغزل کا بڑا حصہ ہے اور اس تغزل نے اس کی غزل کو مقبول رنگ عطا کیا ہے ۔
تابش کا یہ شعر دوہراتے ہوئے اپنی بات ختم کرتا ہوں 
مجھ ایسے کوہ کن کو رفتگان کا رنج ہے تابش
میں پتھر کاٹ کر نہریں نہیں کتبے بناتا ہوں 
یہی لہجہ اردو غزل میں تابش کو منفرد بناتا ہے ۔
٭٭٭
مطالعہ
سید کام کرتا ہے
اجمل کمال
(مظفر علی سید کے مجموعۂ مضامین ’’تنقید کی آزادی‘‘ پر چند تاثرات)
اردو کے ادبی ماحول میں یہ شکایت بہت دنوں سے عام ہے کہ نقاد اپنا کام نہیں کر رہے ہیں ، یا ٹھیک طرح سے نہیں کر رہے ہیں۔ اس شکایت کی گونج سید صاحب کے ان مضامین میں بھی بار ہا سنائی دیتی ہے جنھیں ’’تنقید کی آزادی‘‘ نامی کتاب میں جمع کیا گیا ہے۔ اگر چہ وہ خود بھی اردو کے نقادوں کی موجودہ کارکردگی سے کچھ زیادہ مطمئن معلوم نہیں ہوتے لیکن ان کی بے اطمینانی غالباً لکھنے والوں (اور پڑھنے والوں ) کی عام شکایت سے مختلف ہے ، کیونکہ وہ نقاد کے منصب اور اس کی ذمے داریوں کا ایک بلند( شاید ضرورت سے کچھ زیادہ بلند) تصور رکھتے ہیں۔ ان کے اس تصور کی جھلکیاں کتاب کے پہلے مضمون ’’نئے نقاد کے نام‘‘ اور انٹر ویو ’’تنقیدی سوال نامہ‘‘ میں (جو دراصل کئی مصاحبوں کا عطرِ مجموعہ ہے ) نسبتاً تفصیل سے دیکھی جا سکتی ہیں اور کئی دوسرے مضامین میں مختصر اشاروں کی شکل میں۔
جہاں تک لکھنے والوں کی شکایت کا تعلق ہے اس کی تعبیر سید صاحب کچھ اس طرح کرتے ہیں کہ وہ کچھ زیادہ قابلِ اعتنا محسوس نہیں ہوتی۔ (پڑھنے والوں کو اگر کوئی شکایت ہے تو اس کا کہیں ذکر نہیں آتا، یوں بھی جب معاملہ ادب اور نقدِ ادب کا ہو تو پڑھنے والے سید صاحب کے ذہنی افق پر کہیں دکھائی نہیں دیتے۔ ) ان کا کہنا ہے :
’’خصوصاً نو واردانِ ادب ایک ایسی تنقید کا تقاضا کرتے ہیں جو ان کی ادبی کوششوں کی بڑھتی ہوئی مقدار کا ایک جامع قسم کا جائزہ لے سکے ، دوسرے لفظوں میں ہر ایک سے اس کی خواہش کے مطابق انصاف کر سکے۔ ‘‘ (صفحہ 11)’’ہمارے اربابِ اختیار کی طرح کئی ایک ادیبوں شاعروں کا بھی یہ وطیرہ ہو گیا ہے کہ ہر اس شخص سے جو اُن کے کام پر رائے زنی کی ذرا سی اہلیت رکھتا ہے یہ توقع رکھتے ہیں کہ ہر وقت اور ہر لحظہ انہیں کی تعریف و توصیف قلم بند کرتا رہے۔ جبھی وہ تعمیری تنقید کا فریضہ انجام دے سکتا ہے۔ گویا لے دے کے ہمارے زمانے میں نقاد کا یہ کام رہ گیا ہے کہ ادیبوں کی پبلسٹی کرتا پھرے۔ جس طرح ہر بڑی سیاسی شخصیت کے ساتھ ایک عدد پبلک ریلیشنز آفیسر لگا ہوتا ہے اسی طرح ہر ادیب و شاعر کے ساتھ ایک ایک نقاد بھی چپکا ہوا ہونا چاہیے جو محل بے محل ان کا بگل بجاتا پھرے۔ ‘‘ (صفحہ 134) ’’گویا ہر پھر کے نتیجہ یہ نکلتا ہے کہ ہمارے علامتی اور تجریدی افسانے لکھنے والے نہایت سکہ بند قسم کی تنقید چاہتے ہیں ، مکتبی اور مدرسانہ، جو ان کو شامل نصاب ادیبوں کا اعتبار دلا سکے۔ ‘‘ (صفحہ 13) ’’تاہم کوئی بھی فردِ واحد ہر نئی کتاب اور ہر نئے لکھنے والے کا کفیل نہیں ہو سکتا۔ ‘‘ (صفحہ 288)
اگر لکھنے والوں کا تقاضا واقعی کفالت ہی کا ہے ، جیسا کہ سید صاحب سمجھے ہیں ، تو یہ ایسی بات نہیں کہ اس پر زیادہ توجہ صرف کی جائے۔ یہ بات البتہ خاصی دلچسپ ہے کہ اس تقاضے کے بنیادی مفروضے پر سید صاحب کو بظاہر کوئی اعتراض نہیں ، یعنی وہ اس خیال کی معقولیت پر کہیں سوال نہیں اٹھاتے کہ سکہ بند، مکتبی، مدرّسانہ (یا کسی اور نمونے کی) تنقید کسی لکھنے والے کو کسی قسم کا اعتبار دلانے یا اس کی کفیل ہونے کی صلاحیت رکھتی ہے۔
میں لکھنے والوں میں سے نہیں ہوں اس لیے نہیں کہہ سکتا کہ نقادوں سے ان کی شکایت کی یہی وجہ ہے ، مگر پڑھنے والے کی حیثیت سے مجھے یہ وجہ کچھ زیادہ معقول محسوس نہیں ہوتی۔ رونمائیوں میں پڑھے جانے والے مدحیہ مضامین اور تازہ کتابوں میں لکھوائے جانے والے سفارشی دیباچوں اور فلیپوں پر نظر کی جائے تو اس نوع کی تنقید کی قلت سے نہیں بلکہ کثرت سے شکایت کا پیدا ہونا زیادہ قرینِ قیاس ہے۔ اور اس شکایت کا ہدف اگر دیباچے لکھوانے کے شوقین ادیب اور شاعر ہیں تو دوسری طرف دیباچے لکھنے کے ان سے زیادہ شوقین نقاد بھی ہیں۔ ہمارے شہر کے ایک سکہ بند نقاد سید سلیم احمد (جن کی سیادت میں سید صاحب کو کلام ہے ) کے بارے میں مشفق خواجہ نے لکھا ہے کہ کراچی کا کوئی تیسرے درجے کا شاعر ان کے فلیپ یا دیباچے سے محروم نہیں رہا۔ (تیسرے درجے کے شاعروں سے اس شیفتگی کی تہہ میں موصوف کی یہ خواہش بھی کارفرما ہو سکتی ہے کہ شاعر کے طور پر خود انھیں ،مثلاً، چوتھے یا پانچویں درجے میں شمار نہ کیا جائے۔ ) کراچی میں ہونے والی رونمائی کی تقریبوں کے لیے توصیف نامے لکھنے اور پڑھنے والے کہا جاتا ہے کہ دریوں اور کرسیوں کے ساتھ (مفت یا واجبی نرخ پر) مل جاتے ہیں۔ لاہور اور دوسرے شہروں میں بھی صورت حال کچھ زیادہ مختلف نہیں ہے۔ سلیم احمد مرحوم اس سرگرمی کو بطورِ تعلّی ’’علم کی زکوٰۃ نکالنا‘‘ کہا کرتے تھے۔ اس سے قطع نظر کہ زکوٰۃ ’’نکالنا‘‘ صرف صاحبِ نصاب پر لازم آتا ہے ، ان سخی سرکار نقادوں کی سخاوت بہت سے لکھنے والوں کی کفالت تو کر ہی لیتی ہے ، پھر شکایت کا کیا محل؟ اس سخاوت کو آپ چاہیں تو نقاد کی قضاوت پر محمول کر لیجیے ، مجھے تو یہ ادب کے حق میں قساوت ہی محسوس ہوتی ہے۔
’’اس نئی پود کے شاعر حضرت فلاں تھے اور داستاں طراز مسٹر فلاں کہ ہر دو کے کمالاتِ فن سے آج بھی ایوان ادب گونج...‘‘ الخ۔ با ادب با ملاحظہ قسم کے ان پُر شور اعلانات سے گڑبڑا کر میں سوچتا ہوں کہ کہیں سید صاحب کو لکھنے والوں کی شکایت کے سمجھنے میں مغالطہ نہ ہوا ہو۔ مگر ممکن ہے یہ لکھنے والوں کے حق میں میری خوش گمانی ہو۔
رہے پڑھنے والے تو انھوں نے میر، غالب، اقبال، پریم چند، عظیم بیگ چغتائی، رفیق حسین، فیض، منٹو، بیدی، عصمت، غلام عباس، راشد، غرض کسی قابلِ قدر ادیب کی تحریروں کے سلسلے میں نقاد کے عدم و وجود کو کوئی خاص اہمیت نہیں دی (کون یہ کہنے کی جسارت کر سکتا ہے کہ ان میں سے کسی کا مقام کسی نقاد کی کفالت کا شرمندۂ احسان ہے ؟) اور نہ دوسری طرف زکوٰۃ کے سلسلے میں لکھے گئے مدحیہ دیباچے وغیرہ تیسرے درجے کے شاعروں کی حیثیت میں کوئی بہتری پیدا کر سکے۔ ان گستاخ پڑھنے والوں کے نزدیک جن کی خاصی تعداد، سید صاحب کے خیال کے برعکس، ہر دور میں موجود رہی ہے ، ادب کے میدان میں بھی نقاد کی ذمے داری، منصب اور مقام (یعنی ان کا کام) وہی ہے جو مثلاً مصوری، تھیٹر اور فلم کے میدانوں میں ان فنون کے نقادوں کا، گو یہ کہیں نہیں دیکھا گیا کہ کسی مصور نے اپنی نمائش میں کسی نقاد کا ریویو بھی فریم کر کے لٹکا رکھا ہو یا فلم کے شروع میں کسی نقاد کا سرٹیفکیٹ دکھایا جائے (سنسر بورڈ کے سرٹیفکیٹ کی بات الگ ہے ، اس کی قضاوت سے گزرنا قانونی مجبوری ہے۔ )
اگر سید صاحب نے تنقید کے سلسلے میں ایک بلند معیار اپنے پیش نظر رکھا ہے تو اس بات پر حرف زنی کی نہ گنجائش ہے اور نہ ضرورت۔ دیکھنے کی بات صرف یہ ہو سکتی ہے کہ ان کی تنقیدی کاوشیں اس مخصوص معیار پر (یا پڑھنے والوں کے قائم کیے ہوے کسی عمومی معیار پر) کس حد تک پوری اترتی ہیں۔ کتاب کے پہلے مضمون سے تاثر ملتا ہے کہ انھوں نے کسی سینت بو کو اپنی ناقدانہ کاوشوں کا ماڈل ٹھہرایا ہے۔ (’’کسی‘‘ کے لفظ کو ادبی تنقید کے میدان میں سینت بو کی اہمیت کا استرداد نہ سمجھیے ، یہ محض اپنی لاعلمی کا اعتراف ہے۔ ) اس فرانسیسی نقاد کے دیگر اوصاف کے بیان کے علاوہ سید صاحب نے یہ بھی بتایا ہے کہ ’’وکتر یوگو، شاتو بریاں ، بالزاک، فلوبیر، بودلیر، موپاساں اور زولا سب نے اس کی تنقید کا ستم سہا ہے۔ ‘‘ (صفحہ 14) اپنی لاعلمی پر مناسب حد تک شرمندہ ہونے کے باوجود مجھے تھوڑا سا اطمینان بھی ہے کہ مذکورہ فنکاروں کی تحریروں سے حظ اندوز ہونے والوں کے مقابلے میں سینت بو کے ناقدانہ محاکموں سے مستفیض ہونے والوں کی تعداد بہرحال کم ہی ہو گی۔ اسے پڑھنے والوں کی ستم ظریفی کہیے کہ انھوں نے ان ادیبوں کا مقام متعین کرتے ہوے سینت بو کی ناقدانہ ستم گری کا کوئی نوٹس نہیں لیا۔
خیر، اس وقت چونکہ سید صاحب کا تصورِ تنقید زیرِ بحث ہے ، اس لیے ستم ظریف پڑھنے والوں کو ان کے حال پر چھوڑیے اور یہ دیکھیے کہ سید صاحب نے جو نمونہ اپنے سامنے رکھا ہے اس کی خصوصیات کیا ہیں۔ لکھتے ہیں : ’’خود سینت بو کی زندگی میں بالزاک اور فلوبیر کے ساتھ اس کی بحثیں چلیں جن میں کئی ایک نکات ایسے نکلتے ہیں جن سے واضح طور پر ان تخلیقی فنکاروں سے اس کا بغض و عناد ثابت ہو تا ہے۔ ‘‘ (صفحہ 41) اس بات کے ’’واضح طور پر ثابت ہونے ‘‘ کے بعد یہ توقع حق بجانب معلوم ہوتی ہے کہ سید صاحب نے اس سلسلے میں احتیاط برتی ہو گی۔ یہ توقع، جیسا کہ آپ آگے چل کر دیکھیں گے ، پوری نہیں ہوتی۔
سینت بو کے نقاد کی آزادی کے تصور سے سید صاحب کو بہت رغبت معلوم ہوتی ہے۔ اس تصور میں ’’عصری شخصیات کے زورِ قیادت سے آزادی، شہرت کے دباؤ سے آزادی، خیالات کے تشدد سے آزادی اور سب سے زیادہ خود نقاد کی اپنی رائے پر استحکام سے آزادی شامل تھی۔ ‘‘ (صفحہ 15) سید صاحب کو احساس ہے کہ ’’ہمارے زمانے میں شاید سینت بو کی لامحدود آزادی کو تنقیدی موقع پرستی قرار دیا جائے ،‘‘لیکن آخرکار وہ یہی فیصلہ کرتے ہیں کہ ’’انسانی سطح پر شاید اس روش کو ناپسندیدہ قرار دیا جائے لیکن تنقیدی جدلیات اسی قسم کے دہرے پن کی متقاضی ہے۔ ‘‘(صفحہ 15)
سینت بو کے دستورالعمل کو سید صاحب نے نہ صرف اپنے بلکہ اپنے مدمقابل نقادوں کے لیے بھی مشعلِ راہ قرار دیا ہے۔ اس دستور کی چند ابتدائی شقیں یہ ہیں :
’’اپنے مطالعے کے میدان کو مستقل بدلتے رہو، اپنی ذہانت کو ہر سمت میں پھلنے پھولنے دو اور اس کی ہمدردیاں محض ایک پارٹی، ایک ہی مکتب خیال اور ایک ہی نکتے تک محدود نہ ہونے دو، اپنی آزادی اور وقار کو برقرار رکھو، ہمیشہ انصاف پسندی سے کام لو اور صاف بینی سے ، اپنی کمزوریوں کے سلسلے میں بھی۔ اور اگر تم پورا سچ نہ بول سکو تو غلط بیانی سے بھی کام نہ لو۔ ‘‘ (صفحہ 16)
اپنے اس بلند معیار کی وضاحت سید صاحب نے سینت بو سے مستعار لفظوں کے علاوہ خود اپنے لفظوں میں بھی جا بجا کی ہے۔ ایک جگہ کہتے ہیں :
’’تنقید کی عرفان آمیز حکمت کا کمال یہ ہے کہ تخلیقی متن کی مدد سے جو کچھ محسوس ہو نہایت درجہ صداقت اور شخصی دیانت کے ساتھ بیان ہو۔ پھر اس کا تجزیہ اور قضاوت ایک غیر شخصی نہج یا میتھڈ(Method)کی رو سے کیا جائے تاکہ اس کام میں ذاتی جذبات اور تعصبات، شخصی وفاداریوں اور تعلقات کا عمل دخل کم سے کم ہونے پائے۔ یہ نہج کوئی بھی ہو سکتی ہے ، قدیم علم بلاغت، ارسطو کی شعریات، عینی جمالیات، مارکسی فلسفہ، تاریخ، عمرانیات، نفسیات، وجودیت، تشکیلیت، ردِ تشکیل یا تشکیلِ نو۔ اس بحث سے کچھ حاصل نہیں کہ کون سی نہج کتنی نئی یا پرانی ہے ...‘‘(صفحہ 335)
اور ظاہر ہے ، اس بحث سے بھی کچھ حاصل نہیں کہ نقاد کو اس مصیبت میں ڈالا کس نے اور کس لیے۔ قضاوت کا یہ بارِ گراں کچھ کچھ ’’سفید آدمی کے بوجھ‘‘ سے مماثل محسوس ہوتا ہے ، خاص طور پر اُس وقت جب سید صاحب پڑھنے والوں کی بابت اپنے مربیانہ خیالات ظاہر کرتے ہیں :
’’قارئین سے مراد وہ لوگ ہیں جو اپنے زمانے کا ادب پڑھ کر لطف اندوز یا بے لطف ہوتے ہیں لیکن اپنے رد عمل کو تحریری صورت میں ظاہر نہیں کرتے۔ اپنے زمانے کے ادب کی حد بندی اس لیے ہے کہ عام طور پر قارئین یہیں تک محدود رہتے ہیں ... ان تک اپنے زمانے کے ادب کا کتنا بڑا اور کتنا اہم حصہ پہنچ پاتا ہے اس پر کوئی فیلڈ ورک نہیں ہوا...‘‘
ادب کے پڑھنے والوں کی بابت اس دلچسپ نتیجے تک پہنچنے کے لیے کسی فیلڈ ورک کی حاجت بھی نہیں ، بس جرأتِ رندانہ کافی ہے ، جس کی سید صاحب میں کمی نہیں۔ یہ سوال بہرحال اپنی جگہ قائم رہتا ہے کہ نقاد کو قاضیِ شہر(یا، قرۃ العین حیدر کے لفظوں میں ، ’’دانش مندوں کے کمانڈر اِنچیف‘‘) کی ذمے داری کس نے سونپی۔ اگر یہ عہدہ چیف مارشل لا ایڈمنسٹریٹری سے مختلف ہے جس پر طالع آزما لوگ خود کو بزورِ شمشیر فائز کر لیتے ہیں ، تو آخر اس کا کچھ نہ کچھ جواز تو ہونا ہی چاہیے ، اور اس کے کچھ مطالبات بھی ضرور ہوں گے خواہ وہ سید صاحب کے مذکورہ بالا رجز سے ذرا کم بلند آہنگ کیوں نہ ہوں۔ دیکھا گیا ہے کہ نقاد کی مختلف النوع آزادیوں میں اگر منطق، استدلال اور عقلِ سلیم سے آزادی بھی شامل ہو جائے تو پڑھنے والے اسے ہنس کر اُڑا دیتے ہیں۔
میرا تاثر یہ ہے کہ سید صاحب نے اپنے لیے جو کڑا معیار مقرر کر لیا ہے ان کی تحریریں اس پر پوری نہیں اترتیں۔ آگے چل کر میں اپنے اسی تاثر کی وضاحت کرنے کی کوشش کروں گا۔
سید صاحب کے مضامین کی جو خصوصیت سب سے پہلے اپنی طرف متوجہ کرتی ہے وہ ان کی نثر کا مخصوص لہجہ ہے۔ جن لوگوں کو میری طرح ان کی گفتگو سننے کا اتفاق ہوا ہے وہ اس بات کی تصدیق کر سکیں گے کہ یہ لہجہ سید صاحب کی گفتگو کے لہجے سے قریبی مماثلت رکھتا ہے۔ عمیق مطالعے اور گہرے غور و خوض کے عادی اور ادبی بحث کے بعض مخصوص موضوعات سے شدید شغف رکھنے والے بردبار شخص کی سنجیدگی کے ساتھ ساتھ گفتگو اور تحریر کے اس لہجے میں جا بجا لوڈڈ فقرے ، معنی خیز اسائیڈز، یک طرفہ مزاح کے نمونے اور وضعِ احتیاط کی سخت پاسداری کے اشارے بھی ملتے ہیں۔ ان فقروں ، اسائیڈز اور احتیاط (یا ذہنی تحفظات) کے اشاروں کا پورا مفہوم پانے کے لیے سننے یا پڑھنے والے کا ادبی بحث مباحثے کی ان اصولی اور فروعی تفصیلوں سے واقف ہونا ضروری ہے جن پر اردو تنقید کا پچھلی نصف صدی کا بیشتر سرمایہ مشتمل ہے۔ مجھے اعتراف ہے کہ میرے لیے ، اور غالباً میری نسل سے تعلق رکھنے والے بعض اور لوگوں کے لیے ، یہ کام قدرے دشوار ہے کیونکہ اس بحث کے بعض اجزا وقت سے اتنے پیچھے رہ گئے ہیں کہ زمانۂ حال میں ان کی اہمیت اور معنویت کے بارے میں سوال اٹھانا ممکن ہے۔
اس طرح کا ایک سوال ترقی پسند نقادوں کے بارے میں اٹھایا جا سکتا ہے۔ میرا خیال ہے کہ تنقید نگاری 1936 میں شروع ہونے والی اس تحریک کا سب سے قابلِ فخر نتیجہ نہیں تھی۔ اس تحریک کے زیر اثر لکھنے والوں نے ، جن میں ہر سطح کے ادیب اور شاعر شامل تھے ، اپنے اردگرد کی زندگی اور اس کے مسائل سے دلچسپی لینی شروع کی اور اپنے زمانے کے اہم موضوعات کو اپنی اپنی تخلیقی استطاعت کے مطابق برتا، اور اپنی اپنی توفیق کے مطابق کامیابی حاصل کی۔ جن لوگوں کی شناسائی میری طرح ادب سے دلچسپی لینے کے آغاز ہی میں محمد حسن عسکری اور سلیم احمد وغیرہ کی چٹ پٹی تحریروں سے ہو گئی تھی انھیں وقت ضائع کیے بغیر معلوم ہو گیا ہو گا کہ ان کے نزدیک ترقی پسند نقاد دراصل گھامڑوں کا ایک ٹولہ ہیں جو ادب برائے زندگی جیسے فقروں کی گردان کرتے رہنے کے باوجود نہ ادب کا شعور رکھتے ہیں اور نہ زندگی کا۔ پڑھنے والوں کو نقادوں کی زندگی اور عاقبت سے یوں بھی کوئی خاص غرض نہیں ہوتی، ان کی دلچسپی کا محور تو تخلیقی ادب ہوتا ہے جو نقاد نہیں بلکہ ادیب اور شاعر لکھتے ہیں۔
میرے خیال میں قصہ وہیں ختم ہو جانا چاہیے تھا، لیکن یہ دیکھ کر حیرت سی ہونے لگی ہے کہ اتنے طویل عرصے سے جس کے دوران ادبی نقادوں کی کئی نسلیں بوڑھی اور کئی جوان ہو چکی ہیں ، بہت سے غیر ترقی پسند نقادوں کا بیشتر وقت، اور تقریباً تمام تر زور، اُنھی بدنصیبوں کے گھامڑ ہونے کے میعادی بلیٹن جاری کرنے کے مشغلے کی نذر ہو رہا ہے۔ سید صاحب کا بھی یہ مرغوب موضوع ہے۔ اپنے پسندیدہ موضوعات منتخب کرنا اور اپنے وقت اور صلاحیت کا کم یا زیادہ حصہ ان کے لیے وقف کرنا ظاہر ہے کہ نقاد کی آزادی میں شامل ہے ، اور اس پر اعتراض کرنے کا کسی کو کیا حق ہے۔ البتہ جو بات عجیب معلوم ہوتی ہے وہ یہ ہے کہ سید صاحب کے متعدد ذہنی تحفظات اور رد عمل کے طور طریقے ترقی پسند نقادوں سے متواتر الجھتے رہنے کے باعث مخصوص انداز میں متعین، یا بلکہ متحجر، ہو کر رہ گئے ہیں۔
غیر ترقی نقادوں کو گھامڑوں کے مذکورہ قبیلے سے جو شکایات ہیں ان کا لب لباب یہ ہے کہ وہ رشد و ہدایت کے لیے کھیت واڑی کی طرف دیکھتے تھے (یعنی بمبئی کے اس علاقے کی طرف جہاں کمیونسٹ پارٹی کا ہیڈ کوارٹر واقع تھا) اور اُدھر کا اشارہ پاتے ہی بعض مخصوص موضوعات، مثلاً بھوک، مفلسی، غلامی، فرقہ وارانہ فسادات، کا ذکر آ جانے کو کسی ادبی تحریر کی خوبی قرار دینے لگتے تھے۔ اور کم صلاحیت رکھنے والے بعض ادیب اور شاعر محض اس نسخے کو کامیابی کی کلید سمجھ کر اپنی تحریروں میں ان موضوعات کی گردان کرنے لگتے تھے ، جنھیں ’’علم کی زکوٰۃ نکالنے والے ‘‘ مضامین میں بانس پر چڑھایا جاتا تھا۔ ظاہر ہے ، اس میں آپ کا یا میرا کچھ نقصان نہیں ہوا، جو ادیب اور شاعر نقادوں کو رہنما بنانے کی اہلیت رکھتے ہوں ان سے یوں بھی کیا توقعات رکھی جا سکتی ہیں۔ مگر اس غیر ادبی عمل کی ضمنی پیداوار ایک اور قسم کے نقادوں کا قبیلہ بھی تھا۔ ان حضرات (اور خواتین) کی نگاہیں بھی کھیت واڑی کی جانب لگی رہتی تھیں اور یہ اُدھر کا اشارہ پاتے ہی اول الذکر قبیلے کے پسندیدہ موضوعات کو زندگی بھر کے لیے اپنے ناپسندیدہ موضوعات میں شامل کر لیتے تھے۔ اس قبیلے کے نقادوں کے ہاں ایسے جملے اکثر ملتے ہیں کہ ’’فسادات تو ادب کا موضوع بن ہی نہیں سکتے ‘‘، ’’بنگال کے قحط پر افسانہ لکھنا ایسا ہی ہے جیسے قحط کے دنوں میں ذخیرہ اندوزی کر کے منافع کمانا‘‘ وغیرہ۔
مثال کے طور پر ترقی پسندوں کا ایک پسندیدہ لفظ ’’ارتقا‘‘ ہے جسے سید صاحب نے تقریباً اپنی چڑ بنا لیا ہے۔ جہاں کہیں ارتقا کا لفظ آ جائے (بجز اس کے کہ وہ ممتاز شیریں کی تحریر میں استعمال ہوا ہو) سید صاحب اسے ’’ڈاروِن کی روح کو ثواب پہنچانے ‘‘ کا مترادف قرار دیتے ہیں۔ اس سے قطع نظر کہ اسے مولانا روم کے مزار پر منت ماننے کے مساوی بھی سمجھا جا سکتا ہے ، سنا گیا ہے کہ ڈارون شاید معاشرتی علوم کی کسی شاخ سے (جس کا کوئی بھلا سا نام بھی ہے ) وابستہ تھا اور تحقیق و تلاش کے کسی عمل سے گزر کر اپنے مخصوص علم کی حد تک چند نتائج پر پہنچا تھا۔ البتہ ہم اچھے مسلمانوں کی طرح افواہوں پر توجہ نہیں دیتے۔ ہمارے ہاں نظر یۂ ارتقا کی تصویر کچھ یوں بنتی ہے کہ مسمی ڈارون ’’اوباش و الواط‘‘ کے ساتھ چنڈو خانے میں اوندھے منھ پڑا تھا کہ اسے اشرف المخلوقات کی شان میں ایک مزے دار پھبتی سوجھی اور اس نے منھ اٹھا کر زور سے ’’بوزنہ!‘‘ کا نعرہ بلند کیا۔ ادھر لسان العصر خان بہادر سید اکبر حسین صاحب اکبر الٰہ آبادی، جج عدالتِ خفیفہ، سرکارِ (استعمارِ؟) انگلیشیہ، اپنی کوٹھی پر واپس جاتے ہوے چنڈو خانے کے سامنے سے لاٹھی ٹیکتے گزر رہے تھے۔ وہ یہ سمجھے کہ خاص ان کے داداجانی جنت مکانی پر طنز کیا جا رہا ہے۔ بس، وہ دن اور آج کا دن، آگے آگے ڈارون بوزنہ ہے اور پیچھے پیچھے لاٹھی گھماتے لسان العصر، اور ان کے پیچھے اشراف کے شرارتی لونڈوں کا تالی پیٹتا ہجوم۔
یہ نہیں کہ سید صاحب کو ارتقا کے تصور کا سہارا لینے کی کبھی ضرورت ہی نہیں پڑتی۔ مثال کے طور پر اقبال کے بعض ناقدین جب ان کے ابتدائی کلام کو بعد کے کلام پر کسی اعتبار سے فوقیت دیتے ہیں تو اپنے اقبال کے دفاع میں ایسے کسی تصور کو کام میں لانا ناگزیر ہو جاتا ہے۔ البتہ ایسے موقعوں پر سید صاحب وضعِ احتیاط پر قائم رہتے ہوے ’’پختگی‘‘ کا لفظ استعمال کرتے ہیں۔ اسی طرح جب، مثلاً، سائنسی اور معاشرتی علوم کی تازہ دریافتوں سے ترقی پسند نقادوں کی بے خبری کا ذکر مقصود ہو تو اسے ان علوم کا ارتقا نہیں بلکہ ’’پیش رفت‘‘ کہتے ہیں۔
اول الذکر قبیلے کا ایک پسندیدہ لفظ ’’جدلیات‘‘ بھی ہے۔ اس کے سلسلے میں سید صاحب نے بڑا دلچسپ طریقہ اختیار کیا۔ اس بات کو خاطر میں نہ لاتے ہوے کہ اس اصطلاح کو گھامڑوں کے سوا کچھ اور لو گ بھی ایک مخصوص معنی میں استعمال کر چکے ہیں ، سید صاحب نے اسے اپنے ذاتی استعمال میں لا کر اسے پچھلے معنی سے تہی کر دیا اور لطف یہ کہ کوئی نئی تعریف متعین کرنے کی ضرورت نہ سمجھی۔ نتیجہ یہ کہ یہ بد قسمت لفظ اب سید صاحب اور صفدر میر(عرف زینو) کے درمیان گلی کے نکڑ پر ہونے والے تو تکار کے مقابلے (یعنی جنگ و جدلیات) کے مفہوم میں بھی بلا تکلف برتا جاتا ہے۔ و تعز من تشا و تذل من تشا۔
ترقی پسند نقادوں کا ایک مخصوص سیاسی اور معاشرتی نقطۂ نظر تک محدود ہو کر رہ جانا بھی سید صاحب کے نزدیک نہایت مذموم ہے۔ اگر چہ ان کا ایک ممدوح بودلیر بھی کچھ اسی قسم کی تلقین کرتا نظر آتا ہے لیکن سید صاحب کا فیصلہ ہے کہ ’’درحقیقت، بودلیر نے جس کشادہ گرفتاری کو مقصودِ نظر بنایا ہے وہ ہماری پارٹی بازی اور گروہ بندی اور ایک ہی آقا کی غلامی سے مختلف قسم کی چیز ہے۔ ‘‘ کیونکر؟ وہ اس کی تفصیل میں نہیں جاتے۔ ترقی پسند نقادوں کی اس مذموم ’’وابستگی‘‘ کے مقابلے میں خود سید صاحب نے اپنے ذاتی استعمال کے لیے اسی قسم کی ایک اور گرفتاری کا بندوبست کر رکھا ہے۔ کہتے ہیں :
’’ایمان کی بھی سینکڑوں صورتیں ہیں اور کسی نہ کسی طرح کا ایمان ادیب کے لیے اتنا ہی ضروری ہے جتنا کار خانے کے لیے خون پسینہ۔ ‘‘ (صفحہ 300)
’’عوام‘‘ کا لفظ بھی کسی ترقی پسند نقاد کا ہاتھ چھو جانے کے باعث سید صاحب کے لیے اسی طرح ناقابلِ استعمال ہو چکا ہے جیسے نظیر اکبرآبادی کی ایک ممدوحہ نے موصوف کا ہاتھ لگ جانے پر اپنے ازاربند کو ناپاک قرار دے دیا تھا۔ اس سلسلے میں سید صاحب کا ایک اعتراض یہ ہے کہ ترقی پسند ’’اوباش و الواط‘‘ کی (جنھیں وہ ’’عوام‘‘ کہتے ہیں ) مناسب توقیر نہیں کرتے۔ اس کی مثال کے طور پر فیض کی نظم ’’کتے ‘‘ پیش کی جاتی ہے جو سید صاحب کو اصرار ہے کہ ’’عوام‘‘ کے بارے میں لکھی گئی ہے۔ سید صاحب ٹھیک ہی کہتے ہوں گے ، گو بعض لوگ اسے اقبال کی ایک نظم کی پیروڈی سمجھ کر اس سے لطف اندوز ہوتے ہیں اور اس طنز کا ہدف بھی انھی کو سمجھتے ہیں جنھیں اقبال نے اپنی مدح کا سزاوار جانا۔
’’عوام‘‘ کا متبادل سید صاحب کے پاس ’’قوم‘‘ کا لفظ ہے ، اور اگر چہ ذکر یہاں بھی انھی ’’اوباش و الواط‘‘ کا ہے ، اس لفظ اور ’’قومی امنگوں اور آرزوؤں ‘‘کی شان میں وہ، طنز و مزاح سے اپنی شیفتگی کے باوجود، کوئی ہنسی کھیل برداشت نہیں کرتے۔ ان کے اس پاکیزہ تصور کی وضاحت، یا ان مفروضہ امنگوں اور آرزوؤں کی صراحت، کے سلسلے میں کسی شخص کا (سید صاحب کے لفظوں میں ) اس طرح کے سوالات کرنا بالکل بے سود ہو گا:
ان حضرت کو کیسے معلوم ہوا کہ ’’قوم‘‘ کیا چاہتی ہے ؟ کیا کوئی ریفرنڈم ایسا بھی ہوا ہے جس کی خبر کسی اخبار میں نہیں چھپی؟ یا ’’قوم‘‘ نے ان کو اپنا نمائندہ بنا کر ادیبوں کی فوج میں بھیج دیا ہے اور کہہ دیا ہے کہ تم جو کچھ کہو گے ہم تمھارے ساتھ ہیں ؟
خیر، افتادگان خاک کو ’’عوام‘‘ کہا جائے یا ’’قوم‘‘، یہ بات ظاہر ہے کہ ’’روٹی کی بھوک‘‘ ان کی امنگوں سے ابد تک کے لیے خارج ہو چکی ہے۔ وجہ وہی ہے کہ ترقی پسند نقادوں نے ، انصاف کی انسانی آرزو کا دستانہ پہن کر ہی سہی، اسے ایک بار ہاتھ لگا دیا تھا۔ ان کی دیدہ دلیری دیکھیے کہ قحطِ بنگال کی تصویر کشی کی داد دیتے ہیں کہ ایک عورت اپنے بچے کو بھون کر کھا گئی، اور نظیر اکبرآبادی کی شہادت اپنے مذموم موقف کی حمایت میں لاتے ہیں۔ جبکہ سید صاحب نے صاف صاف بتلایا ہے کہ نظیر نے اپنی نظم کا اختتام رزقِ حلال کے بارے میں اسی مقولے پر کیا ہے جو حکومتِ پاکستان کے جاری کردہ کرنسی نوٹوں پر چھپا ہو تا ہے۔ جب تک قحطِ بنگال کے ناگوار موضوع پر لکھے گئے افسانے کے آخر میں ایسی ایک ’’پس تحریر‘‘ شامل نہ کی جائے کہ ’’واضح رہے کہ اگر یہ خاتون بھوک مٹانے کے لیے اپنے لخت جگر کو بھوننے پر مجبور نہ ہوتی تو اس وقت مصلّے پر بیٹھی تسبیح پھیر رہی ہوتی،‘‘ تب تک نظیر اکبرآبادی کی بھوک اور ترقی پسندوں کی بھوک کو مماثل کیونکر قرار دیا جا سکتا ہے ؟
گھامڑوں کے مذکورہ قبیلے سے سید صاحب کی عمر بھر کی ’’جدلیات‘‘ سے گمان ہوتا ہے کہ شاید یہ لوگ اب بھی کہیں گھات لگائے بیٹھے ہیں۔ مگر سید صاحب ہی کا یہ بھی کہنا ہے کہ جب قرۃ العین حیدر کا ناول ’’آگ کا دریا‘‘ شائع ہوا تب (یعنی سن ساٹھ کے لگ بھگ) اس تحریک کو شروع ہوے ’’کوئی پچیس سال‘‘ اور ختم ہوے ’’دس بارہ سال‘‘ ہو چکے تھے۔ (صفحہ 115) ’’تنقید کی آزادی‘‘ پر سنِ اشاعت درج نہیں ہے ، لیکن محتاط اندازے کے مطابق جب یہ مجموعہ چھپا اس وقت تو سن ساٹھ کو بھی گزرے ہوے چونتیس برس ہو چکے تھے۔ اس موضوع سے سید صاحب کے غیر مختتم شغف پر مجھے تو انھیں کا فقرہ یاد آتا ہے کہ ’’دشمن سے لڑنے کے بجائے ہوا سے لڑنے کا منظر،‘‘ البتہ میرے ایک کرم فرما کو ایک لطیفہ یاد آیا جو مجھے برمحل تو نہیں لگتا لیکن آپ کی نذر ہے۔
یہ اُن دنوں کے کراچی کا ذکر ہے جب سید صاحب کے مخدوم آں جہانی جنرل ضیا کی عنایت سے یہ شہر ہیروئن اور دیگر تفریحات کی زد میں نہیں آیا تھا، میکلوڈ روڈ کے پاس بھولو برادران کا اکھاڑا ابھی سلامت تھا اور غیرملکی سیاح بھی شہر میں آتے جاتے تھے۔ ایسا ہی ایک سیاح صبح سویرے ڈاکٹر ضیا الدین احمد روڈ کے سرے پر واقع ایک پنج ستارہ ہوٹل سے نکل کر سیر کرتا ہوا اکھاڑے کی طرف جا نکلا۔ اس نے کسی برادر پہلوان کو ڈنڈ پیلتے ہوے دیکھا تو اسے اپنی آنکھوں پر یقین نہ آیا۔ جب ثقافتی صدمے سے ذرا بحال ہوا تو ہمت کر کے پہلوان کے قریب پہنچا اور اس کے کندھے کو تھپتھپا کر بولا:
Hey mister, I think she is gone!
دنیا میں جہاں کہیں ادبی تنقید کو ایک علمی مشغلے کے طور پر اختیار کیا گیا ہے ، وہاں یہ دستور ہے کہ نقاد اپنی بنیادی اصطلاحات اور تصورات کی مناسب حد تک واضح تعریف متعین کرتا ہے اور اپنے تنقیدی طریق کار کی بھی صراحت کر دیتا ہے تاکہ پڑھنے والے اس کی تحریر کو اس کے درست پس منظر میں سمجھ سکیں۔ جب متفرق تنقیدی مضامین کا مجموعہ مرتب کیا جا رہا ہو تو یہ صراحتیں اور بھی زیادہ ضروری ہوتی ہیں۔ عموماً اس طرح کے مجموعوں میں پیش لفظ سے یہی کام لیا جاتا ہے اور جب مجموعے میں شامل مضامین ایک طویل عرصے کے دوران لکھے گئے ہوں تو ان کے انتخابات اور کتاب میں ان کی ترتیب کے بارے میں بھی معلومات کتاب کے شروع میں فراہم کر دی جاتی ہیں۔ البتہ زیر بحث کتاب میں پیش لفظ کے طور پر شامل کی گئی تحریر ’’شکریے اور صراحتیں ‘‘ سے بس اتنا معلوم ہوتا ہے کہ ’’پچھلے چالیس ایک برس کے دوران لکھے گئے مضامین کا یہ منتخب مجموعہ تنقید کے علم و فن اور اس کے اجتماعی تناظر سے بحث کرتا ہے۔ ‘‘ اس ایک جملے کو کافی سمجھتے ہوے سید صاحب نے اس کے بعد ان متعدد اشخاص کا شکریہ ادا کیا ہے جنھوں نے ان مضامین کو فراہم کرنے میں مدد دی جنھیں ’’راقم سنبھال کر نہیں رکھ سکا تھا۔ ‘‘ اگر ان مضامین سے پڑھنے والے کا کچھ بھلا ہوتا تو وہ بھی ان خواتین و حضرات کا ممنون ہوتا، موجودہ صورت میں تو مجھے لگتا ہے کہ انھیں ’’راقم‘‘ ہی کے شکریے پر قناعت کرنی ہو گی۔
اجتماعی تناظر سے کیا مراد ہے ، اس کی تفصیل پیش لفظ میں یا کسی اور مقام پر تلاش کرنا بے سود ہو گا۔ اجتماعی تناظر کو تو جانے دیجیے ، یہ تک کہیں معلوم نہیں ہوتا کہ سید صاحب ’’تنقید‘‘ سے کیا مراد لیتے ہیں۔ کہیں تو وہ اسے ادبی تنقید کے مانوس معنوں میں ، یعنی تخلیقی ادب کے کسی نمونے یا مجموعے پر اظہارِ خیال کے مفہوم میں ، استعمال کرتے ہیں ، اور کہیں اس کو سماجی تنقید کے وسیع مفہوم سے خلط ملط کر دیتے ہیں۔ کتاب کے عنوان ’’تنقید کی آزادی‘‘ کے علاوہ نقاد کی ’’ذمہ داری‘‘، ’’منصب‘‘ وغیرہ کے بارے میں سید صاحب کے کئی خیالات ایسے ہیں جن کا اطلاق ہر اس شخص پر کیا جا سکتا ہے جو اپنی تحریر یا عمل کے ذریعے معاشرے کی کسی اچھی بری بات پر تبصرہ کرتا ہو، اور میرا خیال ہے کہ ایسے کسی شخص کے لیے یہ لازمی نہیں کہ وہ نقدِ ادب کے پیشے سے وابستہ ہو۔ وہ منٹو، فیض اور عصمت کی طرح ادیب بھی ہو سکتا ہے ، جسٹس رستم کیانی کی طرح ایک ذمے دار عہدے پر فائز شہری بھی، نثار عثمانی اور اردشیر کاوس جی کی طرح صحافی بھی، عبدالستار ایدھی اور اختر حمید خاں کی طرح سماجی کارکن بھی، پروفیسر کرار حسین کی طرح مدرّس بھی، اور بہت سے سیاست دانوں کی طرح سیاست داں بھی۔ یوں تو ادبی نقاد کے لیے بھی یہ راہ بند نہیں ، لیکن اس کی مثالیں اردو تنقید میں کم و بیش نایاب ہیں۔ سید صاحب پر تو اس قسم کا الزام ان کا کوئی دشمن ہی لگائے تو لگائے۔
اس مجموعے میں شامل مضامین سے یہ اندازہ تو جا بجا ہوتا رہتا ہے کہ سید صاحب کن لوگوں ، خیالوں ، نظریوں اور رجحانوں کے خلاف ہیں ، مگر یہ ٹھیک طرح معلوم نہیں ہونے پاتا کہ وہ ان کے بدلے میں ، یا ان سے قطعِ نظر، کیا تجویز کرتے ہیں۔ یہی شکایت سید صاحب سے انٹر ویو کرنے والے ایک شخص نے اپنے الفاظ میں یوں کی کہ ’’آپ کی تنقیدی آراء اور محاکمے کسی واضح تھیوری کی بنیاد پر مبنی نظر نہیں آتے۔ کیا تنقیدی عمل کے لیے ضروری نہیں کہ یہ کسی تنقیدی فکر کی اساس پر تشکیل پذیر ہو؟ اور وہ فکری اساس بھی الگ طریقے سے کہیں مفصل طور پر بیان کی گئی ہو؟‘‘ (صفحہ 285) سید صاحب کا جواب تھا کہ ’’ضروری تو نہیں ،‘‘ اور اس جواب کی تفصیل انھیں ایسی سمت میں لے گئی جس کا سوال سے کوئی براہِ راست تعلق نظر نہیں آتا۔ انٹرویو کرنے والے کی بات کو یوں بھی بیان کیا جا سکتا ہے کہ سید صاحب کی تحریروں میں کسی فکری وحدت کا سراغ نہیں ملتا،ان کے بنیادی تصورات اور اصطلاحات تشنۂ تعریف رہتی ہیں اور یہ تحریریں مل کر ادب اور معاشرے سے اس کے تعلق کے بارے میں کسی واضح نقطۂ نظر کی تشکیل نہیں کرتیں جس کے استدلال کو زیر بحث لایا جا سکے۔ اس نقطۂ نظر کی غیر موجودگی میں ’’اجتماعی تناظر‘‘ ایک ایسی اصطلاح رہتی ہے جس کے معنی واضح نہیں ہو پاتے۔
اس مجموعے میں اردو کے جن نقادوں کی تحریروں پر سید صاحب کے ’’محاکمے ‘‘ شامل ہیں وہ محمد حسن عسکری، فیض، اختر حسین رائے پوری، سلیم احمد، شیفتہ، ممتاز شیریں اور سراج منیر ہیں۔ اس کے علاوہ ڈی ایچ لارنس کے تنقیدی مضامین کے ترجموں پر سید صاحب کا دیباچہ، کئی انٹرویو، اور اردو میں تاریخِ ادب، تحقیق اور تنقید کی مجموعی صورت حال کے جائزے کتاب میں شامل کیے گئے ہیں۔ فیض اور اختر حسین رائے پوری کے بارے میں الگ الگ مضامین کے علاوہ ایک مضمون ترقی پسندوں کے تاریخی شعور (یعنی اس کے فقدان) کے موضوع پر ہے۔ ایک مضمون ’’تنقید کی آزادی‘‘، جس سے اس مجموعے نے اپنا عنوان پایا ہے ، سید صاحب نے خاص اسی کتاب کے لیے تحریر کیا ہے۔ اس مضمون کا ذرا تفصیلی ذکر آگے چل کر ہو گا۔
سید صاحب نے جن نقادوں کو موضوعِ بحث بنایا ہے ان میں عسکری جیسے معروف نقاد بھی شامل ہیں ، ریاض احمد اور سراج منیر جیسے غیر معروف (اور غیر اہم) نقاد بھی، اور فیض بھی جن کی بنیادی حیثیت تنقید نگار کی نہیں ، شاعر کی ہے۔ ان میں سے کسی بھی نقاد کے بارے میں سید صاحب کی رائے بیشتر اس پر منحصر ہوتی ہے کہ وہ کھیت واڑی سے تعلق رکھنے والے دو قبیلوں میں سے کس سے زیادہ قریب ہے۔ عسکری، ممتاز شیریں ، سلیم احمد وغیرہ کے بارے میں لکھتے ہوے وہ ان سے بعض ضمنی معاملات میں چھیڑ چھاڑ ضرور روا رکھتے ہیں (مثلاً عسکری کی ’’بیگماتی‘‘ زبان، سلیم احمد کا ’’صرف نچلے دھڑ پر مشتمل آدھا آدمی‘‘، ممتاز شیریں کے شوہر کی ملازمت کی نزاکتیں وغیرہ) لیکن حتمی نتیجہ وہی رہتا ہے جو ہم سب جانتے ہیں کہ ’’طبعِ مبارک کو مرغوب ہے۔ ‘‘ دوسری طرف ترقی پسند نقادوں پر اظہارِ خیال کرتے ہوے وہ، چھوٹی موٹی خوبیوں کے رعایتی نمبر دینے کے باوجود، نقطۂ نظر کے بنیادی اختلاف کی بنا پر ان کی کھال ادھیڑ دیتے ہیں۔ اس عمل میں کئی ایسی باتیں بھی سامنے آتی ہیں جن کا تضاد واضح ہے ، اور اس تضاد کی کوئی وضاحت سید صاحب کی تحریر میں نہیں ملتی۔ اس کی چند مثالیں پیش کرتا ہوں۔
دوسری جنگِ عظیم کے دنوں میں بعض ہندوستانی ادیبوں نے برطانوی فوج کی ملازمت اختیار کر لی تھی جن میں ترقی پسند ادیب بھی شامل تھے۔ ترقی پسندوں کا یہ کہنا تھا کہ وہ ہٹلر کے فاشزم کی مزاحمت کرتے ہوے ان قوتوں کا ساتھ دے رہے تھے جو اس کے خلاف جنگ آزما تھیں۔ سید صاحب اس بات سے متفق نہیں ، وہ اس میں بھوک کو کار فرما دیکھتے ہیں۔
’’پیٹ کی بھوک، شہرت کی بھوک، طاقت کی بھوک، جنس کی بھوک، یہ دور بھوکے ادب کا دور ہے۔ ایک طرف قحط بنگال اس دور کی علامت ہے اور دوسری طرف سرکارِ برطانیہ کی نشری اطلاعاتی ملازمتیں جو بھوک مٹانے کو جنگ کے زمانے میں ان پر کھلی تھیں۔ ‘‘ (صفحہ 111)
بلاشبہ وہ بھوک اور بھرتی کا دور تھا۔ میرے ہم عمر لوگوں نے وہ دور تو نہیں دیکھا، البتہ ابوالاثر حفیظ جالندھری کے اُس ترانے کا ذکر ضرور پڑھا ہے جو انھوں نے بھرتی کی مہم تیز کرنے کے لیے لکھا تھا۔ منظر کچھ یوں بنتا ہے کہ حضرت ابوالاثر ادیبوں شاعروں کی ایک ٹولی کو گھیر گھار کر بھرتی کے دفتر کی طرف لے جا رہے ہیں ، اور ن م راشد، فیض، مولانا چراغ حسن حسرت، ضمیر جعفری وغیرہ کو وہاں جمع کرا کے پوری ہتھیلیوں سے تالیاں پیٹتے باہر نکل رہے ہیں کہ ’’میں تو چھوروں کو بھرتی کرا آئی رے۔ ‘‘ اس مشہور ترانے اور (ملکہ پکھراج فیم) ’’ابھی تو میں جوان ہوں ‘‘ کے علاوہ ابوالاثر کے شاہکاروں میں نئی قائم شدہ اسلامی ریاست کا قومی ترانہ بھی شامل ہے۔ اس ریاست میں بھوک اور بھرتی کے کلچر کو مزید فروغ حاصل ہونے والا تھا، یہاں تک کہ کئی ایک نے (جن میں سید صاحب بھی شامل ہیں ) تدریس کے محترم پیشے کو خیرباد کہہ کر فوج میں شمولیت اختیار کی۔
سوال یہ ہے کہ فوج کی یا سرکارِ انگلیشیہ کی ملازمت کا ادبی تخلیق یا تنقید سے کیا تعلق ہے ؟ اس سوال کے جواب کا انحصار اس بات پر ہے کہ مذکورہ ادیب، شاعر یا نقاد سید صاحب کو مرغوب ہے یا نا مرغوب۔ عسکری کی ادبی زندگی کے آغاز کے زمانے کے بارے میں لکھتے ہوے کہتے ہیں :’’یہ وہ زمانہ تھا کہ یورپ میں جنگ کا آغاز ہونے والا تھا مگر نہ تو ہندوستان کے آزادی خواہ عناصر انگریز کے شانہ بہ شانہ لڑنے کو تیار تھے ، نہ اشترا کی حضرات کو ابھی برطانوی حکومت کی آنکھ کا تارا بننے کا موقع ملا تھا۔ ‘‘ (صفحہ 28) یوں تو ڈپٹی نذیر احمد اور اکبر الٰہ آبادی سے لے کرن م راشد اور فیض تک بہت سے ادیب انگریزوں کی نوکری کر چکے ہیں لیکن ان میں سے کتنے ’’آزادی خواہ عناصر‘‘ ہیں اور کتنے ’’برطانوی حکومت کی آنکھ کے تارے ‘‘،اس سلسلے میں سید صاحب ہماری کوئی رہنمائی نہیں کرتے۔ یہ بات معلوم کرنا دشوار ہے کہ ایک ہی آقا کی فوج میں بھرتی ہونے پر فیض کے بارے میں ایک نتیجہ اور راشد کے بارے میں دوسرا نتیجہ نکالنا کیونکر ممکن ہے ، جب کہ ان دونوں کی ملازمتوں میں فرق تھا تو صرف اتنا کہ راشد پر ایک اضافی ذمے داری ایران میں مقیم قابض فوج کے گوروں کی شاموں کو رنگین بنانے کی بھی تھی جبکہ فیض کی ذمے داریاں ذرا کم دل آویز تھیں۔
فیض سے سید صاحب کو خاص تعلقِ خاطر ہے۔ اس تعلق کے احترام میں وہ یہاں تک چلے گئے ہیں کہ، اردو کے تمام لغات نویسوں کے کیے کرائے پر پانی پھیرتے ہوے ، انھوں نے ’’غیظ و غضب‘‘ کو ہر جگہ ’’غیض و غضب‘‘ ہی لکھنا پسند کیا ہے۔ (یہ کمپیوٹر آپریٹر یا پروف ریڈر کا کمالِ فن بھی ہو سکتا ہے ، آخر فیض سے محبت پر سید صاحب کا اجارہ تو ہے نہیں۔ ) شاعر کے طور پر فیض کی کامیابی کو وہ ’’فیض کا طلسم‘‘ قرار دیتے ہیں اور ٹانگوں میں موسل دبا کر کودنے یا جنگلوں میں اداس اداس ڈنڈے بجاتے پھرنے والے اپنے ممدوحین کی مشقت پر حسرت اور ناامیدی کی نظر ڈال کر کہتے ہیں کہ اس طرح تو فیض کا طلسم ٹوٹنے سے رہا۔ واقعی، اس میں کیا شک ہے ، دوسری طرف جو شاعر شاعری کا ملکہ رکھتے تھے ، مثلاً راشد، انھوں نے اس توڑ پھوڑ میں وقت ضائع کرنے کے بجائے شاعری پر توجہ کی اور اپنے اسلوب میں کامیابی حاصل کی۔
سید صاحب نے لارنس کے یہ دو فقرے نقل ضرور کیے ہیں کہ ’’فن کار کا کبھی اعتبار نہ کیجئے ، کہانی کا اعتبار کیجئے ‘‘ اور ’’ایک نقاد کا حقیقی منصب یہ ہے کہ وہ کہانی کو اس فنکار سے جس نے اسے تخلیق کیا ہے ، بچانے کی کوشش کرے۔ ‘‘ لیکن چونکہ ان دونوں فقروں میں ذکر ’’کہانی‘‘ کا ہے ، غالباً اس لیے سید صاحب کا دھیان اس طرف نہیں گیا کہ یہ باتیں شاعری پر بھی منطبق ہو سکتی ہیں۔ یہی وجہ ہے کہ فیض کی شاعری کے سلسلے میں انھوں نے فیض کی ’’سرکارِ برطانیہ کی فوجی ملازمت‘‘، آرٹس کاؤنسل کی سربراہی، صحافت سے وابستگی، غرض ہر اس چیز کو بروئے کار لانے کی کوشش کی ہے جس کی ضرورت ہما شما کو فیض کی شاعری کی تحسین کے لیے عموماً نہیں پڑتی۔ فیض پر استعمال کرنے کے لیے انھوں نے ایک نہایت عمدہ اصول بھی وضع کیا ہے۔ کہتے ہیں : ’’تنقید میں بھی فیض اسی طرح جماعتی حد بندیوں سے بالا رہ سکے ہیں یا نہیں ، یہ دیکھنے کی بات ہے۔ اگر نہیں رہ سکے تو ان کی شاعری پر بھی نظرِ ثانی کی ضرورت ہو گی تاکہ اگر ہم اس سلسلے میں کسی فریبِ نظر کے شکار ہو گئے ہوں تو معلوم ہو سکے۔ ‘‘ (صفحہ 50) یہ بالکل منطقی بات ہے ، بشرطے کہ منطق سے وہ شے مراد نہ ہو جو رائے عامہ مراد لیتی ہے۔ کچھ الٹی منطق کے لوگ ضرور یہ کہیں گے کہ فیض کی شاعری پڑھ کر ان کی تنقید پر نظرِ ثانی کی ضرورت محسوس ہونی چاہیے تاکہ اگر ہم اس سلسلے میں کسی فریبِ نظر کے شکار ہو گئے ہوں تو اس کی تلافی ہو سکے۔ لیکن سید صاحب اس نظر ثانی کے بعد اسی مرغوب نتیجے پر پہنچتے ہیں کہ ’’اگر آپ ان کی شاعری کو پسند کرتے ہیں تو ان کی تنقید کو پسند کرنا آپ کے لیے بہت دشوار ہے اور اگر آپ نے ان کی تنقید ایک بار پڑھ لی تو ان کی شاعری کے ایک بڑے حصے کو پسند کرنا بھی دشوار ہو جائے گا۔ ‘‘ (صفحہ 62)چونکہ اس جملے میں ’’آپ‘‘ سے مراد سید صاحب کی ذاتِ گرامی ہے ، اس لیے کسی کو کیا اعتراض ہو گا، البتہ انھوں نے اس سلسلے میں ہماری معلومات میں اضافہ کرنا مناسب نہیں سمجھا کہ فیض کی تنقید (’’ایک بار‘‘) پڑھ لینے کے بعد انھیں فیض کی شاعری کے جس ’’بڑے حصے ‘‘ کو پسند کرنے میں دشواری ہوئی اس میں ان کی کون کون سی نظمیں اور غزلیں شامل ہیں ، اور اس دشواری کی وجہ کیا ہو سکتی ہے۔ اگر سید صاحب ایک اصول کو دو بار استعمال کرنے میں مضائقہ نہ سمجھتے ہوں تو ان سے یہ سوال بھی کر لینے میں کیا حرج ہے کہ مثلاً یگانہ کی نادرِ روزگار تنقید پڑھ لینے کے بعد انھیں یگانہ کی شاعری کے کسی چھوٹے یا بڑے حصے کو پسند کرنے میں کوئی دشواری پیش آئی یا نہیں ، اور اگر نہیں آئی تو بھلا کیوں ؟
فیض کی تنقید پر سید صاحب کے مضمون سے پڑھنے والے کو صرف اتنا پتا چلتا ہے (جسے معلومات میں اضافہ نہیں کہا جا سکتا) کہ ترقی پسند تنقید کے اصول (یا خصائص) سید صاحب کی طبعِ مبارک کو پسند نہیں۔ انھوں نے فیض کا ایک اقتباس نقل کیا ہے جس کا خلاصہ یہ ہے کہ ’’کیا ادب کا مقصد پراپیگنڈا ہے ؟ جی ہاں ، قطعی!... فرق صرف یہ ہے کہ ایک پراپیگنڈا صحیح اور مفید ہے اور دوسرا گمراہ کن یا غیر مفید۔ ‘‘ اور اس پر تبصرہ کرتے ہوے کہتے ہیں : ’’یہ گفتگو کسی ادیب یا شاعر کی ہو سکتی ہے ؟ ادیب اور شاعر اتنی قطعیت سے باتیں کرنے لگ جائیں تو ان میں اور ادب و شعر کے خون کے پیاسوں میں کوئی فرق نہیں رہ جاتا۔ ‘‘(صفحہ 49)
اتنی قطعیت سے صادر کیا ہوا فیصلہ سننے کے بعد یہ بحث لاحاصل معلوم ہوتی ہے کہ فیض ادیب یا شاعر تھے یا نہیں ، البتہ یہ بات واضح ہو جاتی ہے کہ ادب و شعر کے خون کا پیاسا ہونے لیے ادیب یا شاعر ہونا ضروری نہیں ، نقاد بھی یہ کام بعنوانِ شائستہ کر سکتے ہیں۔ جیسے مثال کے طور پر، عسکری نے اردو ادب کو 1947 کے آس پاس مسلم لیگ کے درِ دولت پر اور اپنے جسمانی اور ذہنی بڑھاپے کے عالم میں مولوی اشرف علی تھانوی (مصنف ’’بہشتی زیور‘‘) کے مزار کی چوکھٹ پر ذبح کر دیا تھا۔ آخرالذکر موقعے پر کشتہ کیے جانے والوں میں فرانسیسی ادب بھی شامل تھا جو ظاہر ہے کہ عسکری کے گھر ہی کا مال تھا۔ (ادب برائے روزِ قیامت کے اس نظریے کی تفصیل کے لیے دیکھیے البیر کامیو کے ناول کے اردو ترجمے ’’اجنبی‘‘ کا دیباچہ۔ ) سید صاحب نے عسکری کے بارے میں بھی دو مضمون اپنے مجموعے میں شامل کیے ہیں ، لیکن ادب و شعر کے خون کی اس پیاس کے سلسلے میں کسی ’’پس تحریر‘‘ کے اضافے کی ضرورت نہیں سمجھی۔ کیوں ؟ اس لیے کہ وہ اور عسکری کھیت واڑی کے ایک ہی جانب واقع ہوے ہیں۔ عسکری کے بارے میں ان کا فیصلہ ہے کہ ’’بہرحال ان کی تلاش اردو نقادوں کے اطمینان سے جو منزل پر پہنچے بغیر اپنی تحریروں میں عافیت کی نیند سوتے ہیں ، بدرجہا غنیمت ہے ،‘‘ (صفحہ 38) خواہ ادب و شعر اس چکر میں مالِ غنیمت ہی کیوں نہ بن جائیں۔
اختر حسین رائے پوری پر بھی سید صاحب کی طبع آزمائی اس انداز سے مختلف نہیں جو وہ گھامڑوں کے اول الذکر قبیلے کے دیگر افراد سے روا رکھتے ہیں۔ فرق صرف یہ ہے کہ یہاں انھوں نے ’’ترقی پسند تنقید کی تاریخ میں اختر حسین رائے پوری کی پیش روی کے مسلمہ ہونے ‘‘ پر خاصا وقت اور زور صرف کیا ہے۔ پڑھنے والوں کے لیے خواہ اس جھگڑے کی کوئی اہمیت ہو یا نہ ہو، یہ اُس پارٹی بازی کے آداب کا حصہ ہے جس سے سید صاحب نے بودلیر کو مختلف قرار دیا تھا، کیونکہ ترقی پسند نقادوں میں ، جب تک ان کی تحریک بقیدِ حیات تھی (یعنی، بقول سید صاحب کے ، سن ساٹھ سے دس بارہ سال پہلے تک)، اس ’’پیش روی‘‘ کے مسئلے پر جوتم پیزار ہوا کرتی تھی، اور مخالف پارٹی کی جماعتی مصلحتوں کا تقاضا ہے کہ سید صاحب اس اہم مسئلے سے کماحقہ‘ اور زندگی بھر دلچسپی لیں۔ ویسے اس پیش روی سے کچھ خاص فرق نہیں پڑتا، کیونکہ اختر حسین رائے پوری کے مقالے ’’ادب اور زندگی‘‘ سے ایک اقتباس دے کر جس میں سید صاحب کے بقول سنسکرت ادب اور کبیر اور ٹیگور اور پریم چند سے بے اطمینانی بلکہ بیزاری کا اظہار کیا گیا ہے ، (جبکہ درحقیقت اس اقتباس میں صرف سنسکرت افسانوں میں امیروں کی عیش پرستی کی خصوصیت کا ذکر آیا ہے ) سید صاحب فیصلہ دیتے ہیں کہ ’’لگتا ہے جیسے کوئی وکٹوریائی معلمِ اخلاق شیکسپیئر اور اس کے معاصرین کو نابالغوں کے نصابِ تعلیم سے خارج کرنے کا جواز فراہم کر رہا ہو۔ ’’(صفحہ 67) یہ پھبتی ممتاز شیریں کے اس اقتباس کے نیچے بھی چپکائی جا سکتی تھی جو صفحہ 236 سے 238 تک نقل کیا گیا ہے اور جس میں یہ قیمتی اطلاع فراہم کی گئی ہے کہ ہمارا نیا ادب (بشمول منٹو، عصمت، وغیرہ) جنسی بے راہ روی اور عریانی سے بھرا پڑا ہے۔ لیکن سید صاحب کسی ہم قبیلہ کے ساتھ ایسا سلوک نہیں کرتے ، اور کسی ایسے شخص کے ساتھ بھی جسے انھوں نے کسی غلط فہمی میں ہم قبیلہ سمجھ لیا ہو۔ مثلاً ایک جگہ لکھتے ہیں :
’’آرام طلب معاشرے کو جب دنیا دار بننے کی ضرورت پڑتی ہے تو ایسی اقدار کو بھی کم سے کم کچھ دیر کے لیے پسِ پشت ڈالنا پڑتا ہے جو اعلیٰ اقدار ہونے کے باوجود زمانۂ عیش کی یاد دلائیں۔ پس پشت ڈالنا کیا معنی، اپنے آپ کو نئے سانچے میں ڈھالنے کے لیے اور اپنی رعونت کو برقرار رکھنے کے لیے ان اقدار کی تضحیک بلکہ تحقیر اپنی زبان اور اپنے قلم سے کرنی پڑتی ہے۔ کتابوں کی آگ تاپنے میں جس بے دردی کا سراغ ملتا ہے وہ ہم خود اپنے ہی ساتھ کر سکتے ہیں۔ یہ ایک طرح کی خود اذیتی ہے جو اپنے آپ کو نیند سے بیدار کرنے کے لیے جاتی ہے۔ ‘‘(صفحہ 142)
اس قسم کی مزید مثالیں دے کر میں اپنا اور آپ کا وقت ضائع نہیں کرنا چاہتا، کیونکہ فکری تضاد کے یہ گہر ہائے آبدار ’’تنقید کی آزادی‘‘ کے تقریباً ہر صفحے پر بکھرے پڑے ہیں۔ (ممکن ہے بعض لوگوں کو اس جملے میں ’’تضاد‘‘ کے لفظ پر اعتراض ہو اور بعض دوسرے لوگوں کو ’’فکری‘‘ کے لفظ پر، میرا مشورہ ہے کہ دونوں قسم کے حضرات آپس ہی میں جدلیات کر کے معاملے کا فیصلہ کر لیں۔
سید صاحب صرف اپنے لیے نہیں دوسروں کے لیے بھی بہت کڑا معیار رکھتے ہیں۔ آئیے دیکھیں کہ انھوں نے دوسرے لوگوں کی کن باتوں پر گرفت کی ہے ، اس طرح ہمیں یہ بھی اندازہ ہو سکے گا کہ خود سید صاحب سے کس قسم کی توقعات رکھنا مناسب ہو گا۔ خود ان کے الفاظ میں ’’دیکھنے کی بات یہ ہے کہ وہ اردو تنقید کی نشو و نما میں اپنی ذہنی صلاحیتوں سے کس حد تک کام لے سکے اور آج ہم ان سے کیا سیکھ سکتے ہیں ، چاہے بطورِ عبرت ہی کیوں نہ ہو۔ ‘‘
قاضی عبدالودود: ’’انھوں نے غالب کو جاہلِ محض ثابت کرنے اور اس وجہ سے اسے رد کرنے پر اپنی پوری علمی طاقت صرف کر دی ہے ... ان کے اس طرح کے مضامین سے غالب کی شہرت کو تو کوئی فرق نہیں پڑا البتہ ان کا اپنا اور چند ایک نوجوان محققین کا مزاج اس سے ضرور بگڑ گیا ہے ... خود ان میں تنقیدی نظر کی اس حد تک کمی ہے کہ کام کرنے سے پہلے یہ غور نہیں کرتے کہ وہ ان کی توجہ کا مستحق بھی ہے یا نہیں۔ ‘‘ (صفحہ 185)
حافظ محمود شیرانی: ’’شیرانی کی تنقیدِ شعر العجم، آب حیات پر ان کے مقالات اور دیوانِ ذوق مرتبۂ محمد حسین آزاد پر ان کے تبصرے کو انہدامی تحقیق کا شاہکار سمجھنا چاہیے۔ یہ الگ بات کہ شعر العجم اور آب حیات اس کے باوجود منہدم نہیں ہو سکیں۔ ‘‘(صفحہ 184)
قاضی صاحب اور حافظ صاحب دونوں : ’’ان کو یہ طعنہ دیا جا سکتا ہے کہ انہوں نے بے اندازہ وقت اور اچھے خاصے ذرائع رکھتے ہوئے بھی اپنی صلاحیتوں کو اہلِ اعتبار کی اعتبار شکنی پر صرف کر دیا۔ ‘‘ (صفحہ 186)
شیفتہ (صاحبقراں ہزل گو کے شعر: ’’مجھ کو شہوت ہوئی تیمم سے / تھی مقرر کسی چھنال کی خاک‘‘ پر شیفتہ کے توصیفی تبصرے کے سلسلے میں ): ’’یہاں شیفتہ بے باک اور ہوسناک نوجوانوں کا لحاظ رکھتے ہیں ، اور جرأت اور نظیر کو محض اس لیے مطعون قرار دیتے ہیں کہ ان کے اشعار اوباش و الواط اور بازاریوں کے وردِ زباں ہیں۔ شیفتہ کے سے صاف ذہن سے یہ امید نہیں ہو سکتی تھی کہ ان کی تنقیدی آراء میں یہ تضاد ہو۔ ‘‘(صفحہ 198)
حکیم قطب الدین باطن دہلوی: ’’باطن نے اس کا توڑ یہ تلاش کیا کہ جس جس آدمی کی نسبت شیفتہ نے تعریف انگیز لہجہ اختیار کیا ہو، اس کی خواہ مخواہ ہجو کی جائے اور جس کی ہجو کی ہو اس کی تعریف سے ورق سیاہ کیے جائیں۔ ‘‘(صفحہ 199)
محمد حسن عسکری: ’’اصل میں عسکری صاحب کے نیم فلسفیانہ مقالات کا ادبی تنقید سے تعلق اتفاقی ہے اور ادب پر ان کا اطلاق ہو بھی تو زیر بحث ادیب کے لکھے ہوئے متن میں اترنا ہو گا۔ ‘‘ (صفحہ 241)
قرۃ العین حیدر: ’’ایران و ہند کے صوفیا اور غیر کمیونسٹ سوشلسٹ لوگوں کا ذکر کرتی ہیں مگر وہ یوں لگتا ہے جیسے ہوا سے لڑتی ہیں اور ہوا ہی میں جیٹ اسپیڈ پر اڑی جاتی ہیں۔ ان کے قدم اس زمین، اس ملک، اس دھرتی پر دھرے ہوئے نظر ہی نہیں آتے۔ ‘‘ (صفحہ 298)
’’ہمارے ادیب‘‘ (من حیث المجموع، ’’ادب میں جمود‘‘ کے مسئلے پر بات کرتے ہوے ): ’’بھاری پتھر اٹھائے نہیں اٹھتا، چومتے ہیں اور گزر جاتے ہیں ، طواف کرتے کرتے ایک بات شمال کی کرتے ہیں تو دوسری جنوب کی۔ کبھی ماضی کی ا تھاہ گہرائیوں میں اتر جاتے ہیں اور ڈبکی لگا کے باہر آتے ہیں تو سپوتنک بن جاتے ہیں۔ اپنے آس پاس جو کچھ ہو رہا ہے اور جو کچھ نہیں ہو رہا اس کے بارے میں کوئی بات نہیں کرتے اور اگر پوپلے منہ سے کچھ نکلتا بھی ہے تو یہ کہ صاحب زمانہ بڑا نازک ہے۔ ‘‘(صفحہ 298)
ترقی پسند نقاد: ’’اصطلاحاتِ تنقید ان کے یہاں اقدار کی جگہ استعمال ہوتی ہیں جنھیں وہ جب چاہیں اور جس کے بارے میں چاہیں استعمال کر سکتے ہیں۔ ‘‘(صفحہ 313)
’’ہمارے نقاد‘‘ (من حیث القوم، غالباً باستثنائے ذاتِ گرامی): ’’جن نئے علوم کا استعمال بہ سلسلہ ادب و فن آج تک کمتر دیکھنے میں آیا ہے وہ ہیں جدید علمِ تاریخ (تہذیباتِ عالم کا تاریخی مطالعہ) اور سماجیات... اگر ہمارے نقادوں نے اس ’عہدِ جمہور‘ میں بھی اس سے کام نہیں لیا تو اور کس نئے علم سے وہ اپنی تنقید کی مشعل روشن کریں گے ؟ پچھلے دس پندرہ سال کے رسائل ایک نظر دیکھ جائیے ، تمام تنقیدی زاویے ، جائزے وغیرہ دیکھ لیجئے ، ایسا عنوان کمتر ملے گا جو کسی سماجی اہمیت کے مسئلے سے متعلق ہو۔ ‘‘ (صفحہ 311)
غالباً بنی نوع انسان: ’’شکایت کرنے والے خود بھی تو کچھ کریں۔ ‘‘ (صفحہ 288)
یوں تو سید صاحب کی اوروں سے شکایات اور مطالبات بے شمار ہیں (اوروں کے سید صاحب سے جو مطالبات ہو سکتے ہیں ان کا تو ذکر ہی جانے دیجیے ، کیونکہ وہ موصوف کے دائرۂ سماعت سے باہر کی بات ہے )، لیکن مندرجہ بالا طعنوں میں سے ہر ایک ایسا ہے جو، تفصیلات کے فرق کے ساتھ، سید صاحب کو بھی دیا جا سکتا ہے۔
ایک انٹرویو لینے والے کی جانب سے ’’تکمیل پرستی‘‘ (perfectionism) کی تہمت کا سامنا کرتے ہوے سید صاحب کہتے ہیں : ’’تکمیل پرستی کا شکار ہوتا تو رسائل و اخبارات میں ہزاروں صفحات کیسے لکھے جاتے۔ ‘‘(صفحہ 288) ہزاروں صفحات سے بوجھوں مرنے والے کسی شخص میں اتنی سکت تو کیا ہو گی کہ وہ سید صاحب پر کام نہ کرنے کا الزام لگا سکے ، اس بات میں البتہ کلام ہو سکتا ہے (اور مجھے ہے ) کہ یہ سب کرنے کے کام تھے۔ قاضی عبدالودود اور حافظ محمود شیرانی سے سید صاحب کو شکایت ہے کہ انھوں نے بے اندازہ وقت اور اچھے خاصے ذرائع رکھتے ہوے بھی اپنی صلاحیتوں کو اہلِ اعتبار کی اعتبار شکنی پر صرف کر دیا۔ سید صاحب کو دستیاب وقت، ذرائع اور صلاحیتوں کا مجھے ٹھیک سے اندازہ نہیں ، لیکن ترقی پسند نقادوں کے قبیلے کو ’’اہلِ اعتبار‘‘ تو وہ شاید پھبتی کے طور پر بھی نہ کہہ سکیں۔ ان کے لکھے ہوے ہزاروں صفحات میں سے کتنے ’’نا معتبروں ‘‘ کی اعتبارشکنی کی خاطر سیاہ ہوے ہیں ، ان کا اندازہ سید صاحب کے آئندہ شائع ہونے والے مجموعوں سے ہوتا رہے گا۔ فی الحال تو میرے پاس ’’تنقید کی آزادی‘‘ ہے جس کی ضخامت 339 صفحات ہے ، اور جس کی مدد سے ان کاموں کی مختصر سی فہرست بنائی جا سکتی ہے جو سید صاحب کے نزدیک کرنے کے کام تھے ، اور جو میرے علم کی حد تک انھوں نے نہیں کیے :
(1)’’ہمارے نقادوں نے منٹو کے دور پر وہ تنقیدی نظر ڈالی جس کے بغیر تنقید اپنے معاصر ادب کو آگے نہیں لے جا سکتی۔ ‘‘ (صفحہ 360) ’’یہ کام عسکری صاحب نے منٹو کے سلسلے میں کبھی نہیں کیا تو یہ بھی لازم نہیں کہ کوئی اور نہ کر سکے۔ ‘‘ (صفحہ 241) ’’اگر یہ خیالات اپنی جگہ مستحکم بھی ہوتے اور ان کا استنباط خود منٹو کی تحریر میں پوری طرح جذب ہونے کے بعد کیا جاتا تو نقدِ ادب کی صورت چاہے اس قدر عالمانہ و فلسفیانہ نظر نہ آتی مگر منٹو کا مطالعہ ایک طرف ترقی پسندوں کی تنگ نظری اور دوسری طرف عسکری صاحب کے رد عمل سے آزاد ہو کر بیک وقت گہرائی اور وسعت کا حامل ضرور ہو جاتا۔ ‘‘(صفحہ 241)
(2)’’اردو ادب اور زبان کے بارے میں تحقیق کے کئی شعبے ایسے ہیں جن میں مزید کام کی بے حد گنجائشیں ہیں اور جن کے بغیر نہ اردو ادب اور زبان کے مختلف ادوار کا صحیح نقشہ سامنے آ سکتا ہے ، نہ ہمارا ماضی ہمارے لیے کسی فیضان یا تخلیقی انگیخت کا باعث بن سکتا ہے۔
’’سب سے پہلے ماضی کے ادباء و شعراء کے کارناموں کی ترتیب و تدوین ہے۔ اب تک اردو کے کئی ایک اچھے شعرا، مثلاً جرأت، مصحفی، قائم، آبرو، سوز، حاتم، میر حسن وغیرہ کے دیوان پوری طرح مرتب نہیں ہو سکے۔ بڑے شاعروں میں سے میر، سودا اور انیس کا کلام جدید علمی بنیادوں پر ابھی تک مرتب نہیں ہوا۔ ان کے مروج دیوان اور کلیات سے بے اطمینانی پائی جاتی ہے مگر کوئی محقق اس اہم کام کو ہاتھ نہیں لگاتا۔
’’ہمارے زبردست شعراء و ادباء کے خطوط بھی محققین کی توجہ کے منتظر ہیں۔ اب تک محض غالب کے خطوط پر اچھا کام ہوا ہے ،یا غالب کے بعد آنے والے چند ایک لوگوں پر، مثلاً سر سید،حالی،شبلی،داغ، امیر مینائی اور اقبال۔ اب تک کا مطبوعہ ادبی ذخیرہ ادبی تنقید کے مقاصد کے لیے سخت ناکافی ہے۔
’’ہمارے قدیم ادباء و شعراء کی مستند سوانح عمریاں بہت کم لکھی گئی ہیں ...‘‘ (صفحہ 177) ’’آج تک کوئی اچھی بیاگر افیکل ڈکشنری اردو ادیبوں اور شاعروں کے حال میں ایسی نہیں لکھی گئی جو سب ادب دوستوں کے کام آ سکے اور جو دتاسی کے بعد کے دریافت شدہ مواد کو بھی سمیٹ سکے ... کئی ایک محققین کرام کی فاحش غلطیوں کی بنیاد فارسی سے ان کی ناواقفیت ہے مگر اس کے باوجود ہمارے شعراء کے زبردست تذکروں کا اردو ترجمہ نہیں ہوا... اردو ادب اور زبان کے بارے میں کچھ کام انگریزی اور فرانسیسی زبانوں میں بھی موجود ہے اور اس کام کا غالب حصہ بھی اب تک اردو میں منتقل نہیں ہوا... اردو ادب کا تاریخی پس منظر ایک ایسا موضوع ہے جو کسی ادب دوست مورخ کا منتظر ہے ... اردو طباعت اور صحافت کی تاریخ بھی ہمارے کئی ایک تحقیقی مسائل کو حل کر سکتی ہے۔ اور ان کے ابتدائی ادوار کو اب تک کسی نے موضوع بنا کر مستقل کام نہیں کیا۔ کئی ایک الجھنیں اور غلط فہمیاں اس کام کے بغیر رفع نہیں ہو سکتیں ... اردو زبان کے صرف و نحو اور لغت پر بھی تاریخی اور تحقیقی کام اب تک ملتوی ہوتا رہا ہے ...‘‘ (صفحہ 178)
(تحقیق اور تنقید) ’’دونوں ایک دوسرے کے لیے متقابل ڈسپلن کا حکم رکھتے ہیں اور ایک دوسرے کے لیے لازم وملزوم ہیں۔ اگر ان کے درمیان کوئی ناقابلِ عبور دیوار حائل نہیں تو اس کی وجہ یہ ہے کہ علوم وفنون کی درمیانی سرحدیں ذرا نرم ہوتی ہیں۔ یہ نہیں ہو سکتا کہ آدمی واں نہ جا سکے یاں کا۔ ‘‘ (صفحہ 188) ’’ایک ایسے دور کی بھی ضرورت ہے جس میں ایک مشترک تہذیبی ہدف کو سامنے رکھ کر دونوں میں تعاون اور ہمکاری کی گنجائش پیدا ہو سکے اور ایک ہی ادبی شخصیت میں دونوں کا اجتماع بھی ناممکن نہ رہے۔ ‘‘(صفحہ 189)
(3)’’اس بحث میں ایک بات کا جواب ہم سے نہیں ہوا۔ وہ یہ کہ اردو میں اب تک مقدمۂ شعر و شاعری سے بہتر کتاب کیوں نہیں لکھی گئی۔ اصل میں بہتر کا لفظ مناسب بھی نہیں ، ہم پایہ کہنا درست ہو گا... آج ہم اپنے گرد و پیش کی زندگی کو بدلتے ہوئے محسوس کرتے ہیں مگر اس کو گرفت میں لانے کے لیے پنجہ مضبوط چاہیے۔ حالی نے تو اُس وقت بدلتی ہوئی زندگی کو سمجھنے کی کوشش کی جب اس نے بس بدلنا شروع ہی کیا تھا۔ ہم اگر اپنے اپنے پیشوں اور محدود دلچسپیوں میں مقید رہیں گے تو اس تبدیلی کو کیا سمجھ سکیں گے جو ہماری زبان، قوم اور ادب میں پیدا ہو رہی ہے ؟‘‘ (صفحہ 152)
(4)’’ذرا سوچئے کہ فیض پر ابھی تک کوئی کتاب نہیں لکھی گئی، میراجی کسی طویل تنقیدی مطالعے کا موضوع اب تک نہیں بنے ، منٹو پر ایک آدھ کتاب چھپی ہے مگر وہ تنقیدی نہیں ... کرشن، عصمت، بیدی، ندیم، کپور، عسکری بلکہ فراق تک کسی تفصیلی جائزے یا تنقیدی مطالعے کے مستحق نہیں سمجھے گئے۔ ممکن ہے آپ کو ان میں سے کئی ایک ادیب اور شاعر پسند نہ ہوں ، خود مجھے بھی نہیں ، مگر ان کی ادبی نہ سہی تاریخی اہمیت ضرور ہے۔ اور چونکہ ہمارے نقاد حضرات اسی ایک چیز کے پیچھے دوڑتے ہیں اس لیے اب تک ان پر کئی کتابیں لکھی جانی چاہئیں تھیں۔ ‘‘ (صفحہ 100)
اگر یہ بات درست ہے کہ نیک کام کی نیت کا بھی ثواب ملتا ہے تو سید صاحب کو بخشش سے محروم رہنے کا کوئی خطرہ نہیں ہونا چاہیے۔ لیکن قصۂ زمین جب تک بر سرِ زمین ہے ، محض عزائم سے کام چلتا دکھائی نہیں دیتا۔ اور اتنے بلند عزائم کو سینے میں بیدار رکھتے ہوے بھی سید صاحب جب (کسی) ریاض احمد اور سراج منیر کو اپنی تنقیدی کاوشوں کا ہدف بنا رہے ہوں ، فیض، اختر حسین رائے پوری اور زینو کی اعتبار شکنی میں سنجیدگی سے مصروف ہوں ، عسکری اور ممتاز شیریں کے ناقابلِ دفاع posturesکے دفاع میں ہمہ تن مشغول ہوں ، اپنے انٹرویوز اور جائزوں میں ادبی اور تنقیدی پیداوار کو اپنے ’’جاروبی‘‘ (sweeping)محاکموں کی زد میں لا رہے ہوں ، اور، اس سب پر مستزاد، ان تمام تحریروں کو کتاب کی صورت میں دوبارہ منتخب کرنے پر بھی مصر ہوں ، تو پڑھنے والے کے ذہن میں شک کا پیدا ہونا خارج از امکان نہیں ، اور یہ شک سید صاحب کی صلاحیتوں پر نہیں ، ان کے عزائم کی سنجیدگی پر پیدا ہوتا ہے۔
انٹرویو لینے والے کا سوال اب بھی اپنی جگہ شرمندۂ جواب ہوے بغیر موجود ہے کہ ان کی تنقیدی کاوشوں کی فکری اساس کیا ہے۔ ان کی تمام نہیں تو بیشتر تنقیدی آرا، خواہ وہ غالب، حالی، نظیر، اقبال وغیرہ کے بارے میں ہوں یا فیض، منٹو، عصمت وغیرہ کے بارے میں ، کھیت واڑی کے اُس پار والے (نا معتبر) قبیلے کی آرا کا رد عمل معلوم ہوتی ہیں ، اور یہ رد عمل کہیں ایسا مربوط اور مکمل متبادل نقطۂ نظر بن کر سامنے نہیں آتا جو پڑھنے والے کو ان ادیبوں کے اور اپنے اردگرد کی زندگی کے درمیان کسی بامعنی ربط کا شعور دے سکے۔ ان میں سے کوئی بھی موضوع ہو، وہ اپنے مخالفوں پر خفگی کا اظہار کر کے بات ادھوری چھوڑ دیتے ہیں ، اور ایسے کئی مقامات ہیں جہاں بات صرف نیک ارادوں کی نہیں رہ جاتی بلکہ سید صاحب پر اپنے نقطہ نظر کی وضاحت لازم آتی ہے۔
مثلاً ایک جگہ کہتے ہیں کہ ’’غالب کے خطوط میں ان (اختر حسین پوری) کو پورے ملک کی قسمت سے کوئی سروکار دکھائی نہیں دیا... اور اگر کچھ ہے بھی تو... رجعت پسندانہ، جو زندگی اور شاعری کے لیے باعثِ ننگ ہے۔ ‘‘ (صفحہ 68) اور اس کے بعد یہ نتیجہ نکالنے کا کام پڑھنے والے پر چھوڑ دیتے ہیں کہ غالب کے خطوط میں ملک کی قسمت سے کوئی سروکار تھا یا نہیں اور اگر تھا تو اس کی نوعیت کیا تھی، گویا سید صاحب کے لیے اصل اہمیت اس موضوع کی نہیں بلکہ اپنے مخالف کے انہدام کی تھی۔ غالب ہی پر موقوف نہیں ، سید صاحب کے خیال میں میر، نظیر اکبر آبادی، حالی، اقبال، سب کے بارے میں بس اتنا بتا دینا کافی ہے کہ ترقی پسندوں کو کیا پتا کہ یہ لوگ اصل میں کیا تھے۔
ایک اور جگہ کہتے ہیں ، ’’باری علیگ مرحوم ترقی پسند تحریک کے ہر اول دستے سے تعلق رکھتے تھے اور تاریخ سے بھی دلچسپی رکھتے تھے۔ مگر تاریخ میں انھوں نے کیا لکھا؟ ایک تو تاریخ عالم پر نہایت ہی سرسری سی نظر جس میں تاریخ کے اس تصور کی تبلیغ زیادہ ہے جسے ترقی پسند ادیب جدلی مادیت کا نام دیتے ہیں۔ ‘‘ (صفحہ 115) مجھ میں تو اس انتظار کی تاب نہیں ، آپ چاہیں تو اُس دن کے منتظر رہ سکتے ہیں جب سید صاحب تاریخ عالم پر ایک نظر، نہایت سرسری سہی، ڈالیں گے اور قارئین کو مطلع کریں گے کہ اس نظر میں انھوں نے کیا کیا دیکھا۔
باری علیگ ہی کے ذکر میں سید صاحب نے ان پر ایک سنگین الزام بھی عائد کیا ہے کہ ان کی کتاب ’’کمپنی کی حکومت‘‘: ’’ان بدیسی حاکموں کے اصلی اور فرضی مظالم کی داستان ہے جو بعد میں ترقی پسندوں کے مربی اور مہربان بنتے ہیں۔ ‘‘(صفحہ 115) یہ بدیسی حاکم ن م راشد اور دیگر ترقی پسندوں کے مربی وغیرہ بنے تھے یا نہیں ، یہ اصل بحث نہیں ، اہم بات یہ ہے کہ یہاں تاریخ میں تحریف کا الزام عائد کیا جا رہا ہے ، اور اگر الزام لگانے والے کو اس کی سنگینی اور تاریخی حقائق کی صحت کی رتی بھر پروا ہو تو اسے اپنے لذت آمیز مشغلے ذرا دیر کو چھوڑ کر یہ بھی بتانا چاہیے کہ باری علیگ کی کتاب میں بدیسی حاکموں کے جن مظالم کا ذکر آیا ہے ان میں کون سے اصلی ہیں اور کون سے فرضی، یہ رائے کن شہادتوں کی بنیادپر قائم کی گئی، اور اس تحریف سے کیا نتیجہ برآمد کیا جا سکتا ہے۔ سید صاحب نے یہاں تاریخ کی بحث کو بھی اپنے نقدِ ادب کی قبیل کی کوئی چیز سمجھا اور اپنے الزام کے ثبوت کو ادھار چھوڑ کر، اپنی قضاوت کی جاروب سے تاریخ کو بھی ایک طرف کر کے آگے چل دیے۔
ترقی پسندوں کے علاوہ قرۃ العین حیدر بھی سید صاحب کے عتاب کا اکثر نشانہ بنتی ہیں۔ ان کے بارے میں سید صاحب کے ’’اقوالِ زریں ‘‘ کتاب میں جا بجا موجود ہیں۔ اقوالِ زریں سے مراد وہ چلتے ہوے فقرے ہیں جن کی نسبت سید صاحب کو گمان ہے کہ یہ آفاقی صداقتیں ہیں جن کے لیے کسی دلیل یا تجزیے کی، یا زیرِ بحث ادیب کے متن سے رجوع کرنے کی کوئی ضرورت نہیں۔
’’قرۃ العین حیدر پر لکھتے ہوئے منٹو کا یاد آنا بالکل ایسے ہے جیسے نیاز فتح پوری کو پڑھتے ہوئے دوستو ئیفسکی کا یاد آ جانا۔ ‘‘ (صفحہ 325) ’’جب مس قرۃ العین حیدر ایک عدد تاریخی ناول لکھنے کا بیڑا اٹھاتی ہیں تو اگلا پچھلا حساب بے باق کرنے کی کوشش میں ان کو متفرق تاریخی معلومات کا ایک پہاڑ کھڑا کرنے کی ضرورت پیش آتی ہے۔ مگر افسوس کہ محض معلومات تاریخی شعور کا کوئی بدل نہیں ہو سکتیں۔ ‘‘ (صفحہ 115) ’’شاید اسی نروان کی تلاش میں قرۃ العین حیدر کو ہندوستان جانا پڑا۔ ‘‘ (صفحہ 27) ’’مثلاً یہ ہاؤسنگ سوسائٹی ہی جو ہے ، میرے لیے خاصا Revolting سا ہے۔ ایک De-Bunking قسم کا جو پراپیگنڈا ہوا کرتا ہے ، یہ پاکستان کو De-Bunk کرنے کے لیے لکھا گیا ہے۔ ‘‘(صفحہ 269)
آپ کو یاد ہو گا کہ سید صاحب نے ترقی پسندوں کو اس بنا پر مطعون کیا تھا کہ اصطلاحاتِ تنقید ان کے یہاں اقدار کی جگہ استعمال ہوتی ہیں جنھیں وہ جب چاہیں اور جس کے بارے میں چاہیں استعمال کر سکتے ہیں۔ ’’پاکستان کو ڈی بنک کرنا‘‘ تو کوئی معروف تنقیدی اصطلاح بھی نہیں ، اور سوال پیدا ہوتا ہے کہ کیا کسی فن پارے کی کامیابی کے لیے اس پر یہ لازم آتا ہے کہ سید صاحب کے ایجادِ بندہ قسم کے تصور پاکستان پر پورا اترے ؟
اس پر مجھے ایک واقعہ یاد آ گیا جو سید صاحب زبانی گفتگو میں تین بار مجھے سنا چکے ہیں ، مگر اسے تحریر میں شاید کبھی نہ لا سکیں ، کیونکہ خود کہہ چکے ہیں کہ ’’کئی ایک نقاد جو بھی رائے لکھ دیتے ہیں ، اگلے ہی لمحے اس کی تردید کر دیتے ہیں ، اگرچہ بیشتر زبانی۔ اسی لیے ہمارے زمانے میں تنقید لکھنے کے بجائے تنقید بولنے کا رواج بڑھتا جا رہا ہے کیونکہ زبانی بات کی تردید آسان ہے۔ ‘‘ (صفحہ 14)
دروغ بر گردنِ راوی، قصہ کچھ یوں ہے کہ سید صاحب کے آقاے ولی نعمت کی قائم کردہ اکادمی ادبیات پاکستان کی کسی خاتون ملازم نے ایک بار سید صاحب کو ایک خط لکھا جس میں اکادمی کے نیک ارادوں کا اظہار کیا گیا تھا کہ وہ ادبیاتِ عالم کے شاہکاروں کے اردو ترجمے شائع کرنا چاہتی ہے اور سید صاحب سے درخواست کی گئی تھی کہ ان شاہکاروں کی ایک فہرست بنا دیں اور اس بات کا خیال رکھیں کہ ان میں کوئی بات اسلام اور نظریۂ پاکستان کے منافی نہ ہو۔ سید صاحب کے زبانی بیان کے مطابق انھوں نے جواب دیا کہ ان کی نظر سے ادبیاتِ عالم کے شاہکاروں میں کوئی چیز ایسی نہیں گزری جو مذکورہ شرائط پر پوری اترتی ہو۔
بہرحال، سید صاحب خود کہہ ہی چکے ہیں کہ ’’خود تردیدی نقاد کے لیے ایک لازمی پیشہ ورانہ خطرہ ہے ‘‘، گو ’’لازمی‘‘ کے لفظ کا یہ مطلب تو شاید نہیں ہونا چاہیے کہ راستے میں آنے والے ہر گڑھے میں گرنا آدمی پر لازم آتا ہے۔
یہاں تک پہنچ کر اس تحریر کے پڑھنے والے ذہن میں ممکن ہے یہ سوال پیدا ہو کہ اگر سید صاحب کی کتاب سے میری توقعات پوری نہیں ہوئیں تو اس بات کا اس قدر بکھان کرنا کیا ضروری ہے۔ فکری کنفیوژن، اپنی اصطلاحات کی تعریف متعین کرنے سے بے نیازی، پارٹی بازی،غیر منصفانہ جانبداری، مخالفت برائے مخالفت سے شغف، تنقیدی دوغلاپن (جارج آرول کی زبان میں doublespeak، سید صاحب کے الفاظ میں ’’دہرا پن‘‘)، کیا یہ اور دوسری خوبیاں اردو کے ’’تنقیدی سرمائے ‘‘ میں مجھے صرف سید صاحب ہی کے ہاں دکھائی دیتی ہیں ؟ اگر میرے نزدیک یہ سب سید صاحب کی منفرد خصوصیات نہیں ہیں تو پھر اس تحریر کا محرک کیا ہے ؟
اس تحریر کا محرک کتاب کا آخری مضمون ہے ، ’’تنقید کی آزادی‘‘ جسے سید صاحب نے خاص اس مجموعے میں شامل کرنے کے لیے 1994 میں لکھا۔ اس مضمون کے پہلے اور چوتھے حصے میں ظاہر کیے گئے خیالات نقدِ ادب کے میدان تک محدود نہیں رہتے بلکہ استعمار، فوجی آمریت، جمہوری مزاحمت، قوموں کی تقدیر، غرض ہمارے زمانے کی عالمی سیاست، تک کو زیر بحث لے آتے ہیں۔ ظاہر ہے ، یہ ایسے موضوعات ہیں جن پر ریاست پاکستان کے ایک شہری کی حیثیت سے بات کرتے ہوے سید صاحب، ’’بہ ہمہ علامگی‘‘ مجھ سے رتی بھر زیادہ آزادی کا دعوی نہیں کر سکتے اور نہ میں ان سے رتی بھر کم آزادی پر قانع ہونے کا کوئی ارادہ رکھتا ہوں۔
مضمون کی ابتدا برما کی قابل احترام جمہوری رہنما آؤنگ ساں سوچی کی کتاب Freedom from Fearکے ایک اقتباس سے ہوتی ہے۔ سوچی کے انتخاب کی ایک ظاہری وجہ تو یہی ہے کہ انھیں 1991 میں امن کا نوبیل انعام پیش کیا گیا، اور ہمارے ملک میں بہت سے لوگوں نے پہلی بار ان کا نام سنا۔ خیالات یا اعمال میں کسی طرح کی مناسبت میں اس انتخاب کی وجہ تلاش کرنا کارِ عبث ہے کیونکہ اس اعتبار سے دنیا کے کوئی دو افراد مشکل ہی سے اتنے مختلف ہو سکتے ہیں جتنے سید صاحب اور سوچی ہیں۔
سوچی کا احترام اس بنا پر کیا جاتا ہے کہ انھوں نے برما کی سفاک فوجی آمریت کے خلاف ’’انسانی دلاوری کی آواز‘‘ اٹھائی اور اس جدوجہد میں ، جو ہنوز جاری ہے ، قید و بند، قاتلانہ حملوں ، عزیزوں سے دوری، ہر صعوبت کو استقامت کے ساتھ برداشت کیا۔ سید صاحب پر، اﷲ کے فضل سے ، ایسا کوئی الزام بھول کر بھی نہیں لگایا جا سکتا۔ ایک تو وہ سیاست کے مردِ میداں نہیں ، نقدِ ادب کے کھلاڑی ہیں۔ اور، اگرچہ ادبی موضوعات پر تنقیدی مضامین لکھنے والوں کے لیے قوم و ملک کی تقدیر سے دلچسپی لینا حرام نہیں کیا گیا، ان کی تحریریں پڑھ کر کوئی شخص اندازہ نہیں لگا سکتا کہ جس ملک میں بیٹھ کر یہ نقد پارے تخلیق کیے گئے ہیں وہاں کے شہری کس عذاب ناک تقدیر کا شکار تھے ، ان کے مسائل کیا تھے ، ’’استعمار‘‘ یا ’’خود استعماری‘‘ کی زد ان پر پڑتی تھی یا نہیں ، ان میں اپنی تقدیر کے خلاف مزاحمت کی کوئی لہر پیدا ہوئی یا نہیں ، نہیں ہوئی تو کیوں ، اور ہوئی تو ادب میں اس کا کوئی عکس جھلکا نہیں ، وغیرہ وغیرہ۔ اس قسم کے سوالات سید صاحب کے نصابِ تنقید سے قیامت تک کے لیے خارج ہیں ، اس لیے تعجب ہوتا ہے کہ انھوں نے برما کی آمریت مخالف رہنما کو اپنی کتاب مزین کرنے کے لیے آخر کیوں چنا۔
برما پاکستان سے پانچ ماہ بعد برطانیہ کے نوآبادیاتی تسلط سے آزاد ہوا، اور اس کے چودہ برس بعد، 2 مارچ 1962 کو، جنرل نے وِن کی کمان میں برمی فوج نے اقتدار پر قبضہ کر لیا جو اَب تک قائم ہے۔ پاکستان اس سے چار سال پہلے ہی اس بدقسمتی کا شکار ہو چکا تھا جب جنرل ایوب نے فوجی آمریت مسلط کی۔ اگر چہ اس واقعے سے پہلے بھی پاکستان کی سیاسی فضا آمریت اور استحصال کے عناصر سے خالی نہ تھی، لیکن اس کے بعد کی تاریخ فوجی، نیم فوجی اور غیر فوجی آمریتوں کا ایک سلسلہ ہے جو ختم ہونے میں نہیں آتا، تاکہ ملک میں قائم از کار رفتہ، بے انصاف اور ہلاکت خیز معاشی نظام کو جوں کا توں برقرار رکھا جا سکے۔ اس نظام کو قائم رکھنے کی قیمت اس ملک کے شہریوں کے خون سے ادا کی جاتی رہی ہے اور یہ سلسلہ آج بھی جاری ہے۔ سید صاحب کی تحریروں میں آپ اس صورتِ حال کا سراغ بھی نہ پائیں گے۔ مقتدر نظریے پر پختہ ایمان رکھنے کے باعث انھیں ہمیشہ ہر طرف خیر ہی خیر دکھائی دیتی رہی ہے ،اور ’’انسانی دلاوری کی آواز ‘‘ کو، اگر ایسی کوئی شے ان کی ذاتِ گرامی میں موجود ہے ، انھوں نے کبھی باہر کی ہوا نہیں لگنے دی۔ نہ صرف یہ کہ انھیں ملک کی مختلف النوع آمریتوں میں کبھی کوئی قابلِ گرفت بات نظر نہیں آئی، بلکہ وہ، جنرل نے وِن کے پاکستانی ہمزاد،جنرل ضیا کے ذاتی خادموں میں شامل اور ان کی تقریر نویسی کے کام پر مامور رہ چکے ہیں۔ موصوف کے روٹی کمانے کے سابقہ وسیلے کی نشان دہی پر معذرت چاہتا ہوں ، لیکن اس میں میرا اتنا قصور نہیں ، ریٹائرمنٹ کے بعد انسانی دلاوری کا شوق کرنے کا ارادہ تھا تو سید صاحب کو کسی با عزت پیشے کا انتخاب کرنا چاہیے تھا۔
سید صاحب کا یہ شوق چونکہ نیا نیا ہے ، اس لیے پرانی وضعِ احتیاط کی پاس داری ان سے چھڑائے نہیں چھوٹتی۔ یہی وجہ ہے کہ فوجی آمریت، جمہوری تحریک، استبدادی نظام، انسانی حقوق، استعمار، ’’خود استعماریت‘‘، ’’ضدِ استعمار خطابت‘‘ اور اس قسم کی دیگر اصطلاحوں سے بھر ے تین صفحات میں اگر نہیں آتا تو سید صاحب کے بدقسمت ملک کا ذکر نہیں آتا جو ملازمت کی مجبوری سے یوں برسوں دن رات ان کے وِردِزباں رہا ہے۔ اگر یہ ذکر ناگزیر ہو جائے تو سید صاحب جھٹ ’’برصغیر‘‘ کا گھونگھٹ نکال لیتے ہیں ، مثلاً اس اقتباس میں :
’’تحریک آزادی میں بالعموم کوئی سیدھی لکیر کی نشو و نما نہیں ہو پاتی ہے اور جب قومی آزادی کا حصول بین الاقوامی اور معاشی عوامل کے زیر اثر ناگزیر ہو جاتا ہے تو اس کے لیے کام کرنے والی سیاسی تنظیم کسی بھی آزاد جمہوریت کو چلانے کی ذمہ داری سے عہدہ برآ ہونے کے قابل نہیں ہو پاتی۔ اسی وجہ سے برصغیر میں فوجی و نیم فوجی فسطائی تنظیموں نے ، جلد یا بدیر، متعدد ملکوں میں تسلط حاصل کر لیا بلکہ برما میں تو...‘‘ (صفحہ 328)
سید صاحب اپنی بے جا شرم و حیا ترک کرنے پر آمادہ ہوں تو انھیں یاد لایا جا سکتا ہے کہ یہاں برما، ایران اور توران کا ذکر اتنا برمحل نہیں۔ بر صغیر کے جن ’’متعدد‘‘ ملکوں کی انھوں نے ایک گٹھری سی باندھ کر رکھ دی ہے ان میں ایک غیر اہم ملک پاکستان نام کا بھی ہے جس کے وسائل پر ناجائز قبضہ کرنے والے آمروں نے اپنے تسلط کا ہمیشہ وہی جواز پیش کیا ہے جو سید صاحب کے اس اقتباس میں جھلکتا ہے۔ یعنی یہ کہ پاکستانی عوام کو آزادی اُس وقت مل گئی جب وہ آزادی کے لائق نہ تھے ،اور کسی ’’آزاد جمہوریت‘‘ کو چلانے کے ہنر سے اب تک ناواقف ہیں ، لہٰذا ان کے لیے بے پردہ یا باپردہ مارشل لا ہی مناسب ہے۔ اس نقطۂ نظر کی معقولیت پر سید صاحب سے بحث کرنا تضیعِ اوقات ہے ، بس اتنا پوچھنا کافی ہونا چاہیے : ابھی کل تک تو آپ پاکستان کے قیام کو ’’اسلامیانِ ہند‘‘ کی صدیوں کی جدوجہد کا ماحصل کہتے تھے ، اب یہ محض ’’بین الاقوامی اور معاشی عوامل کا ناگزیر نتیجہ‘‘ کیونکر ہو گیا؟
بہرحال، سید صاحب کو اختیار ہے کہ وہ فوجی آمروں کے ’’خیالات‘‘ سے متفق رہیں یا اختلاف کریں ، میرا اعتراض تو صرف اس بات پر ہے کہ وہ سوچی کو اپنا ہم خیال ظاہر کرنے کی کوشش کر رہے ہیں۔ دنیا لاکھ اندھیر ہو چکی ہو، اب ایسا بھی نہیں کہ ابنِ زیاد اور ابنِ علی کو ہم خیال بنا کر پیش کیا جائے اور کوئی ٹوک نہ دے۔
لیکن اس بے فائدہ مشق سے سید صاحب آخر کیا نکتہ برآمد کرنا چاہتے ہیں ؟ یہ نکتہ مضمون کے دوسرے جز میں اسی شان سے برآمد ہوتا ہے جیسے پہاڑ کھودنے کی مشقت کے بعد ضرب المثل کا چوہا۔ پتا چلتا ہے کہ جس طرح ’’متعدد ملکوں ‘‘ میں فوجی آمریتیں قائم ہیں بعینہ اسی طرح اردو ادب میں بعض جغادری ادیبوں کی اجارہ داری قائم ہے جو اپنی ’’شہرت‘‘ کی حفاظت کے لیے گرگے پالتے ہیں ، اور ’’ادبی حریفوں سے نبٹنے کے سلسلے میں کئی ایک متشددانہ کاروائیاں حالیہ دور میں واقع بھی ہو چکی ہیں ‘‘، ’’گویا ترغیب و تحریص کے علاوہ تخویف و تعذیب بھی اب نقدِ ادب کے پیشہ ورانہ خطرات میں شامل ہو چکی ہے۔ ‘‘ اور چونکہ سید صاحب ان میں سے بعض جغادریوں کے خلاف مضامین لکھ کر چھپوا چکے ہیں ، اور انھیں خدشہ ہے کہ کہیں ٹی ہاؤس میں آتے یا وہاں سے باہر نکلتے وقت فٹ پاتھ پر ان کے کسی گرگے کے ہاتھوں پٹ نہ جائیں ، اس لیے کیا مضائقہ ہے کہ ان کے نکڑ ناٹک کو بھی وہی مقام دے دیا جائے جو مثلاً برما کی فوجی آمریت کے خلاف آؤنگ ساں سوچی کی جدوجہد کو حاصل ہے۔
کیا سید صاحب کی اس معصومانہ آرزو کا کوئی جواب ہے ؟
ایسی بات نہیں کہ سوچی کی مثال سے ادب کے سلسلے میں کوئی سبق حاصل نہیں کیا جا سکتا۔ ادب کو کھلے دل اور کھلے دماغ سے پڑھنے والے ، خواہ ان کا پیشہ تنقید نگاری ہی کیوں نہ ہو، اس مثال سے بہت کچھ اخذ کر سکتے ہیں۔ سوچی کو ادیب ہونے کا دعویٰ نہیں لیکن ان کی متفرق تحریریں اور تقریریں اس بات کا ثبوت ہیں کہ اگر آدمی میں بے ریا فکر اور حقائق کا سامنا کرنے کا حوصلہ موجود ہو تو کسی بظاہر پیچیدہ صورتِ حال کا بیان اور تجزیہ کیسی سچائی اور سادگی سے کیا جا سکتا ہے۔ مشہور مقولے Power corrupts, and absolute power corrupts absolutelyپر سوچی کا تبصرہ دیکھیے :
"It is not power that corrupts but fear. Fear of losing power corrupts those who wield it and fear of the scourge of power corrupts those who are subject to it"
فکر اور عمل کی ہم آہنگی بھی ایک ایسی قیمتی چیز ہے جو سوچی کے مطالعے سے سیکھی جا سکتی ہے ، اور اگر اﷲ توفیق دے تو اس پر عمل کرنے کی بھی کوشش کی جا سکتی ہے۔ انسانی دلاوری کی آواز، جسے سوچی کی فکر اور عمل میں پہچانا جا سکتا ہے ، ہمیں اپنے معاشرے کا جائزہ لینے اور اگر ایسی کوئی آواز ہمارے اردگرد موجود ہے یا رہی ہے تو اس کی قدر کرنے پر بھی مائل کر سکتی ہے۔ مثلاً سعادت حسن منٹو کی تحریروں اور جسٹس رستم کیانی کی تقریروں میں اس آواز کو پہچاننا ہم پر اب تک قرض ہے۔ یہ آواز، خواہ کتنی ہی کم زور ہو اور ایڈورڈ سعید اور نوم چومسکی کے پائے کو نہ پہنچی ہو، ہمارے تخلیقی ادب اور صحافت میں موجود ضرور رہی ہے اور، سید صاحب کے خیال کے برعکس، ادیبوں ، شاعروں اور اخبارنویسوں کو سرکاری پابندیوں ، سنسر، کتابوں کی ضبطی کے علاوہ جسمانی قید و بند اور اذیتوں سے بھی گزرنا پڑا ہے۔ ممکن ہے منٹو پر چلائے جانے والے مقدمات سید صاحب کے ذہن سے اتر چکے ہوں ، لیکن انھیں یہ تو یاد ہو گا کہ ان کے آں جہانی مخدوم کے زمانۂ آمریت میں چار صحافیوں کو آزادیِ اظہار کا مطالبہ کرنے پر کوڑوں کی سزا دی گئی تھی۔
البتہ سید صاحب سے سوچی کی تحریروں سے کچھ سیکھنے کا مطالبہ بے جا ہو گا، کیونکہ انھیں جو کچھ سیکھنا تھا سیکھ چکے ہیں۔ وہ انسانی دلاوری کی اس آواز کے مخالفوں میں سے رہے ہیں ، دفتری اوقات میں بھی اور فراغت کے گھنٹوں میں بھی۔ اپنے سے مختلف ادبی یا سیاسی رائے رکھنے والوں کو غدار، ملک دشمن اور بیرونی ملکوں کی سازش کا آلۂ کار ٹھہرانے میں ان کی مستعدی سے اندازہ ہو تا ہے کہ انھوں نے جو کچھ سیکھا ہے اسی درس گاہ میں سیکھا ہے جہاں سوچی کے اذیت دہندگان کو تربیت دی گئی ہو گی۔ قرۃ العین حیدر پر پاکستان کو ’’ڈی بنک‘‘ کرنے کی کوشش کا الزام تو آپ ملاحظہ کر چکے ہیں ، یہ اقتباس بھی دیکھیے :
’’ادب میں جو صورت حال 47ء کے فورا بعد سامنے آئی، اس میں اگر تنقید نہ لکھی جاتی تو ہند و پاکستان کے اخباروں رسالوں میں سرکاری فرمان ہی چھپا کرتے ، اِدھر کے یا اُدھر کے ، بلکہ زیادہ تر تو اُدھر کے ہی۔ اس لیے کہ اردو ادب میں زیادہ تر اُدھر والوں ہی کی اجارہ داری قائم تھی۔ ‘‘(صفحہ 279)
اس میں ’’ہند و پاکستان‘‘ دراصل وہی ’’برصغیر‘‘ والا کانا پردہ ہے۔ مصلحت اس میں یہ ہے کہ اگر پاکستان کا ذکر کیا گیا تو کچھ نام اور دیگر تفصیلات بھی دینی ہوں گی، یہ بھی بتانا ہو گا کہ ’’اِدھر‘‘ کے کن اخباروں رسالوں پر کن ’’اُدھر‘‘ والوں کی اجارہ داری تھی، یہ راز بھی کھولنا ہو گا کہ اس صورتِ حال کا قلع قمع کرنے کے لیے سرکاری نقادوں کی لکھی ہوئی تنقید کے علاوہ کن جابرانہ قوانین سے کام لیا گیا، کن کن لوگوں کو جیل کی ہوا کھلانے کی ضرورت پیش آئی، وغیرہ وغیرہ۔ غرض یہ کہ جاروب کشی کا سارا لطف غارت ہو جائے گا۔
سوچی پر بے بنیاد الزام تراشی کرنے والوں کو ان کے ’’لندن کنکشن ‘‘ (یعنی انگریز شوہر) کے ذکر سے غلط فہمی پیدا کرنا بھی بہت مرغوب ہے۔ یہ ذوق سید صاحب کے ہاں بھی خوب موجود ہے۔ اپنی حریف ترقی پسند تحریک کے سلسلے میں وہ یہ نکتہ یاد دلانا کبھی نہیں بھولتے (زیرِ بحث کتاب میں بھی یہ موقع کوئی آٹھ بار آیا ہے ) کہ اس کا مینی فیسٹو لندن میں تیار ہوا تھا، گویا یہی ایک بات ان بدبختوں کو ابد تک کے لیے دوزخ کا ایندھن بنا دینے کو کافی ہو۔ وہ اس تجزیے کی زحمت میں نہیں پڑتے کہ اس تحریک کے زیر اثر ہندوستان کے ادیبوں میں اپنے ملک کے مسائل سے دلچسپی لینے کا رجحان پیدا ہوا یا نہیں ، اور اردو ادب کے اس رفت گزشت دور کی خوبیوں اور خامیوں سے کچھ سیکھنے کی گنجائش موجود ہے یا نہیں۔ وہ مذکورہ مینی فیسٹو کے لندن میں تیار ہونے کا اشارہ دے دے کر محض یہ باور کرانا چاہتے ہیں کہ یہ ضرور کوئی بین الاقوامی سازش تھی، یہ راز نہیں کھولتے کہ یہ سازش کسی کے خلاف بھی تھی یا محض سید صاحب کا ریشمی رومال اُچک لینے کی غرض سے یہ بین الاقوامی میلہ لگایا گیا تھا۔ ہر چیز میں سازش دیکھنے کا ذوق سید صاحب میں اس پائے کا ہے کہ آج بھی اگر کوئی مقتدر نظریے سے ذرا سا اختلاف کرے ، یعنی مثلاً اپنی کسی تحریر میں اتنا ہی کہہ دے کہ پاکستان، ہندوستان اور بنگلہ دیش میں دشمنی کے بجائے دوستی ہونی چاہیے تاکہ تینوں ملکوں کے عوام ترقی کر سکیں ، تو انھیں اس بات سے اکھنڈ بھارت کی سازش کی بو آنے لگتی ہے اور وہ ہر قسم کے حربوں سے اس تحریر کو ملیامیٹ کرنے پر آمادہ ہو جاتے ہیں۔
اس تمام رد و کد سے کوئی نتیجہ نکل سکتا ہے تو بس اتنا کہ سید صاحب تنقید کو زجر و توبیخ، سنسر یا کتاب سوزی کی قبیل کا کوئی کام سمجھتے ہیں ، اور اس کام میں مسلسل مصروف ہیں۔ سید کے کام کرنے کے بارے میں اکبر الٰہ آبادی کے علاوہ کسی اور شاعر نے بھی ایک شعر کہہ رکھا ہے جس پر اس تبصرے کا اختتام ہو جانا چاہیے :
دل عبث بدنام ہے ، ناصح عبث بدنام ہے
دل کا اپنا کام ہے ، گردے کا اپنا کام ہے
٭٭٭
غزلیں
حیدر قریشی
پہلے آدھا ملک ہمارا توڑ دیا
باقی کو دہشت گردی سے جوڑ دیا
خود کش حملے ، خونریزی و بربادی
کن رستوں پہ لا کے قوم کو چھوڑ دیا
غیروں سے بدلہ لینے کے چکر میں 
پورے دیس کا حلیہ موڑ، تروڑ دیا
جس نے تھوڑا سا بھی سمجھانا چاہا
اس کے گھر پہ جا کے بم اک پھوڑ دیا
مولا! کیا تو نے بھی بے بس لوگوں کو
بے رحموں کے رحم و کرم پہ چھوڑ دیا
کس نے عذاب میں ڈالا ساری دنیا کو
کس نے کس سے مل کے روس کو توڑ دیا
کس کے ’’جہاد‘‘ نے امریکہ کو طاقت دی
اور دنیا کو یہ ’’تاریخی‘‘ موڑ دیا
بولو کتنے زخم لگانا باقی ہیں 
جسدِ وطن کو اتنا تو بھنبھوڑ دیا
حیدر بے حس میں احساس کہاں پھر بھی
کچھ احساس دلانے کو جھنجھوڑ دیا
***
کون دیکھے گا بھلا میرے خدا میرے بعد 
رنگ لائے گی اگر میری دعا میرے بعد 
رُوبرو میرے بنا بیٹھا تھا پتھر کی طرح 
کسی چشمے کی طرح پھُوٹ بہا میرے بعد 
عشق کے قصے سبھی مجھ پہ ہوئے آ کے تمام 
کوئی مجنوں ، کوئی رانجھا نہ ہوا میرے بعد 
اس میں مل جائے گا جا کر مِرے اندر کا خلا 
اور بڑھ جائے گا باہر کا خلا میرے بعد 
جس نے دشمن کو مِرے قتل پہ اُکسایا ہے 
لینا چاہے گا وہی خون بہا میرے بعد 
ابھی ممکن ہی نہیں قرض چکانا تیرا 
زندگی! قرض ترا ہو گا اَدا میرے بعد 
روز طوفان اُٹھانے کی مشقت تھی اسے 
دشت بے چارے کو آرام ملا میرے بعد 
میرؔ و غالبؔ کی عطا اُن کی زمیں میں یہ غزل 
حیدرؔ اوروں پہ بھی ہو گی یہ عطا میرے بعد 
***
غزلیں
رفیع رضا

کہاں کا فائدہ؟  نُقصان سے بناتا ہوں 
مَیں جو بناتا ہوں جی جان سے بناتا ہوں 
حصار ہر گُلِ خوبی کے گِرد میرا ہے 
جسے مَیں دیدۂ حیران سے بناتا ہوں 
یہ میری بے خبری خُود بڑی اذیت ہے 
مَیں جِہل بھی کسی عرفان سے بناتا ہوں 
اُجڑ رہا ہے جو آباد سے بنایا تھا
بسا ہُوا ہے۔ جو ویران سے بناتا ہوں 
یہ سر گرانی بھی آفات نے عطا کی ہے 
بگُولہ اپنا، مَیں طُوفان سے بناتا ہوں 
دل و دماغ و نظر۔ یرغمال ہیں میرے 
مَیں اپنا گھر زرِ تاوان سے بناتا ہوں 
جہاں کُچھ اور بنانے کا کام رَہ جائے 
وُہ گوشہ مَیں کسی امکان سے بناتا ہوں 
کبھی کبھی کسی ویراں میں جا نکلتا ہے 
وُہ راستہ جسے گُنجان سے بناتا ہوں 
یہ کعبہ، دیر و حَرم، اور مسجد و محراب
مَیں یہ عمارتیں ایمان سے بناتا ہوں 
***
لپکتی آگ کے تہوار کا خُدا حافظ
مرے چراغ کی گُفتار کا خُدا حافظ
یہ بھی کہیں مرے سَر کے نہ ساتھ جھُک جائے 
بد ن کی شاخِ ثمر بار کا خُدا حافظ
جناب پُورے اُترتے نہیں خُود اس پر آپ
جناب! آپ کے معیار کا خُدا حافظ
ہٹا کے شہر سے ملبے کو آئیے دیکھیں 
ہُوا ہے کونسے دو۔ چار کا خُدا حافظ
کہاں لگانا ہے دروازہ جانتا ہوں مَیں 
مُجھے گُزرنا ہے دیوار کا خُدا حافظ
کوئی بھی چیز نہیں ہے یہاں ٹھکانے پر
بَنا ہے کیوں مرے گھر بار کا خُدا حافظ
***
عجیب شخص ہو کہتے ہو کس لئے مُجھ سے 
بچھڑتے وقت، یہ بیکار کا خُدا حافظ
زیادہ تر تو جُگالی ہی کر رہے  ہیں یہاں 
غزل میں آج کے اظہار کا خُدا حافظ
***
سارا جہاں جب آئینہ خانے میں لگ گیا
پھر وُہ مُجھے یہ نظم سُنانے میں لگ گیا
کہنے لگا کہ آٹھواں سُر راگ میں لگا
مَیں نے لگایا اور مَیں گانے میں لگ گیا
کہنے لگا کہ لکھ اِسے لکھتے ہیں خُون سے 
مَیں نے لکھا تو عُمر بِتانے میں لگ گیا
کہنے لگا یہی تری پرواز ہے میاں 
مَیں نے سُنا تو خاک اُڑانے میں لگ گیا
کہنے لگا کہ کھیل مُجھے ڈھونڈنے کا کھیل
پھر مَیں بھی اُس کا کھوج لگانے میں لگ گیا
کہنے لگا چراغ مرے نام کا جلا
مَیں اپنے جسم و جان جلانے میں لگ گیا
بھٹکا مرا خیال خُدا کی طرف اگر
سارا زمانہ، راہ پہ لانے میں لگ گیا
مَیں نے دُعا کے ساتھ سوالات رکھ دیئے 
پھر وُہ بھی مُجھ سے پیچھا چھُڑانے میں لگ گیا
آخر خُدا مِلا بھی تو خوفِ خُدا کے ساتھ
یعنی مَیں اُس سے خُود کو ڈرانے میں لگ گیا
شُعلے کا سَر جھُکایا نہیں جا سکا رضاؔ
تنگ آ گیا تو خُود کو بُجھانے میں لگ گیا
***
بُجھے ہُوئے جو ندامت سے دیکھتے ہیں مُجھے 
یہ لوگ کیا کسی جنت سے دیکھتے ہیں مُجھے 
یہ کاروبارِ رقابت۔۔۔۔ نیا نہیں صاحب
کئی چراغ بھی نفرت سے دیکھتے ہیں مُجھے 
برہنہ زخم تماشہ بنا لیا گیا ہے 
نظر پڑی ہے تو شدت سے دیکھتے ہیں مُجھے 
مُیسر اس کو ابھی لمسِ کُوزہ گر کیوں ہے 
جو بن چُکے ہیں وُہ حسرت سے دیکھتے ہیں مُجھے 
جنہیں نصیب ہُوئی ہے نگاہِ خُشک میاں 
وُہ چشمِ نم کی ضرورت سے دیکھتے ہیں مُجھے 
مَیں دیکھا جاتا نہیں دوستی کے ناطے سے 
جو دیکھتے ہیں مروت سے دیکھتے ہیں مُجھے 
صلیب دیتے ہیں پہلے تو پُوری ذلت سے 
پھر اسکے بعد عقیدت سے دیکھتے ہیں مُجھے 
نہیں ہے کام کسی اور سے انہیں شاید
یہ حادثے بڑی فُرصت سے دیکھتے ہیں مُجھے 
کھڑا ہُوا کسی محراب میں مَیں جلتا ہوں 
تو شُعلے پُوری سہولت سے دیکھتے ہیں مُجھے 
اُلٹ گئی کوئی ترتیب منظروں میں کہیں 
مَیں دیکھتا ہوں تو حیرت سے دیکھتے ہیں مُجھے 
ادب کہاں ہے یہ بالشتیوں کی بستی ہے 
یہاں تو سب قد و قامت سے دیکھتے ہیں مُجھے 
٭٭٭
سعیدؔ
یوں تو جاناں کے درو بام تلک جانا ہے 
ہم نے جب گھر سے نکلنا ہے بھٹک جانا ہے 
فیض مانگا ہے تو کس ٹھہرے ہوۓ دریا سے 
جس نے بارش کے برستے ہی چھلک جانا ہے 
عشق عمروں کی مسافت ہے دلِ آوارہ
آج رکنا ہے تو کل دُور تلک جانا ہے 
ایسی جاں سوختہ گردش ہے مرے پاؤں میں 
میں نہ بھٹکوں گا تو رستے نے بھٹک جانا ہے 
ہم سے تکرار نہ کر شیشے کی مورت ہم نے 
پتھروں کو رگِ احساس تلک جانا ہے 
خاک سے میں ہون مجھے خاک نشیں رہنے دو
اور ہوں گے وہ جنہیں سوۓ فلک جانا ہے 
اُس نے ہنستے ہوۓ کرنی ہے کوئ بات سعیدؔ
کوئ خنجر مرے سینے میں اٹک جانا ہے 
٭٭٭
مسعود منور
(شہر آشوب)
مرا وطن، میرا عہدو پیمان جل رہا ہے
مجھے ندامت ہے ، میرا ایمان جل رہا ہے
یہ کس نے لکھی ہے لوحِ خاکی پہ جارحیت
یہ کس کے ہاتھوں خُدا کا فرمان جل رہا ہے
بموں کی لُو سے گلاب چہرے جھلس گئے ہیں
فشارِ بارود سے گلستان جل رہا ہے
یہ وقت آلِ سعود کے امتحان کا ہے
حرم کے در پر غلافِ قرآن جل رہا ہے
یہ آلِ یعقوب کے مقدر کی سختیاں ہیں
چراغِ یوسف سے بابِ کنعان جل رہا ہے
یہ آگ تورات کی تفاسیر سے لگی ہے
نظر کی حد تک وحی کا میدان جل رہا ہے
یہ جنگ اہلِ زمیں کے اعمال کی سزا ہے
سیاستوں کی چتا میں انسان جل رہا ہے
ہے کس قدر سوز ناک، مسعود آہ و زاری
سخن کی حدت سے دل کا دیوان جل رہا ہے
***
تنہائی مُقدر ہے تو تنہا ہی رہیں گے
جو بیت رہی ہے وہ کتابوں میں لکھیں گے
جب گھر نہ ہمیں اپنے تمول میں بسائے
ہم اپنے زمانے کے خرابوں میں بسیں گے
ہم اہلِ قلم کے لیے جیون بھی سزا ہے
ہم عشق کے مجرم ہیں ، سزا ہنس کے سہیں گے
جس عہد کا تھا ذکر، سرِ نامۂ فرقت
وہ عہد تھا، ہم ساتھ جیئیں ، ساتھ مریں گے
یہ ہجر کا دوزخ ہے ، محبت کے سفر میں
اس آگ میں اے شعلہ بدن، ساتھ جلیں گے
ملنا ہی جو ٹھہرا ہے تو پھر کیسا تکلف
اک دوسرے کو تلخ سی یادوں میں ملیں گے
جب راہیں الگ ہو ہی گئیں عشق میں مسعود
اُس شوخ سے جو کہنا تھا، اب خود سے کہیں گے
٭٭٭
فرزانہ نیناںؔ
چمکتے چاند ستارے ملول کرتے ہیں
یہ تحفے ہجر کے ہم خود قبول کرتے ہیں
مجھے خبر ہی نہیں کب خیال کے جگنو
شجر پہ ذہن کے کس دم نزول کرتے ہیں
میں تھوڑی دیر چمکنے دوں گھاس پر بوندیں
خراج غم یہی تنکے وصول کرتے ہیں
یہ زندگی تو حقیقت میں ایک نعمت ہے
جو اس کو جبر سمجھتے ہیں بھول کرتے ہیں
تلاش کرنا ہے پھر سایہ ہم کو صحرا میں
خطوط دل کے وہیں پر وصول کرتے ہیں
نجانے کب وہ مقدس گھڑی گزر جائے
جسے بلانے کی خاطر اصول کرتے ہیں
رکھا ہے جس نے تعلق کو دھوپ سا نیناں
نچھاور اس پہ ہمیں جا کے پھول کرتے ہیں
***
روز دیکھا ہے شفق سے وہ پگھلتا سونا
روز سوچا ہے کہ تم میرے ہو، میرے ہو نا
میں تو اک کانچ کے دریا میں بہی جاتی ہوں
گُنگناتے ہوئے ہمراز مجھے سن لو نا
میں نے کانوں میں پہن لی ہے تمہاری آواز
اب میرے واسطے بیکار ہیں چاندی سونا
میری خاموشی کو چپکے سے سجا دو آ کر
اِک غزل تم بھی میرے نام کبھی لکھو نا
روح میں گیت اتر جاتے ہیں جیسے خوشبو
گُنگناتی سی کوئی شام مجھے بھیجو نا
چاندنی اوس کے قطروں میں سمٹ جائے گی
تیرگی صبح سویرے میں کہیں کھو دو نا
پھر سے آنکھوں میں کوئی رنگ سجا لے نیناں
کب سے خوابوں کو یہاں بھول گئی تھی بونا
٭٭٭

